
 
 

 
 

ᓄᓇᕗᑦ   ᑲᓇᑕᒥ 
 
 

ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᓯᕗᓪᓕᖅᐹᖓᑦ ᑲᑎᒪᓂᖅ ᐱᖓᔪᐊᓐᓂᒃ ᒪᓕᒐᓕᐅᖅᑏᑦ 
 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 5 
 

ᕿᑎᖅᑰ, ᒫᑦᓯ 19, 2009 
 

 

ᖁᑉᐱᕐᓂᓖᑦ 168ᒥᒃ 213ᒧᑦ 
 
 
 

ᐃᖃᓗᐃᑦ 
 
 
 

 
 

ᐅᖃᖅᑎ: ᐅᐱᓐᓇᖅᑐᖅ ᔭᐃᒥᓯ ᐋᕆᐊᒃ, ᒪᓕᒐᓕᐅᖅᑎ 



 
 

 
 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 
ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒧᑦ 

  
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᒨᓯᓯ ᐊᐅᐸᓗᒃᑐᖅ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᑕᒑᖅ ᑰᓕ 
(ᑲᖏᖅᖠᓂᐅᑉ ᐅᐊᓐᓇᖓ)    

ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᒥᓴᓐᑯᓐᓂᑦ; ᒥᓂᔅᑕ ᑲᒪᒋᔭᓕᒃ 
ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ 
 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

 
ᐋᑕᒥ ᖁᒻᒧᐊᑦᑐᖅ 

(ᐸᓐᓂᖅᑑᖅ) 
 

 
 

ᐊᖓᔪᖅᑳᖅ ᓗᐊᓐ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ - ᑎᑭᕋᕐᔪᐊᖅ) 

ᒥᓂᔅᑕ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 
 

ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᓇᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐃᓄᒃ ᐸᐅᓗᓯ 
 (ᓇᑦᑎᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
 

 

ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
ᕗᕆᑦ ᓯᐊᓪ 

 (ᕿᑭᖅᑖᓘᑉ ᓂᒋᐊ) 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 
(ᐊᕐᕕᐊᑦ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒧᑦ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 

ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᒫᑦᓯ 19, 2009 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐹᓪ 
ᐅᑲᓕᖅ, ᐃᓄᒃ ᐸᐅᓗᓯ, ᐊᖓᔪᖅᑳᖅ ᑮᑦ ᐲᑕᓴᓐ, 
ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, ᐊᖓᔪᖅᑳᖅ 
ᐲᑕ ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): ᑕᐃᒪ 
ᑐᒃᓯᐊᓂᒃᑯᑦ ᐱᒋᐊᖅᑎᑦᑎᔪᓐᓇᕐᒪᖔᑦ 
ᐊᐱᕆᔪᒪᓪᓗᒍ, ᒥᔅᑕ ᑕᑉᑑᓇ. ᒥᔅᑕ ᑕᑉᑑᓇ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᑕᑉᑑᓇ. ᐅᓐᓄᓴᒃᑯᑦ 
ᓯᕗᓕᖅᑎ, ᒥᓂᔅᑕᐃᑦ ᓂᕈᐊᖅᑕᐅᓯᒪᖃᑎᒃᑲ 
ᐊᒻᒪᓗᑦᑕᐅᖅ ᓄᓇᕗᒻᒥᐅᓪᓕᒫᑦᑎᐊᑦ 
ᐃᕐᖑᑕᒃᑲᓗᑦᑕᐅᖅ ᑲᖏᕐᑐᒑᐱᒻᒦᑦᑐᑦ. 
ᑲᑎᒪᔾᔪᑎᒃᓴᑎᓐᓂᑦ ᐊᐃᑉᐹᓂᑦ. ᒥᓂᔅᑕᐃᑦ 
ᐅᖃᕐᕕᖓ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ ᒥᓂᔅᑕᐅᔪᖅ, (ᑐᓵᔨᑎᒍᑦ) 
ᐊᖓᔪᖅᑳᖅ ᑕᒑᖅ ᑰᓕ 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 016 - 3(1): ᕿᑭᖅᑕᓂ 

ᐋᓐᓂᐊᕐᕕᐊᓗᒃ 
ᐃᓕᓴᕆᔭᐅᔾᔪᑎᑖᕋᓱᐊᕐᓂᖓ (ᑰᓕ) 

 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ 
ᐊᒻᒪ ᓯᕗᓕᖅᑎ, ᑖᒃᑯᐊᓗ ᒪᓕᒐᓕᐅᖅᑎᐅᖃᑎᒃᑲ. 
ᐆᒥᖓ ᐅᖃᐅᓯᖃᕐᓂᐊᕋᒪ ᖃᓪᓗᓈᑑᕐᓂᐊᖅᖢᒍ  

ᐱᔭᕆᐊᑐᒐᓚᒻᒪᑦ ᐃᓚᖓᓂᑦ ᑖᓐᓇ ᐋᓐᓂᐊᕐᕕᐅᑉ 
ᒥᒃᓵᓄᑦ. 
 

(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᑦᑐᖓ 
ᑐᓴᖅᑎᑦᑎᔭᕆᐊᒃᓴᖅ ᒪᓕᒐᓕᐅᖅᑎᓂᑦ ᕿᑭᖅᑕᓂᑦ 
ᐋᓐᓂᐊᕕᒃ ᑕᐃᒃᑯᐊ ᐃᒻᒥᖕᓂᒃ ᖃᐃᖁᔨᓚᐅᕐᒪᑕ 
ᐃᓕᓴᖅᓯᔨᐅᔪᓂᑦ ᑲᓇᑕᒥ 
ᐃᓕᓴᕆᔭᐅᔾᔪᑎᒋᓂᐊᖅᑕᖓ ᐋᓐᓂᐊᕕᐅᑉ ᑕᒫᓂ 
ᐱᒋᐊᖁᓪᓗᒍ. ᑲᑎᒪᔨᐅᔪᑦ ᑕᐃᒃᑯᐊ ᖃᐅᔨᓴᖅᑏᑦ 
ᕿᑭᖅᑖᓗᒃ ᐋᓐᓂᐊᕕᖓᓄᐊᓚᐅᖅᑐᑦ ᕕᕝᕗᐊᕆ 
22-ᒥᒃ 26-ᒧᑦ ᑎᑭᓪᓗᒍ 2009-ᒥ.  
 

ᐅᓄᑲᓪᓚᒃᑐᓂᑦ ᐱᐅᓯᒋᐊᕈᑎᖃᓚᐅᖅᑐᑦ ᕿᑭᖅᑕᓂ 
ᐋᓐᓂᐊᕕᖓᓂᑦ ᑕᐃᒪᓐᖓ 2005-ᒥ. ᑕᐃᔅᓱᒪᓂ, 
ᐅᖃᖅᑏ, ᕿᑭᖅᑖᓗᖕᒥ ᐋᓐᓂᐊᕕᑐᖃᖅ ᑕᐃᓐᓇ 
ᐸᖅᑭᔭᐅᑦᑎᐊᕐᓂᖅᓴᐅᖃᑦᑕᕆᐊᖃᓚᐅᕐᒪᑕ 
ᒥᐊᓂᕆᔭᐅᑦᑎᐊᕐᓗᑎᒃ ᐊᐅᓚᑕᐅᔪᓐᓇᖅᑐᑦ. ᐅᓪᓗᒥ 
ᐋᓐᓂᐊᕕᖃᓕᕐᒪᑕ ᓄᑖᒥᒃ ᑮᓇᐅᔭᓂᒡᓗ 
ᐊᑐᖅᓯᒪᓪᓗᑎᑦ $2.3 ᒥᓕᐊᓐᓂᑦ 
ᓄᑖᕈᕆᐊᕈᑕᐅᓪᓗᑎᑦ ᐋᖅᑭᒋᐊᕈᑕᐅᓪᓗᑎᑦ. ᑖᒃᑯᐊ 
26-ᖑᔪᑦ ᐱᒻᒪᕆᐅᔪᑦ ᐃᖅᑲᓇᐃᔮᖑᔪᑦ, ᓲᕐᓗ 
ᐋᓐᓂᐊᓯᐅᑏᑦ, ᑐᐊᕕᕐᓇᖅᑐᓕᕆᔩᑦ, ᐱᓚᒃᑐᐃᔩᓪᓗ. 
 

ᐅᖃᖅᑏ, ᕿᒥᕐᕈᓇᓚᐅᕋᑦᑎᒍᑦ 
ᓄᑖᕈᕆᐊᑦᑕᐃᓇᑦᑎᐊᕆᓪᓗᑎᒍᑦ ᕿᑭᖅᑖᓗᖕᒥ 
ᐋᓐᓂᐊᕕᐅᑉ ᐊᑐᐊᒐᕆᔭᖏᑦ ᒪᓕᒐᖏᓪᓗ 
ᓴᓇᓪᓗᑎᒡᓗ ᐋᓐᓂᐊᕕᖕᒥ ᖃᓄᐃᑳᓪᓚᖕᓂᖅᐸᑦ 
ᑐᐊᕕᕐᓇᖅᑐᖃᓕᕐᓂᖅᐸᑦ ᐸᕐᓇᐅᑎᒃᓴᓂᑦ. 
ᑎᑎᕋᖅᑕᐅᓪᓗᑎᒡᓗ ᐊᑐᐊᒐᖏᑦ 
ᐃᖏᕐᕋᔾᔪᑎᐅᖃᑦᑕᓂᐊᖅᑐᑦ ᓴᓇᔭᐅᓪᓗᑎᒡᓗ 
ᑕᐃᒃᑯᐊ ᐊᐃᑦᑐᕐᓗᐃᑎᖃᑦᑕᓂᕐᒧᑦ ᖃᓂᒪᓂᖅ 
ᒪᓕᒐᖏᓐᓂᒃ ᓴᓇᓪᓗᑎᒃ ᓴᓇᓪᓗᑎᒡᓗ ᓄᑖᓂᒃ 
ᐅᓂᒃᑳᓕᐅᕈᑕᐅᖃᑦᑕᓂᐊᖅᑐᑦ ᐃᖏᕋᓂᖏᓐᓂᒃ. 
 

ᐅᖃᖅᑏ, ᐅᓄᑲᓪᓚᒃᑐᓂᒃ 
ᐃᓕᓐᓂᐊᖅᑎᑕᐅᓚᐅᖅᑐᑦ ᐃᖅᑲᓇᐃᔭᖅᑏᑦ ᓲᕐᓗ 
ᑐᐊᕕᕐᓇᖅᑐᖃᖅᑎᓪᓗᒍ 
ᐋᓐᓂᖅᓯᕆᖃᑦᑕᐅᑎᓐᖏᓪᓗᑎᑦ ᓄᖅᑲᖅᑎᓂᕐᒥᑦ 
ᐊᑐᐊᒐᐃᑦ ᓴᓇᔭᐅᓂᖏᓐᓂᒃ ᓇᓗᓇᐃᖅᓯᓂᕐᒥᒡᓗ 
ᐃᖅᑲᓇᐃᔭᑦᑎᐊᓕᕋᓗᐊᕐᒪᖔᑕ ᓇᓗᓇᐃᒃᑯᑕᓂᒃ.  
 

ᓯᕗᓪᓕᐅᑎᔭᐅᓯᒪᓂᐊᖅᑐᖅ ᐱᓕᕆᔭᐅᓗᓂ 
ᑖᔅᓱᒧᖓ ᐃᓕᓴᕆᔭᐅᔾᔪᑎᑖᖁᓪᓗᒋᑦ 
ᐃᖅᑲᓇᐃᔭᖅᑎᕗᑦ ᐱᔨᔅᓯᖅᑕᕗᓪᓗ 
ᐃᓕᓴᕆᔭᐅᖁᓪᓗᒋᑦ ᑕᐃᒃᑯᓄᖓ ᐋᓐᓂᐊᕕᒃ ᑖᓐᓇ 
ᓄᑖᖑᖕᒪᑦ ᐊᖑᒻᒪᑎᔪᓐᓇᕐᓗᓂ ᑲᓇᑕᓕᒫᑉ 
ᒪᓕᒐᖏᓐᓂᒃ. 
 

ᐅᖃᖅᑏ, ᐃᓕᓴᕆᔭᐅᔾᔪᑎᖓ ᓂᕆᐅᒋᔭᐅᔪᖅ  

ᓇᓗᓇᐃᖅᓯᓛᕐᒪᑦ ᕿᑭᖅᑕᓂ ᐋᓐᓂᐊᕕᐅᑉ  
ᖃᓄᐃᑦᑎᑐᓂᒃ ᐱᑎᑕᐅᓂᐊᕐᒪᖔᑦ. ᑕᐃᒪᓐᓇ 
ᑐᑭᖃᖅᑐᖅ ᐱᓕᕆᕕᒃ ᑕᖅᑭᓄᑦ 6-ᓄᑦ 
ᑭᐅᓇᓱᓐᓂᐊᖅᑐᑦ ᐊᑐᓕᖁᔭᓕᐊᕆᔭᐅᔪᓂᑦ 
ᑭᖑᓪᓕᖅᐹᒥᒃ ᐅᓂᒃᑳᓕᐅᓚᐅᓐᖏᓐᓂᖏᓐᓂ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. 
ᐱᑕᖃᕈᓐᓃᖅᐸᑦ. . . ᓄᓇᕗᒻᒧᑦ ᓯᕗᓕᖅᑎ, ᐄᕙ 
ᐋᕆᐊᒃ. 
 
ᐊᖓᔪᖅᑳᑉ ᐅᖃᐅᓯᖓ 017 - 3(1): ᓕᕙᐃ 

ᓇᐅᓪᓚᖅ - ᓯᓚᑐᔪᖅ ᐊᕐᓇᖅ ᐊᕐᕌᒍᒥᑦ 
(ᐋᕆᐊᒃ) 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐱᕕᖃᕐᓂᕐᓂᖅ ᐱᒃᑯᒋᕙᒌᕈᒪᕗᖓ 
ᑐᓂᔭᐅᓚᐅᖅᑐᒥᒃ ᑕᕝᕙᓂ ᐊᕐᕌᒍᒥᒃ ᓯᓚᑐᔪᓄᑦ 
ᐊᕐᓇᑦ ᐃᓕᓴᕆᔭᐅᔾᔪᑎᓂᒃ, ᐊᕐᕌᒍᑕᒫᑦ 
ᐃᓕᓴᖅᓯᔾᔪᑕᐅᕙᒃᑐᓂᑦ ᖁᕐᓖᑦ ᐊᕐᓇᐃᑦ 
ᑲᑎᒪᔨᖏᓐᓄᑦ ᐅᐱᒋᔭᖃᕈᒪᓪᓗᑎᒃ ᐊᕐᓇᒥᒃ 
ᑐᓴᕈᒥᓇᖅᑐᓂᒃ ᐊᓯᔾᔨᖅ ᐊᓯᔾᔩᓯᒪᔪᓂᒃ ᓄᓇᕗᒻᒥ 
ᐱᑎᑦᓯᓲᖓᒻᒪᑕ.  
 
ᒫᑦᓯ 8-ᖑᑎᓪᓗᒍ ᖁᓪᓖᑦ ᑲᑎᒪᔩᖏᑦ 
ᖁᕕᐊᓲᑎᖃᓚᐅᖅᑐᑦ ᓄᓇᕐᔪᐊᒥ ᐊᕐᓇᐃᑦ 
ᐅᓪᓗᖓᓂᒃ. ᑕᕝᕙᓂ ᐅᓪᓗᖓᓂ 
ᐃᓕᓴᕐᓯᔾᔪᑕᐅᓚᐅᖅᑐᖅ ᓄᓇᕐᔪᐊᒥᒃ 
ᖁᕕᐊᓲᑎᖃᕈᒪᓪᓗᑎᒃ ᐱᓕᕆᐊᕆᓯᒪᔭᖏᓐᓂᒃ 
ᐊᕐᓇᐃᑦ. ᓯᕗᒧᐊᒍᑎᖃᕐᐸᓪᓕᐊᓯᒪᓂᖏᓐᓂᒡᓗ 
ᐃᓚᐃᓐᓈᕐᑕᐅᓯᒪᖏᓐᓂᕐᓂᖅ.  
 
ᐅᖃᖅᑎᑦᑎᔩ, ᐱᕕᖃᕐᓂᕐᓂ ᐃᓕᓴᕐᓯᔪᒪᔪᖓ 
ᐃᑲᔪᕐᓂᕆᓯᒪᔭᖏᓐᓂᒃ ᐊᕐᓇᐃᑦ ᓄᓇᕗᒻᒥ 
ᐊᑲᐅᖅᑕᖅᑐᒥ ᐃᓅᓯᓕᕆᓂᕐᒧᑦ, ᒐᕙᒪᓕᕆᓂᕐᒧᑦ, 
ᐱᕙᓪᓕᐊᔪᓕᕆᓂᕐᒧᑦ, ᐃᓕᖅᑯᓯᓕᕆᓂᕐᒧᓪᓗ. 
ᐊᒥᓱᐊᓗᐃᑦ ᐊᕐᓇᐃᑦ ᓄᓇᕗᒻᒥ ᐃᒻᒥᓂᒃ ᑐᓂᓯᒪᔪᑦ 
ᐱᐅᔪᓂᒃ ᐊᓯᔾᔩᔪᒪᓪᓗᑎᒃ ᓄᓇᒥᓐᓂᒃ. ᐊᕐᓇᐃᑦ 
ᓄᓇᕗᒻᒥ ᐱᓕᕆᐊᖃᕐᓯᒪᔪᑦ ᑭᓱᑐᐃᓐᓇᕐᓂ ᓲᕐᓗ 
ᐃᓚᒌᓂᒃ ᓂᙵᒃᑕᐃᓕᑎᑦᑎᓂᕐᒥᒃ, 
ᓂᕈᐊᖅᑕᐅᓯᒪᓂᒃᑯᑦ ᑭᒡᒐᖅᑐᐃᔨᐅᓂᕐᒥᒃ, 
ᐸᐃᕆᔨᐅᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ 
ᓴᖅᑭᔮᖅᑎᑦᑎᐸᓪᓕᐊᓂᕐᒧᑦ ᐃᓕᖅᑯᓯᑐᖃᕐᓂᖅ  
ᖃᐅᔨᒪᔭᒥᖕᓂᒃ ᑭᓱᓕᒫᓄᑦ  

ᖃᓄᐃᑦᑕᐃᓕᖁᓪᓗᒋᑦ ᐃᓅᖃᑎᒌᑦᑎᐊᖁᓪᓗᒋᓪᓗ 
ᓄᓇᓕᖃᑎᖏᑦ.  
 
ᑕᒡᕙᓂ ᐊᕐᕌᒍᒥ ᑐᓂᔭᐅᔪᖅ ᓯᓚᑐᔪᖅ ᐊᕐᓇᖅ 
ᐃᓕᓴᕆᔭᐅᔾᔪᑎᒥᒃ ᓕᕙᐃ ᓇᐅᓪᓚᖅ ᑕᒫᓃᑦᑐᖅ; 
ᓇᖏᖅᓯᑲᐃᓐᓇᕆᑦ. 
 
>>ᐸᑦᑕᑐᖅᑐᑦ 
 
ᒪᒃᑯᒃᑐᑯᓘᓪᓗᓂ ᐊᕐᓇᖅ, ᑖᓐᓇ ᒪᒃᑯᒃᑐᑯᓘᓪᓗᓂ 
ᐃᖃᓗᖕᒥᐅᖅ ᐅᖃᐅᓯᖃᕐᓯᒪᔪᖅ 
ᖁᓄᔪᕐᓂᐊᖅᑕᐅᖃᑦᑕᕐᓯᒪᓂᕐᒥᓂᒃ ᑕᒪᓐᓇ 
ᐃᑲᔪᕈᑎᒋᓯᒪᔭᖓ ᐃᑲᔪᕈᒪᓪᓗᓂ ᐊᓯᒥᓂᒃ 
ᒪᒃᑯᒃᑐᓂᒃ ᐊᕐᓇᓂᒃ ᓄᖅᑲᖅᑎᑦᑎᖁᓪᓗᒋᑦ 
ᐱᓂᕐᓗᑦᑕᐅᖃᑦᑕᕐᓂᖏᓐᓄᑦ.  
 
ᐅᖃᖅᑎᑦᑎᔩ, ᐃᓇᑕᒃᑲ ᒪᓕᒐᓕᐅᖃᑎᒃᑲ 
ᐃᓕᓴᕆᔪᒪᓪᓗᒍ ᒥᔅ ᓇᐅᓪᓚ ᐱᒃᑯᒋᕙᒋᓪᓗ 
ᓴᓚᖃᐅᓯᐊᓚᐅᕋᕕᑦ ᐃᓕᓴᕆᔭᐅᔾᔪᑎᒥᒃ 
ᓇᓗᖏᑦᑐᖓ ᑲᔪᓯᔾᔪᑎᖃᑦᑎᐊᕐᓂᐊᖅᑐᑎᑦ 
ᓴᙱᔫᓗᓂ ᐃᔾᔪᐊᒐᒃᓴᐅᓗᑎᓪᓗ ᐊᓯᖏᓐᓄᑦ, 
ᐊᓯᓐᓄᑦ ᒪᒃᑯᒃᑑᖃᑎᓐᓄᑦ ᐊᕐᓇᓄᑦ ᓄᓇᕗᒻᒥ. 
 
>>ᐸᑦᑕᑐᖅᑐᑦ 
 
ᐊᒻᒪᑦᑕᐅᖅ ᐅᖃᖅᑎᑦᑎᔩ, ᑖᒃᑯᐊ ᐃᓕᓴᕆᔪᒪᒃᑲ 
ᓯᕗᓪᓕᕐᐹᒥᒃ ᓕᕙᐃ ᓇᐅᓪᓚᖅ ᑖᓐᓇ ᐱᕋᑖᖅᑐᖅ; 
ᐊᒻᒪ ᓰᓚ ᐃᓕᐊᑦ ᑖᓐᓇᑦᑕᐅᖅ ᖁᓪᓕᒃᑯᓐᓂ 
ᐱᔭᐅᔪᖅ ᓰᓴ ᒨᓱ, ᑖᓐᓇᑦᑕᐅᖅ ᑲᑎᒪᔨᐅᖃᑕᐅᔪᖅ 
ᖁᓪᓕᒃᑯᓐᓂ ᔮᓂᐳ ᑖᓐᑕᓐ ᐊᒻᒪ ᑖᒃᑯᐊ ᑲᑎᒪᒻᒥᔪᑦ 
ᐊᒻᒪ ᕇᐋᓐ ᕚᓐ ᐳᕉᒃᑎᓐ ᐃᖅᑲᓇᐃᔭᖅᑎᒋᔭᕗᑦ 
ᐊᒻᒪ ᐄᕕ ᐅᓈᓕᒃ, ᓖᕙᐃ ᐊᓈᓇᖓ ᑖᓐᓇ 
ᐃᓕᓴᕆᑦᓯᐊᕈᒪᒻᒥᔭᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᔅᑕ 
ᑕᐹᖅᔪᒃ. 

ᐊᖓᔪᖅᑳᑉ ᐅᖃᐅᓯᖓ 018 - 3(1): ᐃᓄᐃᑦ 
ᖃᐅᔨᒪᔭᑐᖃᖏᑦ ᑲᑎᒪᔩᑦ (ᑕᐹᖅᔪᒃ) 

 

ᐊᖓᔪᖅᑳ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐊᓐᓄᕌᖃᑏ 
ᐅᖃᖅᑎᑦᑎᔩ. ᐅᓐᓄᓴᒃᑯᑦ ᐅᖃᖅᑎᑦᑎᔩ. 
ᐅᖃᖅᑎᑦᓯᔨ ᐅᓪᓗᒥ ᓇᖏᕐᓯᔪᒪᔪᖓ ᐅᑯᐊ 
ᑐᓴᖅᑕᐅᖁᒐᒃᑭᑦ ᖁᓕᓪᓗ ᑕᓪᓕᒪᓪᓗ ᐃᓄᐃᑦ 
ᑲᑎᒪᔨᖏᓐᓄᑦ, ᐃᓄᐃᑦ ᖃᐅᔨᒪᔭᑐᖃᖏᓐᓄᑦ 
ᑲᑎᒪᔨᒧᑦ ᓇᓗᓇᐃᖅᑕᐅᓯᒪᔪᑦ  
 

-ᕿᑎᕐᒥᐅᓂ ᐅᑯᐊᖑᔪᓇᐃ 
 

ᒪᐃᒃ ᐊᖑᑎ, ᑰᒑᕐᔪᖕᒥᐅᑕᖅ 
ᐋᓚᔅ ᐊᔭᓕᒃ, ᖁᕐᓗᖅᑐᕐᒥᐅᑕᖅ 
ᐊᕐᓇᐅᔪᖅ ᐊᓗᑭ, ᑕᓗᖅᔪᐊᕐᒥᐅᑕᖅ 

 

-ᑭᕙᓪᓕᕐᒥᒃ 
 

ᐃᒃᓱᖅᑐᖅ ᐃᑦᑐᖅ, ᓴᓪᓕᕐᒥᐅᑕᖅ 
ᐊᓐᑐᓚᐃ ᑕᐅᑐ, ᐃᒡᓗᓕᒑᕐᔪᖕᒥᐅᑕᖅ  

 

-ᕿᑭᖅᑖᓘᑉ ᐊᒡᒍᐊᓂᙶᖅᑐᖅ 
 

ᑯᓄᒃ ᐆᔪᑯᓗᒃ, ᐃᒃᐱᐊᕐᔪᖕᒥᑦ 
ᓚᐃᓴ ᓂᖏᐅᖅ, ᐊᐅᓱᐃᑦᑐᒥᑦ 
ᓕᐅᓂ ᖁᓐᓄᑦ, ᐃᒡᓗᓕᖕᒥᑦ 
ᒐᒪᐃᓕ ᕿᓗᖅᑭᓵᖅ, ᒥᑦᑎᒪᑕᓕᖕᒥ 

 

ᕿᑭᖅᑖᓗᒻᒥᐅᑦ ᐅᖅᑯᐊᓂ 
 

ᖃᕙᕙᐅᖅ ᖃᑦᓯᔭ, ᑭᓐᖓᓂᒃ 
ᔮᑯᐱ ᐃᖃᓗᔾᔪᐊᖅ, ᑲᖏᕐᖢᒑᐱᒃ 
ᓴᒥ ᐲᑕ, ᐃᖃᓗᖕᓂ 
ᐱᑐᕉᓯ ᖄᐱᒃ, ᐸᓐᓂᖅᑑᒥ 
ᕋᐃᒡᒋᓕ ᐊᕐᓇᖅᑯᖅ, ᕿᑭᖅᑕᖅᔪᐊᒥ 
ᓯᒥᐅᓂ ᐊᖅᐱᒃ, ᑭᒻᒥᕈᒻᒥ  

 

ᑖᒃᑯᐊ ᑕᕝᕙ ᒐᕙᒪᒃᑯᓐᓂ ᐱᔨᑦᑎᕋᖅᑎᐅᓂᐊᖅᑐᑦ 
ᐊᕕᑦᑐᖅᓯᒪᔫᔪᓂ ᑐᓴᐅᒪᑎᑦᑎᓇᓱᐊᕐᓗᑎᒃ 
ᐃᑲᔪᕋᓱᐊᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᕐᕌᒍᓄᑦ ᐱᖓᓲᓂᐊᖅᑐᓄᑦ.  
 

ᑖᒃᑯᐊ ᓇᓗᓇᐃᖅᑕᐅᓯᒪᖕᒪᑕ ᐊᔪᓐᖏᓐᓂᕆᔭᖏᑦ 
ᐃᓅᓯᕐᒥᓂ ᐊᑐᖅᓯᒪᔭᖏᑦ ᑕᒪᒃᑯᐊᓗ ᖃᓄᖅ 
ᐱᓕᕆᐊᕆᔪᒪᖃᑦᑕᖅᑕᖏᓪᓗ ᑖᒃᑯᐊ ᐊᑐᕐᖢᑎᒍ, 
ᑖᒃᑯᐊ ᒐᕙᒪᒃᑯᓐᓂ ᐱᔨᑦᓯᕋᑦᑎᐊᖁᒐᑦᑎᒍ, ᑖᒃᑯᐊ 
ᐃᓚᒋᔭᐅᔪᑦ ᑲᑎᒪᔨᒧᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ. ᐱᖓᓱᐃᓕᖓᓗᑎᒃ 
ᐊᕕᑦᑐᖅᑕᐅᓂᐊᕐᒪᑕ, ᐅᑯᐊᖑᓂᐊᖅᑐᑦ 
ᐱᖓᓱᐃᓕᖓᔪᑦ  

ᐃᖅᑲᖅᑐᐃᓂᓕᕆᔨᒃᑯᑦ, ᐃᓕᓐᓂᐊᖅᑐᓕᕆᓂᒃᑯᑦ, 
ᐋᓐᓂᐊᖃᑦᑕᐃᓕᑎᑦᑎᓂᖅ, ᐊᒻᒪᓗ ᐃᓄᓕᕆᓂᖅ, 
ᑖᒃᑯᐊ ᑕᕝᕙ ᐱᖓᓲᔪᑦ ᑲᑎᒪᔨᕋᓛᕆᔭᐅᓂᐊᖅᑐᑦ 
ᑖᒃᑯᓄᖓ ᐱᓕᕆᓕᖅᐸᑕ.  
 
ᐅᖃᖅᑎᑦᑎᔩ, ᑕᐃᒃᑯᐊ ᐅᐱᒋᑦᑎᐊᒻᒪᕆᑉᐸᒃᑲ 
ᐊᕐᕌᒍᓄᑦ 6-ᓄᑦ ᑲᑎᒪᔨᐅᓚᐅᖅᑐᑦ ᐃᓄᐃᑦ 
ᖃᐅᔨᒪᔨᑐᖃᖏᓐᓂᒃ ᐊᖏᔪᑲᓪᓚᖕᒥ ᐃᑲᔪᖅᓯᒪᖕᒪᑕ 
ᐊᒻᒪ ᑖᓐᓇ ᐱᔾᔪᑎᒋᓪᓗᒍ. 
 
ᑖᒃᑯᐊ ᓇᓗᓇᐃᖅᑕᕋᑖᖅᑐᑦ ᑲᑎᒪᔨᒧᑦ ᐊᒻᒪ 
ᑕᑎᒋᓂᐊᕐᓂᑦᑎᓐᓂ ᐃᑲᔪᕐᓂᐊᕐᓂᖏᓐᓂᒃ 
ᓂᕆᐅᒋᑦᑎᐊᖅᑖᓗᒃᑲ, ᑕᒪᒃᑯᐊ ᒐᕙᒪᒃᑯᑦ 
ᐱᓂᐊᕋᓱᐊᖅᑎᓪᓗᒋᑦ ᑕᒪᒃᑯᓄᖓ ᐃᓄᐃᑦ 
ᐱᐅᓯᖏᑦᑕ ᐃᓕᖅᑯᓯᖏᑦ ᒐᕙᒪᒃᑯᑦ ᓲᕐᓗ 
ᐱᓇᓱᓐᓂᐊᑎᓪᓗᒋᑦ ᑖᒃᑯᓂᖓ 
ᐃᑲᔪᖅᑕᐅᓂᐊᕐᒥᒐᑦᑕ, ᓂᕆᐅᑦᑎᐊᖅᐳᖓ ᑕᒪᑐᒪᓂ 
ᑖᒃᑯᐊ ᑲᑎᒪᔨᐅᓂᐊᖅᑐᑦ ᐃᑲᔪᕐᓂᐊᕐᓂᖏᓐᓂᒃ 
ᒐᕙᒪᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᔅᑕ 
ᓯᐅᑦᓴᒃ. 
 
ᐊᖓᔪᖅᑳᑉ ᐅᖃᐅᓯᖓ 019 - 3(1): 

ᒪᔪᓕᕆᓂᕐᒧᑦ ᑲᑎᒪᕐᔪᐊᕐᓂᖅ, ᑲᖏᖅᖠᓂᖅ 
ᒫᑦᓯ 16-ᒥᒃ 20-ᒧᑦ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᖁᕕᐊᓱᑦᑐᖓ 
ᐅᖃᖅᑎᑦᑎᔭᕆᐊᒃᓴᖅ ᓂᕐᔪᑎᓕᕆᓂᕐᒥᒃ  
ᑲᑎᒪᕐᔪᐊᕈᑎᒋᔭᐅᓚᐅᖅᑐᒥ ᑲᖏᖅᖠᓂᕐᒥ 
ᐱᓇᓱᐊᕈᓯᕆᔭᑦᑎᓐᓂ, ᑖᒃᑯᐊ ᑐᑭᒧᐊᒃᑎᑦᑎᔩᑦ 
ᑭᒡᒐᖅᑐᖅᑎᖃᓚᐅᖅᑐᑦ ᓄᓇᕗᑦ ᑐᓐᖓᕕᒃᑯᓐᓂ, 
ᓄᓇᕗᒥᓗ ᐆᒪᔪᓕᕆᔨᕐᔪᐊᑯᓐᓂ, ᓄᓇᕗᒻᒥᓗ 
ᐆᒪᔪᓕᕆᔨᕐᔪᐊᒃᑯᑦ ᐃᓄᐃᑦ ᑎᑎᕋᕐᕕᖁᑎᒋᔭᖏᑦ, 
ᓄᓇᕘᑉ ᒐᕙᒪᒃᑯᖏᓪᓗ.  
 
ᑕᐃᒪᓕ ᑭᐅᖁᓪᓗᒋᑦ ᑭᓐᖒᒪᔭᖏᓐᓂᒃ 
ᐃᓱᒪᓘᑎᒋᔭᖏᓐᓂᒃ ᓄᓇᕗᒻᒥᐅᑦ ᑖᒃᑯᐊ 
ᐋᖅᑭᑦᓱᑦᑎᐊᕆᐊᖃᕋᑦᑎᒍ ᓂᕐᔪᑎᓕᕆᓂᕐᒧᑦ 
ᐱᔾᔪᑎᒋᔭᐅᔪᑦ. ᐊᕙᑎᓕᕆᔨᒃᑯᑦ 
ᐃᖅᑲᓇᐃᔭᖃᑎᒌᒃᓯᒪᔪᑦ ᐱᓕᕆᖃᑎᖃᕐᖢᑎᒃ 
ᑖᑉᓱᒧᖓ ᐋᖅᑭᑦᓱᐃᓇᓱᕐᖢᑎᒃ ᑲᑎᒪᕐᔪᐊᕐᓂᕐᒥᒃ, 
ᑖᒃᑯᐊ ᑐᕌᒐᒃᓴᖃᖅᑐᑦ ᐱᐅᓯᒋᐊᖁᓪᓗᒋᑦ 
ᐃᑲᔪᖃᑎᒌᖁᓪᓗᒋᓪᓗ ᓂᕐᔪᑎᓯᕆᓂᕐᒥᒃ  

ᓄᓇᕗᒻᒥ. ᑲᑎᒪᕐᔪᐊᕐᓂᖅ ᑖᓐᓇ ᓇᓛᒎᖅᑐᒃᑯᑦ 
ᓄᐊᑦᑎᔾᔪᑎᒋᔭᐅᔪᖅ ᓂᕐᔪᑎᓂ 
ᓄᖒᑦᑎᕙᓪᓕᐊᖏᓪᓗᑕ ᐆᒪᔪᖃᑦᑕᖁᓪᓗᑕ 
ᓯᕗᓂᒃᓴᑎᓐᓂ.  
 
ᑲᑎᒪᔭᖅᑐᖃᑕᐅᓚᐅᖅᑐᑦ ᓂᕐᔪᓯᕆᓂᕐᒧᑦ 
ᑲᑎᒪᑎᓪᓗᒋᑦ ᒪᕐᕉᖃᑦᑕᓚᐅᖅᑑᒃ 
ᓄᓇᓕᖕᓃᓐᖔᖅᑐᑦ ᐊᖑᓇᓱᑦᑐᓕᕆᔨᒃᑯᖏᑦ, 
ᐊᒡᒍᖅᑐᖅᓯᒪᓂᕐᒥᓪᓗ ᐆᒪᔪᓕᕆᔨᒃᑯᓐᓂᒃ, 
ᑐᓐᖓᕕᒃᑯᓐᓂᒃ, ᐆᒪᔪᓕᕆᔨᕐᔪᐊᒃᑯᓐᓂᒃ, ᐃᓄᐃᓪᓗ 
ᓂᕐᔪᓯᕆᓂᕐᒧᑦ ᑎᑎᕋᕐᕕᖓᓂᒃ, ᑲᓇᑕᐅᓪᓗ 
ᒐᕙᒪᒃᑯᖏᓐᓂᒃ ᐊᒻᒪᓗ ᐆᒪᔪᓕᕆᓂᕐᒧᑦ 
ᐱᓕᕆᔨᐅᔪᑦ ᓄᓇᕗᒻᒥ. 130-ᖑᔪᑦ 
ᑲᑎᒪᔭᖅᑐᖃᑕᐅᓚᐅᖅᑐᑦ ᑕᐃᑲᓂ. ᖃᐅᔨᒪᔭᕗᓪᓗ 
ᐱᔾᔪᑎᐅᔪᑦ ᐊᑦᓱᕉᓴᐅᑎᒋᔭᐅᔪᑦ ᓂᕐᔪᓯᕆᓂᕐᒧᑦ 
ᖃᐅᔨᓴᕈᑎᒋᓂᕐᒧᑦ ᒥᐊᓇᖅᓯᓂᕐᒧᓪᓗ ᓄᓇᕗᒻᒥ 
ᐱᔭᕐᓂᖏᑦᑐᐊᓘᒻᒪᑕ.  
 
ᑲᑎᒪᓂᕐᒥᓗ ᐊᑕᐅᓯᕐᒥ ᐋᖅᑭᑲᐅᑎᒋᔪᓐᓇᕋᑎᒃ, 
ᑭᓯᐊᓂᓕ ᑲᑎᒪᓂᐅᔪᖅ ᑕᒪᓐᓇ 
ᐊᖅᑯᑎᑦᑎᐊᕙᐅᔪᖅ ᐱᓕᕆᕕᑦᑎᓐᓂ 
ᐋᖅᑭᑦᓱᐃᓇᓱᒃᑎᓪᓗᑕ ᖃᐅᔨᒪᔭᑐᖃᐅᔪᓂᒃ, 
ᖃᓪᓗᓈᓪᓗ ᖃᐅᔨᒪᔭᖏᓐᓂᒃ. ᑲᑎᒪᓂᑦᑎᓐᓂ 
ᑕᐃᓐᓇ ᑕᐃᒎᔭᐅᖃᓚᐅᖅᑐᖅ ᐃᖅᑲᓇᐃᔭᑎᒌᖕᓂᖅ 
ᓂᕐᔪᑎᑦ ᓄᖒᑦᑎᕙᓪᓕᐊᖏᓐᓂᕐᒥᒃ ᑕᒪᒃᑯᐊ 
ᑕᐃᒪᓐᓇ ᐃᓱᒪᔪᐃᓐᓇᐅᓗᐊᖅᑐᑦ ᓄᓇᕗᒻᒥᐅᑦ 
ᑎᒥᐅᔪᓪᓗ ᓂᕐᔪᓯᕆᓂᕐᒧᓪᓗ ᒥᐊᓂᖅᓯᓂᐅᔪᖅ.  
 
ᑕᐅᑐᓐᖑᐊᖅᑐᖅ ᓄᓇᕗᒻᒥ ᓂᕐᔪᓯᕆᓂᕐᒧᑦ 
ᐅᓄᕐᓂᖏᓐᓂᒃ ᐊᑐᐃᓐᓇᐅᖁᔨᓪᓗᑎᒃ 
ᓯᕗᓂᒃᓴᒃᑎᖕᓂ ᐆᒪᔪᖅᑕᐅᖃᑦᑕᓂᐊᕐᒪᑕ, ᑖᓐᓇ  
ᐱᖕᒪᕆᐅᔪᖅ ᖃᐅᔨᒪᑦᑎᐊᕆᐊᖃᕐᓂᐊᕋᑦᑕ 
ᐃᓕᖃᑎᒌᖃᑦᑕᕈᓐᓇᖁᓪᓗᑕᓗ ᑕᒪᒃᑯᐊ 
ᐱᓕᕆᖁᔪᓐᓇᕐᓂᐊᕋᑦᑎᒍ ᐊᒻᒪ 
ᐅᖃᖃᑎᒌᑦᑎᐊᖃᑦᑕᕐᓗᑕ ᐊᕙᑎᒋᔭᕗᑦ 
ᓂᕐᔪᓯᕆᓂᕐᒧᑦ ᐱᓕᕆᑦᑎᐊᕐᓂᐊᕋᑦᑎᒍ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. ᒥᔅᑕ 
ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 020 - 3(1): 

ᑲᑎᒪᔨᐅᖃᑎᒌᑦ ᒥᓂᔅᑕᕆᔭᐅᓪᓗᑎᒃ 
ᐃᓕᓐᓂᐊᖅᑐᓕᕆᓂᕐᒧᑦ, ᑲᓇᑕᒥᐅᑦ 
ᓄᓇᖃᖅᑳᖅᑐᓄᑦ ᐃᓕᓐᓂᐊᖅᑐᓕᕆᓂᕐᒧᑦ 
ᑲᑎᒪᖃᑎᒌᓐᓂᕆᔭᖓᑦ (ᑕᐹᖅᔪᒃ) 

 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᖃᖅᑎᑦᑎᔩ. ᒫᓐᓇ 
ᑐᓴᖅᑎᑦᑎᔪᒪᓕᕐᒥᒐᒪ ᑖᒃᑯᓂᖓ 
ᒪᓕᒐᓕᐅᖅᑎᐅᖃᑎᖕᓄᑦ ᑕᕝᕙᓂ ᐃᒡᓗᒦᑦᑐᓄᑦ. 
ᑕᐃᒪ ᓯᕗᓪᓕᖅᐹᑦᑎᐊᒥ ᐱᔭᕆᐅᖅᑐᐊᓘᓚᐅᕐᒥᒐᑦᑕ 
ᑕᒪᒃᑯᐊ ᓄᓇᖃᖅᑳᕐᓂᑯᒥᓃᑦ ᑲᑎᓚᐅᖅᓯᒪᒻᒪᑕ 
ᐃᓕᓐᓂᐊᖅᑐᓕᕆᓂᐅᑉ ᒥᒃᓵᓄᑦ. 
 
ᑕᖅᑭᕆᓚᐅᖅᑕᑦᑎᓐᓂ. ᐃᓕᓐᓂᐊᖅᑐᓕᕆᓂᕐᒧᑦ 
ᒥᓂᔅᑐᒋᔭᐅᔪᑦ ᑕᒪᕐᒥᒃ ᑲᓇᑕᓕᒫᒥ ᑲᑎᓚᐅᕐᒪᑕ 
40-ᓂᒃ ᑕᒪᒃᑯᐊ ᓄᓇᖃᖅᑳᖅᓯᒪᔪᑦ 
ᑲᑐᔾᔨᖃᑎᒌᖏᓐᓂᒃ ᐃᓚᖃᕐᖢᑎᒃ. 
ᖃᓄᖅᑑᕈᑎᒋᓚᐅᖅᑕᕗᑦ ᑕᒪᒃᑯᐊ 
ᓄᓇᖃᖅᑳᖅᓯᒪᔪᑦ ᐃᓕᓐᓂᐊᕈᑎᖏᑦ 
ᑭᖑᓪᓕᐅᖏᓐᓇᖅᐸᖕᒪᑕ ᑲᓇᑕᐅᖃᑎᖏᑦᑕ 
ᐊᓯᖏᓐᓂᒃ. 
 
ᐅᖃᖅᑎᑦᑎᔩ, ᑕᒪᓐᓇ ᐊᒃᓱᖕᒪᕆᐊᓗᖏᓛᖅ 
ᐱᓕᕆᑦᑎᐊᖕᓇᓚᐅᖅᑐᖅ, ᑐᓵᓚᐅᕋᑦᑕ ᑕᒪᒃᑯᐊ 
ᐊᑲᐃᓪᓕᐅᕈᑎᖃᕐᒪᖔᑕ ᓄᓇᖃᖅᑳᖅᑐᕕᓃᑦ 
ᐃᓕᓐᓂᐊᕐᕖᑦ ᐃᓗᐊᓐᓂ. ᐊᒻᒪᓗ ᐅᓇ ᓲᕐᓗ 
ᖁᖓᒋᐊᒃᓯᓐᓇᓚᐅᖅᑐᖅ ᐅᐱᒍᓱᓐᓇᓚᐅᖅᑐᕐᓘᓐᓃᑦ 
ᓇᓗᓇᕈᓐᓃᓚᐅᕐᒪᑦ ᓄᓇᕘᒥᐅᑦ ᓯᕗᓪᓕᐅᓕᕐᒪᑕ 
ᑕᒪᒃᑯᓂᖓ ᓄᓇᖃᖅᑳᖅᓯᒪᔪᑦ ᐃᓕᓴᐅᑎᒃᓴᖏᓐᓂᑦ 
ᐋᖅᑭᒃᓱᐃᕙᓪᓕᐊᓂᖓᓄᑦ ᐃᓄᐃᓐᓂᑦ 
ᐅᖃᐅᓯᖏᓐᓂᑦ ᑐᓐᖓᕕᖃᖅᖢᑎᒃ. ᑕᒪᓐᓇ 
ᐅᐱᓐᓇᑦᑎᐊᒻᒪᕆᓚᐅᖅᑐᖅ. 
 
ᐅᓪᓘᒃ ᑖᒃᑯᐊ ᒪᕐᕉᒃ ᐊᑐᖅᑎᓪᓗᑎᒍ ᑕᒪᒃᑯᐊ 
ᐊᔾᔨᒌᓐᖏᕈᓘᔭᖅᑐᒥᒃ ᐱᓯᒪᔪᑦ ᐊᒻᒪ 
ᓄᓇᖃᖅᑳᖅᓯᒪᔪᓂᑦ ᑲᑐᔾᔨᖃᑎᒌᓐᓃᓐᖔᖅᑐᑦ 
ᓇᓗᓇᐃᖅᓯᕙᓪᓕᐊᓚᐅᕐᒪᑕ ᐃᓱᒫᓘᑎᒋᔭᒥᓐᓂᑦ 
ᑕᒪᒃᑯᓂᓐᖓ ᐃᓕᓐᓂᐊᕐᓂᐅᑉ ᒥᒃᓵᓅᖓᔪᒥᒃ ᐊᒻᒪᓗ 
ᖃᓄᖅ ᓈᒻᒪᓈᖅᑐᒥᒃ ᐱᓕᕆᖃᑦᑕᖅᓯᒪᒻᒪᖔᑕ ᐊᒻᒪ 
ᑭᓱᓂᑦ ᐊᒃᓱᕈᕈᑎᖃᖃᑦᑕᕐᒪᖔᑕ. ᑕᐃᒪᓕ 
ᓇᓗᓇᐃᓚᐅᕐᒥᔪᒍᑦ ᓇᐅᒃᑯᑦ 
ᐱᐅᓂᖅᐹᖑᒍᓐᓇᕋᔭᕐᒪᖔᑦ, ᑖᒃᑯᐊ ᐅᓪᓗᑦ 
ᖃᒃᓰᓐᓇᐅᒐᓗᐊᑦ ᑕᒪᒃᑯᐊ ᐊᒃᓱᒻᒪᕆᖏᓛ 
ᓴᓐᖏᑦᑎᑉᐹᓪᓕᓚᐅᖅᐳᒍᑦ ᑲᑐᔾᔨᖃᑎᒌᒍᓕᖅᖢᑕ 
ᑕᒫᓂ ᓄᓇᖃᖅᑳᖅᓯᒪᔪᓂᑦ ᑲᓇᑕᒥ. 
 
ᐅᖃᖅᑎᑦᑎᔩ, ᑐᓐᖓᕕᒃᑯᑦ 
ᑭᒡᒐᖅᑐᑦᑎᖃᑦᑎᐊᓚᐅᕐᒪᑕ ᑕᕝᕙᓂ ᑲᑎᒪᓂᐅᔪᒥ 
ᓴᓐᖏᔪᒥᑦᑕᐅᖅ ᐅᖃᐅᓯᕐᒥᒃ ᓴᖅᑮᓚᐅᕐᒥᔪᑦ ᐃᓄᐃᑦ 
ᐱᔾᔪᑎᒋᓪᓗᒋᑦ ᐊᒻᒪᓗ ᖃᓄᖅ ᑕᒪᒃᑯᐊ ᓄᓇᕗᒻᒥ 
ᐃᓄᐃᑦ ᐊᒃᓱᕉᑎᖃᕐᒪᖔᑕ ᐃᓕᓐᓂᐊᕐᕖᑦ 
ᐃᓗᐊᓐᓂ. ᖁᕕᐊᓇᑦᑎᐊᒻᒪᕆᓚᐅᖅᑐᖅ ᑕᒪᓐᓇ 
ᐱᕙᓪᓕᐊᑦᑎᐊᖅᑐᐊᓘᓂᖓᓂᒃ ᐊᒻᒪᓗ  

ᓄᓇᕘᒻᒥᐅᓄᑦ ᑐᕌᖓᓪᓚᕆᑦᑐᓂᑦ ᐃᓕᓴᐅᑎᒃᓴᓂᑦ  
ᒫᓐᓇ ᐋᖅᑭᒃᓱᐃᕙᓪᓕᐊᓂᕆᔭᑦᑎᓐᓂᑦ ᑕᒪᓐᓇ 
ᐅᐱᓐᓇᒻᒪᕆᓚᐅᕐᒪᑦ. 
 
ᐅᖃᖅᑎᑦᑎᔩ, ᑕᒪᒃᑯᐊ ᐅᖃᐅᓰᓐᓄᑦ ᒪᕐᕉᓐᓄᑦ 
ᐊᑐᖅᖢᑕ ᐃᓕᓐᓂᐊᖅᑎᑦᑎᕙᓪᓕᐊᓂᖅ ᓄᓇᓕᓐᓄᑦ 
ᑐᓐᖓᔪᓂᑦ ᑕᒪᒃᑯᐊ ᐋᖅᑭᒃᓱᖅᑕᐅᓇᓱᐊᖅᑎᓪᓗᒋᑦ 
ᐃᓐᓇᕆᔭᕗᑦ ᐱᒻᒪᕆᒋᓂᐊᕋᑦᑎᒍ 
ᑕᑎᒋᔭᕆᐊᖃᕐᓂᐊᕋᑦᑎᒍ 
ᐃᑲᔪᖅᑎᒋᔭᕆᐊᖃᕐᓂᐊᕋᑦᑎᒍ ᐃᓕᓐᓂᐊᕐᕖᑦ 
ᐃᓕᓴᐅᑎᒃᓴᓂᑦ ᐋᖅᑭᒃᓱᐃᕙᓪᓕᐊᓕᖅᑎᓪᓗᒋᑦ. 
ᐊᒻᒪᓗ ᑖᓐᓇ ᐊᖏᕈᑕᐅᓯᒪᔪᖅ ᐃᓕᓐᓂᐊᕐᓂᕐᒧᑦ 
ᒪᓕᒐᖅ ᐊᑐᓕᖅᑕᐅᕙᓪᓕᐊᓂᐊᖅᑎᓪᓗᒍ, 
ᐃᓐᓇᕆᔭᕗᑦ ᑕᒪᒃᑯᐊ 
ᑐᓐᖓᕕᒋᔭᕆᐊᖃᓪᓚᕆᒃᑲᑦᑎᒍ. ᑖᓐᓇ 
ᐊᒃᓱᕉᑎᒋᒻᒪᕆᓐᓂᐊᖅᑕᕗᑦ ᐃᓕᓐᓂᐊᕐᕕᑉᐳᑦ 
ᐃᖏᕐᕋᔪᓐᓇᑦᑎᐊᖁᓪᓗᒋᑦ ᓯᕗᓂᕆᓂᐊᖅᑕᑦᑎᓐᓂ. 
 
ᓄᓇᕘᑦ ᒐᕙᒪᒃᑯᑦ ᑕᒪᑐᒥᓐᖓ 
ᖁᕕᐊᓲᑎᖃᑦᑎᐊᖅᐳᑦ. ᖃᐅᔨᒪᖅᑰᔨᓕᕋᑦᑕ 
ᐃᓄᓐᓄᑦ ᐃᓕᓴᐅᑎᒃᓴᐃᑦ ᑕᒪᒃᑯᐊ ᐱᐅᔪᒻᒪᕆᒻᒥᒃ 
ᐋᖅᑭᒃᓯᓂᐊᕐᓂᑦᑎᓐᓂᑦ, ᐊᒻᒪ ᖁᕕᐊᓱᒃᑐᐊᓘᕗᒍᑦ 
ᑕᒪᒃᑯᐊ ᑕᑎᖅᑖᕋᑦᑕ ᐱᖃᑎᖃᕐᓂᐊᓕᕋᑦᑕᓗ 
ᖃᐅᔨᒪᔮᓕᕋᑦᑕᓗ ᓄᓇᖃᖅᑳᖃᑎᒋᓯᒪᔭᑦᑎᓐᓂ 
ᑕᒫᓂ ᑲᓇᑕᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᕐᕕᖓ. 
ᐱᑕᖃᕈᓐᓃᖅᐹᑦ, ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ ᓂᓐᖓᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 041 - 3(1): 

ᓴᓇᖃᑎᒋᔪᒪᑦᑎᐊᕐᓂᐊᕐᓂᖏᑦ ᑭᕙᓪᓕᕐᒥ 
ᒪᓕᒐᓕᐅᖅᑏᑦ (ᓂᓐᖓᖅ) 

 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᒃᓴᕋ 
ᐅᖃᐅᓯᕆᓂᐊᓵᕐᓗᒍ ᓂᕈᐊᖅᑕᐅᕕᒋᓯᒪᔭᓐᓂᑦ 
ᓇᐅᔮᓂ, ᐊᑯᓪᓕᐅᑉ ᐃᓗᐊᓂ, ᐊᒻᒪᓗ ᑰᒑᕐᔪᒻᒥ 
ᐊᑯᓪᓕᐅᑉ ᐃᓗᐊᓂ ᒫᑕᒻ ᐳᕇᒻᒥᐅ ᑕᐃᒃᑯᐊ 
ᐃᓕᑕᕆᖁᖅᑲᐅᔭᖏᑦ ᐃᓕᑕᕆᔪᒪᕙᒃᑲ ᓯᕗᓪᓕᕐᒥᒃ. 
ᖁᔭᓐᓇᒦᒃ. 
 
ᐅᖃᖅᑎᑦᑎᔩ, ᑕᐃᒪ ᐹᓂ ᕿᑎᕐᒥᐅᑕᐅᒐᒪ 
ᑰᒑᕐᔪᒻᒥ. ᐅᑯᐊ ᓴᓇᖃᑎᒋᔪᒪᑦᑎᐊᕐᓂᐊᖅᑕᒃᑲ  

ᑭᕙᓪᓕᕐᒥ ᒪᓕᒐᓕᐅᖅᑎᑦ ᑕᐃᓂᐊᖅᐸᒃᑲ.  
 
ᐊᖓᔪᖅᑳᖅ ᑕᒑᖅ ᑰᓕ, 
ᓴᓇᖃᑎᒋᔪᒪᑦᑎᐊᕐᓂᐊᖅᑕᒋᑦ, ᐊᒻᒪᓗ ᐊᖓᔪᖅᑳᖅ 
ᓗᐊᓐ ᑯᓱᒐᖅ ᓴᓇᖃᑎᒋᔪᒪᑦᑎᐊᕐᓂᐊᖅᑕᕋ ᑖᕙᓂ 
ᑭᕙᓪᓕᕐᒥ, ᑭᕙᓪᓕᕐᒧᐊᖅᑕᓕᕋᒪ, ᐊᒻᒪᑦᑕᐅᖅ 
ᐊᖓᔪᖅᑳᖅ ᓯᐅᑦᓴᒃ ᐊᕐᕕᐊᓃᓐᖔᖅᑰᕐᒪᑦ 
ᓴᓇᖃᑎᒋᔪᒪᑦᑎᐊᕐᓂᐊᕐᒥᔭᕋ ᑖᕙᓂ ᑭᕙᓪᓕᕐᒥ, 
ᐊᒻᒪᓗ ᒨᓯᓯ ᐊᐅᐸᓗᒃ ᑖᕙᓂ ᑭᕙᓪᓕᕐᒥ ᓇᐅᔮᑦ 
ᐃᓱᒪᒋᓗᒍ ᓴᓇᖃᑎᒋᔪᒪᑦᑎᐊᕐᓂᐊᖅᐸᒋᑦ, ᐊᒻᒪᓗ 
ᔮᓂ ᓂᖏᐅᖓᓐ ᑖᕙᓂ ᑭᕙᓪᓕᕐᒧᑦ ᐊᑕᓕᕋᒪ 
ᑖᒃᑯᐊ ᓴᓇᖃᑎᒋᔪᒪᑦᑎᐊᕐᓂᐊᖅᐸᒃᑲ. 
 
ᐳᐃᒍᓐᖏᑕᕋᓗᐊᒃᑲ ᕿᑎᕐᒥᐅᑦ 
ᒪᓕᒐᓕᐅᖅᑎᐅᖃᑎᒋᔭᒃᑲ ᑕᑯᖃᑦᑕᐃᓐᓇᕋᒃᑭᓪᓕ. 
ᑕᒪᓐᓇ ᓂᕈᐊᖅᑕᐅᓂᖅ ᑭᒡᒐᖅᑐᖅᑕᐅᓂᖅ 
ᐊᑐᓪᓚᕆᒻᒪᑦ, ᐊᒃᓱᐊᓗᒃ ᖁᔭᓇᖃᑦᑕᕐᒪᑦ 
ᓂᕈᐊᖅᑕᐅᓂᖏᓐᓄᑦ ᓱᓕᒐᓗᐊᖅᖢᓂ 
ᓂᕈᐊᖅᑕᐅᓪᓗᓂ.  
 
ᐊᒻᒪᓗ ᑕᐃᓐᓇ ᓇᐅᔮᓪᓗ ᑰᒑᕐᔪᓪᓗ 
ᐊᔾᔨᖃᓐᖏᒻᒪᑎᒃ ᑕᒫᓂ ᓄᓇᕘᑉ ᐃᓗᐊᓂ 
ᓂᕈᐊᖅᑕᐅᓯᒪᓂᒃᑯᑦ. ᐅᓇ ᐆᑦᑑᑎᒋᓂᐊᖅᐸᕋ, 
ᓇᐅᔮᓅᖓᐅᓗᖓ ᔅᑮᑑᒃᑯᑦ ᐅᓪᓗᖅ ᐊᑕᐅᓯᖅ,  
ᑰᒑᕐᔪᒻᒥᒃ ᓇᐅᔮᓄᐊᕈᓐᓇᖅᑐᖓ. ᑎᒻᒥᓲᒃᑰᕈᒪᓕ 
ᐅᓪᓗᓄᑦ ᒪᕐᕉᓐᓄᑦ ᑕᐃᑯᖓ ᑎᑭᑦᑐᓐᓇᕋᒪ.  
 
ᑖᓐᓇ ᓯᕗᓂᒃᓴᑉᑎᓐᓂ ᐃᓱᒪᒋᔭᕆᐊᖃᕐᓂᐊᖅᑕᕗᑦ 
ᓇᐅᔮᕐᒥᐅᓪᓗ ᑰᒑᕐᔪᒻᒥᐅᓪᓗ ᐱᔪᒪᔭᖓᑦ ᐃᓱᒪᒋᓗᒍ, 
ᐅᕙᖓ ᐱᔪᒪᔭᕋᐅᓐᖏᑦᑐᖅ. ᑕᐃᒪᓐᓇ 
ᐃᑲᔪᖅᑎᒋᔪᒪᓂᖅᐸᑦᓯ. ᖁᔭᓐᓇᒦᒃ, ᐅᖃᖅᑎᑦᑎᔩ.  

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐴᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 042 - 3(1): 

ᓇᑦᑎᓕᕆᓂᕐᒥᑦ ᐃᑲᔪᖅᓱᕐᓂᖅ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 
ᓂᑯᕕᑦᑐᖓ ᐃᑲᔪᖅᑕᐅᔪᒪᓪᓗᖓ ᒐᕙᒪᒃᑯᑦ 
ᐱᓕᕆᓇᓱᑦᑕᖓ ᕿᓯᓐᓂᒃ ᐃᓛᒃ 
ᓇᑦᑎᑦᓯᐅᖃᑦᑕᓂᕐᒥᒃ, ᕿᓯᓕᕆᓂᖅ ᐅᑉᐱᕈᓱᑦᑐᖓ 
ᑕᒫᓂ ᒪᓕᒐᓕᐅᖅᑏᑦ ᐃᓕᓴᖅᓯᖕᒪᑕ ᐊᖑᓇᓱᖕᓂᒃ 
ᓇᑦᑎᖕᒥ ᐊᒃᓱᐊᓗᒃ ᐱᖕᒪᕆᐅᖕᒪᑦ.  
 
ᖁᕕᐊᓱᑦᑐᖓ ᑐᓴᕋᒪ ᑖᒃᑯᓇᓐᖓᑦ 
ᒪᓕᒐᓕᐅᕐᕕᖕᒦᓐᖔᖅᑐᓂᒃ ᓇᓗᓇᐃᖅᓯᔪᑦ ᖃᓄᖅ 
ᐱᖕᒪᕆᐊᓗᒃ ᓇᒃᑎᖅ ᓄᓇᕗᒻᒥᐅᓄᑦ. ᓄᓇᕗᑦ 
ᑮᓇᐅᔾᔭᒃᓴᕈᑎᒋᔭᖏᓐᓄᑦ ᓄᓇᕗᓪᓗ 
ᑭᓇᐅᓂᖓᓄᑦ.  
 
ᐅᖃᖅᑏ, ᐃᖅᑲᓇᐃᔭᖃᑎᒌᒃᑎᓪᓗᑕ ᓴᓐᖏᔪᒥ 
ᐊᐅᓪᓚᖅᑎᑦᑎᔪᓐᓇᖅᑐᒍᑦ ᑲᓇᑕᒥᐅᓄᑦ 
ᓄᓇᕐᔪᐊᕐᒥᐅᓄᓪᓗ ᑕᒪᓐᓇ ᐱᔾᔪᑎᐅᔪᖅ 
ᐱᖕᒪᕆᐊᓘᖕᒪᑦ ᐅᕙᑦᑎᓐᓄᑦ ᑕᐃᒪᓕ 
ᓴᐳᖕᒥᒃᖤᕆᐊᖃᓕᕌᖓᑦᑕ ᓇᑦᑎᒃᓯᐅᖕᓂᕐᒥᒃ 
ᓄᖅᑲᔾᔮᖏᓐᓇᑦᑕ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑏ.  
 
ᒪᓕᒐᓕᐅᖅᑏᑦ ᐃᓚᖓᑦ: ᐃᓛᒃ, ᐃᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᓇᓄᓕᒻᒧᑦ, ᒥᔅᑕ ᓂᖏᐅᖓᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 043 - 3(1): 

ᐱᕕᒃᓴᖃᑦᑎᐊᖁᔨᓂᖅ ᓄᓇᕗᒥ 
ᓄᓇᓕᕋᓛᖑᓂᖅᓴᓂᑦ (ᓂᖏᐅᖓᓐ) 

 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ ᓂᑯᕕᑦᑐᖓ ᐅᓪᓗᒥ ᑐᒃᓯᕋᕐᕕᒋᓪᓗᒋᑦ  

ᒐᕙᒪᒃᑯᑦ ᐃᖅᑲᓇᔭᖅᐸᓪᓕᐊᖁᓪᓗᒋᑦ 
ᐱᕕᒃᓴᖃᖁᓪᓗᒋᑦ ᓄᓇᕗᒻᒥ ᒥᑭᑦᑑᑕᐅᓂᖅᓴᓂ 
ᓄᓇᓕᐅᔪᑦ.  
 
ᐅᖃᖅᑏ, ᓄᓇᓖᑦ ᒥᑭᑦᑑᑕᐅᓂᖅᓴᓂ, ᓲᕐᓗ 
ᑭᒡᒐᖅᑐᖅᑕᒃᑲᓂ, ᐃᑉᐱᒍᓱᖃᑦᑕᕐᒪᑕ 
ᑭᑭᑕᐅᓯᒪᓇᓱᒋᓪᓗᑎᒃ ᐱᒋᐊᖅᑕᐅᔪᓂᒃ ᐊᒻᒪ 
ᓴᓇᔭᐅᓇᓱᒃᑐᓂ ᐊᖏᔫᑎᓂᒃ, ᑕᐃᒃᑯᐊ ᓄᓇᓖᑦ 
ᐱᐅᔪᓂᒃ ᓴᖅᑭᑦᑎᔪᓐᓇᕐᒥᖕᒪᑕ ᓇᖕᒥᓂᖅ. ᓲᕐᓗ 
ᓴᖅᑭᑕᐅᓚᐅᖅᑐᖅ ᐃᒡᓗᓕᒑᕐᔪᒥᒃ 
ᐅᖃᐅᓯᕆᓚᐅᖅᑕᕋ ᑲᑎᒪᑎᓪᓗᑕ.  
 
ᑭᓯᐊᓂᓕ ᒥᑭᑦᑑᑕᐅᓂᖅᓴᓂ ᓄᓇᓖᑦ ᑐᓱᖃᑦᑕᕐᒪᑕ 
ᑮᓇᐅᔭᓂᒃ ᐊᑐᖅᑕᐅᔪᓂᒃ ᐱᖁᑎᕐᔪᐊᓄᑦ 
ᐱᓕᕆᔾᔪᑎᐅᔪᓂᒡᓗ ᓄᓇᓕᖕᓂ ᐊᖏᔫᑕᐅᓂᖅᓴᓂ 
ᐃᓱᒪᓕᖃᑦᑕᕐᒪᑕ ᑭᑭᑕᐅᓇᓱᒋᒡᓗᑎᒃ.  
 
ᐅᖃᖅᑏ, ᒥᑭᑦᑑᑕᐅᓂᖅᓴᓂ ᓄᓇᖃᖅᑐᑦ 
ᕿᒪᒃᑕᐅᔪᒪᓐᖏᑦᑎᐊᕐᒪᑕ, ᐊᔪᕐᓇᖃᑦᑕᕐᒪᑕ 
ᐃᓛᓐᓂᒃᑯᑦ ᐊᖏᕐᕋᒥᓂᒃ ᕿᒪᐃᔭᕆᐊᒃᓴᖅ 
ᐃᓚᒥᓂᒡᓗ, ᓄᑖᓂᒃ ᕿᓂᕆᐊᕐᓗᑎᒃ 
ᐃᖅᑲᓇᐃᔮᒃᓴᓂᒃ. ᐃᒃᐱᒍᓱᑦᑐᖓ ᒐᕙᒪᒃᑯᑦ 
ᐊᑐᐃᓐᓇᐅᑎᑦᑎᔾᔫᒥᔭᕆᐊᓖᑦ ᐱᔭᒃᓴᓂᒃ ᓄᓇᓕᖕᓂ.  
 
ᐅᖃᖅᑏ, ᑖᒃᑯᐊ ᓄᓇᕗᑦ ᓯᕗᒧᐊᒃᑎᐊᖁᓪᓗᒍ 
ᑲᔪᖏᖅᓴᐅᑕᐅᖁᓪᓗᒋᑦ ᐃᓕᓐᓂᐊᕐᓂᖅ ᐊᖕᒪ 
ᐱᓕᒻᒪᒃᓴᕐᓂᖅ. ᒐᕙᒪᒃᑯᑦ ᑮᓇᐅᔭᓂᒃ ᐊᑐᕆᐊᓖᑦ 
ᐃᓕᓐᓂᐊᖅᑎᖁᑎᕗᑦ ᐊᑦᑕᕐᓇᖏᑦᑎᐊᖅᑐᓂᒃ 
ᐃᓕᓐᓂᐊᕐᕕᖁᓪᓗᒋᑦ, ᐃᓕᓐᓂᐊᑦᑎᐊᖁᓪᓗᒋᑦ 
ᐊᒻᒪᓗᑦᑕᐅᖅ ᑕᐅᑐᓐᖑᐊᖅᑕᖏᓐᓂᒃ.  
 
ᒐᕙᒪᒃᑯᑦ ᑖᒃᑯᐊ ᑮᓇᐅᔭᓂᒃ ᐊᑐᕆᐊᓖᑦ 
ᐱᓕᖕᒪᒃᓴᐅᑎᒃᓴᐅᓂᐊᖅᑐᓄᑦ ᓄᓇᓕᖕᓂ ᑕᐃᑲᓂ 
ᐅᕝᕙᓗ ᐊᕙᑎᒋᔭᖏᓐᓂᒃ ᑕᐃᒪᓐᓇ ᐊᑐᕐᓗᓂᒋᑦ 
ᐃᓕᓐᓂᐊᖅᑎᑦᑎᔪᓐᓇᕐᓂᐊᕐᒪᑕ ᐱᕕᒃᓴᐅᓂᐊᖅᑐᑦ 
ᐃᖅᑲᓇᐃᔮᒃᓴᓄᑦ ᓴᖅᑭᑦᑎᖃᑦᑕᖅᑐᑦ ᑕᐃᒃᑯᐊ 
ᐊᑐᖅᑕᐅᓗᑎᒃ.  

ᐅᖃᖅᑏ, ᐆᑦᑑᑎᑦᑎᐊᕙᒃ ᒐᕙᒪᒃᑯᑦ ᐱᖁᑎᕐᔪᐊᓂᒃ 
ᓴᖅᑭᑦᑎᕙᓪᓕᐊᓂᖅ ᐱᓕᒻᒪᒃᓴᐅᑎᒃᓴᓂᒡᓗ 
ᐱᓕᕆᐊᒃᓴᓂᒃ ᓄᓇᓕᖕᓂ, ᓄᓇᓕᖕᓂ ᓲᕐᓗ 
ᐃᓐᓇᐃᑦ ᐃᓕᓐᓂᐊᕐᕕᒃᓴᖓ ᒥᑦᑎᒪᑕᓕᖕᒥ 
ᓴᓇᔭᐅᓚᐅᖅᑐᖅ, ᑕᐃᒪᓐᓇ 
ᐱᓕᒻᒪᒃᓴᐃᑎᑦᑎᖃᑦᑕᖅᑎᓪᓗᒋᑦ ᐊᒃᑐᐊᓗᑎᒃ 
ᐃᖅᑲᓇᐃᔮᒃᓴᓄᑦ ᓲᒡᓗ, ᓄᓘᔮᖕᓂ 
ᐅᔭᕋᖕᓂᐊᕕᖕᒧᑦ.  
 
ᐅᖃᖅᑏ, ᑕᐃᒪᓐᓇᐃᑦᑐᓂᒃ ᒐᕙᒪᒃᑯᑦ ᑮᓇᐅᔭᓂᒃ 
ᐊᑐᕆᐊᓖᑦ ᓄᓇᕗᒻᒥ ᐊᒡᒍᖅᑐᖅᓯᒪᓂᓕᒫᓂ 
ᐱᓗᐊᖅᑐᓂ ᓄᓇᓕᖕᓂ ᒥᑭᑦᑑᑕᐅᓂᖅᓴᓂ, 
ᐊᔭᐅᖅᑐᖅᐸᒃᑲ ᒐᕙᒪᒃᑯᓪᓗ ᑕᐃᑦᓱᒧᖓ 
ᑐᕌᖅᐸᓪᓕᐊᖁᓪᓗᒋᑦ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᕐᕕᖓ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ ᐊᒻᒪᓗ 
ᑎᑭᕋᕐᔪᐊᒧᑦ, ᒥᔅᑕ ᑯᓱᒐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 044 - 3(1): 

ᑐᑭᓯᒋᐊᕈᑎᑦ ᓂᕈᐊᖅᑕᐅᓯᒪᕕᐊᑕ 
ᑎᑎᕋᕐᕕᖓᓐᓂᒃ/Hᐋᑭᕐᓂᕐᒧᓪᓗ (ᑯᓱᒐᖅ) 

 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 
ᐅᖃᖅᑎᑦᓯᔩ. ᐅᑉᓗᒥ ᓂᕈᐊᖅᑕᐅᓯᒪᕝᕕᒋᔭᒃᑲ  
ᑲᖏᖅᖠᓂᕐᒥ, ᑲᖏᖅᖠᓂᐅᑉ ᓂᒡᒋᐊᓂ ᐊᖕᒪ 
ᑎᑭᕋᕐᔪᐊᖕᒥ, ᐅᑉᓗᒃᑰᖅᐸᒃᑲ. ᑕᐃᒃᑯᐊᓗ 
ᖃᐅᔨᒪᖁᕝᓗᒋᑦ ᑎᑎᕋᕐᕕᒃᐳᑦ ᒫᓐᓇ 
ᐅᒃᑯᐃᖓᓕᕐᒪᑕ ᐱᓕᕆᔨᒋᔭᕋ ᒪᓄ ᓇᑦᑕᖅ 
ᑎᑭᕋᕐᔪᐊᒦᓪᖢᓂ ᐊᒻᒪ ᔮᓂ 1, ᔮᓂ ᐊᔭᕈᐊᖅ 
ᑲᖏᖅᖠᓂᕐᒥ ᑎᑎᕋᕐᕕᒃᑎᓐᓃᕐᖢᓂ. ᑖᒃᑯᐊ 
ᖃᐅᔨᒪᔭᐅᕙᒌᖁᑉᓗᒋᑦ.  
 
ᐊᒻᒪ ᐱᖃᑖ ᓴᕆᒪᕆᔪᒪᕝᕙᓪᓗᒋᑦ ᑲᖏᖅᖠᓂᕐᒥ 
ᕼᐊᑭᖅᑐᑦ ᓄᖅᑲᓱᐃᑦᑐᑦᓯᐊᖑᒻᒪᑕ, ᐃᑉᐸᑦᓵᓂ 
ᑲᖏᖅᖠᓂᕐᒦᕐᖢᖓ ᑕᐅᑐᓚᐅᕋᒪ  

ᕼᐊᑭᖅᑐᐊᓗᓐᓂ ᓇᑭᓗᑦᑖᕐᖠᐊᖅ 
ᑎᑭᑕᐅᓯᒪᓚᐅᕋᑦᑕ ᕿᑎᕐᒥᐅᓂᒃ ᐊᒡᓛᑦ 
ᑎᑭᑕᐅᓚᐅᕋᑦᑕ.  
 
ᑐᓐᖓᓱᓚᐅᖅᑐᑦ ᓇᓗᓇᓐᖏᑦᑐᖅ ᕿᑎᒋᐊᖅᑐᖅᑐᑦ 
ᑲᖏᖅᖠᓂᕐᒧᑦ ᑐᓐᖓᓱᖃᑦᑕᕐᓕᓪᓗ.  
 
ᓴᕆᒪᒋᓗᐊᕈᒪᑉᓗᒋᑦ ᓵᓚᒃᓴᓚᐅᖅᑐᑦ ᐊᕙᑕᖅ 
2009-ᒥ ᑲᖏᖅᖠᓂᖅ Minors, ᐊᒻᒪ ᐱᖃᑖᓂ 
ᓴᕆᔪᒪᓪᓗᒋᑦᑕᐅᖅ ᑲᖏᖅᖠᓂᕐᒥᐅᑕᐃᑦ ᑕᒪᐅᖓ 
ᐃᖃᓗᓐᓄᑦ ᕿᑎᒋᐊᖅᑐᓚᐅᖅᑐᑦ 
ᑐᒡᓕᕆᔭᐅᒪᐅᕐᒪᑕ Bantam ᕼᐊᑭᖅᑎᑯᓗᖏᑦ 
ᐃᑉᐸᒃᓴᖅ ᓴᓇᑦᑕᐃᓕᒥᑦ ᑕᒫᓂ ᕿᑎᑦᑎᓪᓗᒋᑦ 
ᓴᕆᒪᒋᕙᒃᑲ. ᐊᒻᒪ ᓄᑲᑉᐱᐊᕐᒧᐊ ᑲᖏᖅᖠᓂᕐᒥᑦ 
ᕿᑎᓚᐅᕐᒥᒻᒪᑕᑦᑕᐅᖅ ᑕᐃᒃᑯᐊ 
ᖃᖏᕐᖠᓂᕐᒦᑦᑐᑎᓪᓕ ᓵᓚᒃᓴᓚᐅᕐᒪᑕ 
ᓴᕆᒪᒋᑦᑎᐊᐸᒃᑲ ᐊᖏᔪᒥᑦ ᕿᑎᑦᑎᐊᖃᑦᑕᕐᓕᑦ 
ᑕᒫᓂ ᓄᓇᕗᑦ ᐃᓗᐊᓂ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓ, ᒥᔅᑕ 
ᐅᑲᓕᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 045 - 3(1): 

ᖃᒧᑕᐅᔭᕐᓂᕐᒧᑦ ᐊᑦᑕᓇᖅᑕᐃᓕᒪᓂᖅ 
ᐃᖃᓗᓐᓂ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓂᖁᐊᖅᑕᐅᖃᑎᒋᓯᒪᔭᒃᑲ 
ᑐᓴᖃᑦᑕᐸᓪᓕᐊᓕᖅᑐᓯᖃᐃ ᑕᒫᓂ ᐃᖃᓗᓐᓂ 
ᐊᑦᑕᓇᖅᓯᕙᓪᓕᐊᔫᔮᓕᕐᖓᑦ, 
ᑲᑉᐱᐊᓇᕈᔪᒻᒪᕆᑉᐸᓕᖅᑐᓂ ᐃᓛᓐᓂᒃᑯᑦ ᐃᒫᒃ, 
ᖃᒧᑕᐅᖁᔭᖅᑐᑯᓗᐃᑦ 
ᐊᔅᓱᕈᕐᓇᖅᑐᖅᓯᐅᖃᑦᑕᖅᓯᒪᒻᒪᑕ ᑕᒫᓂ ᑕᒪᒃᑯᐊ. 
ᐃᒫᒃ, ᐃᓱᒫᓗᓇᖅᓯᑎᐊᕐᖓᑕ 
ᐱᕈᖅᐸᓪᓕᐊᖑᔭᖅᓯᒪᒐᑦᑕᐃᓛᒃ ᑕᒪᓐᓇ 
ᐊᓯᐅᑐᐃᓐᓇᔮᖏᒻᒪᑦ ᓇᓗᓇᖏᑦᑐᖅ. 
 
ᑕᒪᓐᓇ ᕿᒥᕐᕈᔭᐅᑦᑎᐊᑲᓐᓂᖁᓂᐊᖅᑕᕋ 
ᒐᕙᒪᓕᒫᓄᑦ, ᐅᕙᒍᑦ ᒐᕙᒪᒋᔭᖏᓐᓄᑦ, 
ᓄᓇᓕᓐᓂᓪᓗ ᒐᕙᒪᒋᔭᖏᓐᓄᑦ, ᐊᒻᒪᓗ  
ᑕᒪᒃᑯᐊ ᖃᒧᑕᐅᔭᖅᐸᑦᑐᑯᓗᐃᑦ 
ᐃᑲᔪᖃᑎᒌᑦᑎᐊᕐᓗᑕ  

ᐊᓯᕙᖅᑏᓪᓗ ᖃᓄᖅ ᐊᑲᐅᓂᖅᐹᒥᑦ 
ᐸᕐᓇᐊᓪᓕᕿᖁᓪᓗᒋᑦ ᑕᒫᓂ. 
ᐊᑦᑕᓇᖅᑐᒦᖁᔨᓐᖏᑦᑎᐊᕋᑦᑕ ᑭᒃᑯᑐᐃᓐᓇᕐᓂᑦ. 
 
ᑕᐃᒫᒃ ᐃᓇᑉᐸᒃᑲ ᒐᕙᒪᓕᒫᑦ 
ᐃᖅᑲᓇᐃᔭᖃᑎᒌᓚᐅᕆᔅᓯᑐᖅ ᑕᒫᓂ. ᑕᒪᓐᓇ 
ᓯᕗᓂᑦᒃᓴᕗᑦ ᐸᕐᓇᑕᐅᓯᒪᑦᑎᐊᓂᐊᕐᖓᑦ 
ᐊᑦᑕᓇᖅᑐᒦᑦᑐᖃᖏᑎᐊᕐᓗᓂ ᓇᓕᐊᓐᓂᑐᐃᓐᓇᖅ. 
ᑖᓐᓇ ᐊᑦᑐᐊᓂᖃᕈᓐᓇᓂᐊᕐᖓᑦ ᓇᒥᓕᒫᖅ 
ᓄᓇᕗᒻᒥ ᐱᕈᖅᐸᓪᓕᐊᔪᐃᓐᓇᐅᓂᐊᕋᑦᑕ. 
 
ᖃᓄᕐᓕᑐᖅ ᐸᕐᓇᓯᒪᑦᑎᐊᖅᑐᓂᑦ 
ᐋᖅᑭᒃᓱᐃᖃᑎᒌᑦᓯᒪᑦᑎᐊᒪᐅᕐᓂᐊᖅᑯᒍᑦ. ᑖᓐᓇ 
ᐃᖅᑯᓪᓕᐅᑎᒋᔪᒪᖅᑲᐅᒐᒃᑯ ᓇᒥᓕᒫᖅ ᒐᕙᒪᒋᔭᕗᑦ 
ᑕᒫᓂ ᐃᑲᔪᖃᑎᒌᑦᑎᐊᖁᓪᓗᒋᑦ ᐊᓯᕙᖅᑎᑯᓗᐃᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᕐᕕᖓ. 
ᐱᑕᖃᕈᓐᓃᖅᐸᑦ, (ᑐᓵᔨᑎᒍᑦ) ᑲᑎᒪᔾᔪᑎᒃᓴᑦ 
ᑎᓴᒪᖓᑦ. ᑭᐅᔾᔪᑏᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ. ᑕᓪᓕᒪᖓᑦ ᑲᑎᒪᔾᔪᑎᒃᓴᓂᑦ. 
ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. 
ᒥᔅᑕ ᓂᓐᖓᖅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᓂᓐᖓᖅ: ᖁᔭᓐᓇᒦᕌᓘᕗᑎᑦ, ᐅᖃᖅᑎᑦᑎᔩ. 
ᓴᕆᒪᓱᑦᑐᖓ ᐃᓕᓴᖅᓯᓂᐊᕋᒪ ᐃᓅᓯᕐᓂᑦ 
ᐃᑲᔪᖅᑎᒐ ᓱᓇᑐᐃᓐᓇᓕᒫᒧᑦ. ᐊᒻᒪᓗ 
ᓂᕈᐊᖅᑕᐅᓇᓱᑦᑎᓪᓗᓂ 
ᐊᔪᓕᖅᐸᓪᓕᐊᔫᔮᖅᑎᓪᓗᒋᑦ ᐅᕙᓂ 
ᐊᒃᓱᕈᕐᓂᖅᓴᐅᓚᐅᖅᑐᖅ. ᓯᓖᓐ ᓄᓕᐊᕋ, 
ᐊᒻᒪᓗᑦᑕᐅᖅ ᐃᕐᖑᑕᕋ ᑎᒍᐊᕆᓪᓗᒍ ᔮᓇᑕᓐ, ᔮᓐ 
Jr. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᑦᑎᐊᕆᔅᓯ ᑕᕝᕗᖓ 
ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ ᐳᓛᖅᑐᓂᑦ 
ᒪᓕᒐᓕᐅᕐᕕᒻᒥ. ᐄᕙ ᐋᕆᐊᒃ. 
 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊ ᐅᖃᐅᓯᕆᖅᑲᐅᔭᕋᓗᐊᒃᑲ 
ᒫᓐᓇ ᑕᕝᕙᓃᒻᒪᑕ ᐃᓕᓴᕆᒃᑲᓐᓂᕈᒪᒐᒃᑭᑦ 
ᐱᓕᕆᔪᒻᒪᕿᐅᖃᑦᑕᕐᒪᑕ ᐊᕐᓇᓄᑦ ᐃᑲᔪᕋᓱᑦᑐᑎᑦ 
ᖃᓄᐃᓐᓂᖏᓐᓄᑦ ᐃᖅᑲᓇᐃᔭᖅᑏᑦ ᐊᒻᒪᓗ ᑖᓐᓇ 
ᓵᓚᒃᓴᖅᑐᑯᓘᖅᑲᐅᔪᖅ ᐊᓈᓇᒥᓂᒃ ᐱᖃᑎᖃᕐᖢᓂ 
ᑕᕝᕙᓃᒻᒪᑦ ᓯᕗᓪᓕᖅᐹᒥᑦ ᓇᖏᖅᓯᓗᓂ ᓕᕙᐃ 
ᓇᐅᓪᓚᖅ. 
 
>>ᐸᑦᑕᑐᖅᑐᑦ 
 
ᐊᒻᒪᑦᑕᐅᖅ ᐄᕕ ᐅᓈᓕᒃ ᐊᓈᓇᖓ.  
 
>>ᐸᑦᑕᑐᖅᑐᑦ 
 
ᐊᒻᒪ ᑖᓐᓇ ᐃᖅᑲᓇᐃᔭᖅᑐᖅᑕᐅᖅ ᖁᓪᓕᒃᑯᓐᓄᑦ 
ᓰᓚ ᐃᐊᓕᐊᑦ. 
 
>>ᐸᑦᑕᑐᖅᑐᑦ 
 
ᑐᕆᔅᑕ ᒨᓱ ᑲᑎᒪᔨᐅᖃᑕᐅᔪᖅ 
 
>>ᐸᑦᑕᑐᖅᑐᑦ 
 
ᔨᐊᓂᕗ ᑳᓐᑕᓐ ᑖᓐᓇᑦᑕᐅᖅ ᑲᑎᒪᔨᐅᖃᑕᐅᔪᖅ 
 
>>ᐸᑦᑕᑐᖅᑐᑦ 
 
ᐊᒻᒪ ᕇᐋᓐ ᕚᓐ ᐳᕉᒃᑎᓐ. 
 
>>ᐸᑦᑕᑐᖅᑐᑦ 
 
ᑖᓐᓇᑦᑕᐅᖅ ᐅᓇ ᒥᑦᑎᒪᑕᓕᒻᒥᐅᖅ ᑕᑯᑳᓪᓚᑲᒃᑯ 
ᐃᓕᓴᕆᔪᒪᒋᕙᕋ ᖃᐅᔨᒪᔭᑐᖄᓗᒐ 
ᒥᑦᑎᒪᑕᓕᒻᒦᖃᑦᑕᑎᓪᓗᑕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᑐᓐᖓᓱᑦᑎᐊᕆᔅᓯ 
ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ ᐳᓛᖅᑐᓂᑦ 
ᒪᓕᒐᓕᐅᕐᕕᒻᒧ. ᐱᑕᖃᕈᓐᓃᕐᐸᑦ.  
ᑲᑎᒪᔾᔪᑎᒃᓴᑦᑎᓐᓄᑦ ᓅᓪᓗᑕ 6-ᒧᑦ. ᐅᖃᐅᓯᒃᑯᑦ 
ᐊᐱᕐᓱᕐᓂᖅ. ᒥᔅᑕ ᐸᐅᓗᓯ. 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 035 - 3(1): ᐃᑲᔫᑎᑦ ᐃᒡᓗᓂᑦ 

ᓇᒻᒥᓂᖃᖅᑐᓄᑦ ᒥᑭᓂᖅᓴᐃᑦ ᓄᓇᓕᓐᓂᑦ 
(ᐸᐅᓗᓯ) 

ᐸᐅᓗᓯ (ᑐᓵᔨᑎᒍᑦ): ᑖᓐᓇ ᐃᒡᓗᓕᕆᔨᕐᔪᐊᑯᓐᓄᑦ 
ᐊᐱᕆᔾᔪᑎᒋᒐᒃᑯ.  
 
ᑖᓐᓇ ᓄᓇᕗᒻᒥᐅᑦ ᑖᒃᑯᐊ ᒐᕙᒪᒃᑯᓐᓄᑦ 
ᐃᑲᔪᖅᑕᐅᔪᒪᖃᑦᑕᕋᓗᐊᕐᒪᑕ ᒪᑯᐊ ᓇᖕᒥᓂᖅ 
ᐃᒡᓗᖃᖅᑐᑦ. ᒪᑯᐊ ᐃᒡᓗᖃᖅᑐᓂᓛ 
ᐊᔪᕐᓇᖅᑐᒃᑰᖃᑦᑕᕐᒪᑕ.  
 
ᓄᓇᓕᖕᓂ ᐊᖏᓂᖅᓴᓂ ᐱᓕᕆᔨᑕᖃᕐᒪᓕ 
ᒪᑯᓂᖓ ᓇᖕᒥᓂ ᐱᓕᕆᐊᖃᖅᑐᓂᒃ. ᑕᒪᒃᑯᓄᖓᓗ 
ᐃᑲᔪᕈᓐᓇᖃᑦᑕᕐᖢᑎᒃ ᒪᑯᓄᖓ 
ᐅᖁᖅᓴᐅᑎᒐᓚᖕᓄᒃ ᐅᕝᕙᓘᓐᓃᑦ, ᐃᒪᖃᐅᑎᓄᑦ 
ᑖᓐᓇᑦᑕᐅᖅ, ᑖᓐᓇ ᐅᔾᔨᕆᔭᐅᖃᑦᑕᕆᐊᖃᕐᒪᑦ 
ᑕᑯᔭᐅᒋᐊᖃᑦᑕᕐᓗᓂᓗ ᐊᒃᑲ 
ᑕᑯᔭᐅᖏᓐᓇᖃᑦᑕᕐᓗᓂ ᓄᓇᓕᖕᓂ ᐊᖏᓂᕐᓴᐅᔪᓂ 
ᑕᐃᒪᓐᓇᐃᖃᑦᑕᕐᒪᑦ.  
 
ᐃᒡᓗᓕᕆᔨᕐᔪᐊᑯᓐᓄᑦ ᒥᓂᔅᑕᐅᔪᖅ ᑕᒪᓐᓇ 
ᕿᒥᕐᕈᔭᐅᔪᓐᓇᕐᒪᖔᖅ ᐊᐱᕆᔾᔪᑎᒋᔭᕋ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐅᔪᖅ 
ᑖᓐᓇ ᐃᒡᓗᓕᕆᔨᕐᔪᐊᒃᑯᓐᓄᑦ ᑭᐅᔪᓐᓇᕐᒪᖔᑦ, 
ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐅᖃᐅᓯᐅᒐᔪᖕᒪᑦ. 
ᐃᒡᓗᓕᕆᔨᕐᔪᐊᑯᓐᓄᑐᐊᖑᙱᑦᑐᖅ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᒪᑯᓄᖓ 
ᓯᓚᑦᑐᕐᓴᕐᕕᖕᓂᓪᓗ ᐅᖃᐅᓯᐅᖃᑦᑕᕐᒪᑦ ᑕᒪᓐᓇ..  
 
ᑖᓐᓇᑦᑕᐅᖅ ᐊᑑᑎᖃᓪᓚᕆᖕᒪᑦ ᐃᖅᑲᐅᒪᔭᐅᓂᖅ 
ᐅᖃᐅᓯᐅᓂᖅ ᐊᖏᔪᒥ ᐅᖃᐅᓯᐅᖃᑦᑕᕐᒪᑦ ᑕᒪᓐᓇ. 
ᓄᓇᕗᒥ  

ᐅᖃᐅᓯᐅᖏᓐᓇᖃᑦᑕᕐᖢᓂ ᖃᓄᖅ 
ᐃᑲᔪᖅᑕᐅᑲᓐᓂᕈᓐᓇᕐᒪᖔᑕ 
ᐃᓕᓐᓂᐊᕐᓂᒃᑯᓪᓘᓐᓃᑦ ᐅᕙᓘᓐᓃᑦ, 
ᐃᑲᔪᖅᑕᐅᑲᓐᓂᕈᓐᓇᕐᒪᖔᑕ ᑕᒪᒃᑯᑎᒎᓇ 
ᓴᓇᖃᑦᑕᖅᑐᑎᒍᑦ. ᐃᓕᓐᓂᐊᕐᓂᖅᑕᖃᖁᕝᓗᒍ 
ᓄᓇᓕᐅᔪᓂ, ᑐᒃᓯᕋᖃᑦᑕᕐᒪᑕ ᓄᓇᓕᐅᔪᓂ. 
 
ᑕᒪᓐᓇ ᐃᓕᑕᕆᓯᒪᑦᑎᐊᖅᑕᕗᑦ. 
ᐃᓕᓐᓂᐊᖅᑎᑦᓯᕙᓪᓕᐊᔪᒪᕝᓗᑕᓗ ᓄᓇᕗᒻᒥ 
ᓄᓇᕗᓕᒫᓂ ᐊᔾᔨᒌᙱᑦᑐᓂ ᑖᓐᓇ 
ᓯᕗᓪᓕᖅᐹᖑᖃᑕᐅᓪᓗᒍ ᐃᒡᓗᓕᕆᓂᕐᒥᒃ 
ᖃᑦᓯᐅᑎᓯᓯᒪᔭᕗᑦ ᐊᒻᒪᓗᑦᑕᐅᖅ 
ᐃᓕᓐᓂᐊᖅᑎᑦᓯᑲᓐᓂᕐᓂᖅ ᑕᒪᑐᒥᖓ 
ᐃᓕᓐᓂᐊᖅᑎᑦᓯᓂᕐᒥᒃ ᐊᑐᐃᓐᓇᐅᑎᑦᓯᔪᒪᓪᓗᑕ. 
ᑕᒪᓐᓇ ᒪᑐᐃᖓᑎᓪᓗᒍ ᐅᒃᑯᐃᖅᓯᒪᐃᓐᓇᕐᓗᓂ 
ᐃᓕᓐᓂᐊᖅᐸᓪᓕᐊᔪᖃᕐᓗᓂ ᑲᔪᓯᑦᑎᐊᖁᓪᓗᒍ. 
ᐃᒡᓗᓕᕆᓂᖅ ᑕᒪᓐᓇ ᓇᖕᒥᓂᖃᖅᑐᑦ ᑕᒪᓐᓇ 
ᐃᑲᔪᖅᑕᐅᕕᒃᓴᖃᖁᓪᓗᒋᑦ.  
 
ᐃᓄᐃᑦ ᑕᒪᒃᑯᐊ ᓇᑉᐸᖓᑕ ᐅᖓᑖᓂ 60-
ᐳᓴᓐᑎᓪᓗᐊᖓ ᑖᒃᑯᐊ 
ᐱᕝᕕᒃᓴᖃᕆᐊᖃᕐᒪᑕᑦᑕᐅᖅ. 
ᐃᓕᓐᓂᐊᕐᐸᓪᓕᐊᓗᑎᒃ ᑕᒪᑐᒥᖓ 
ᓂᕆᐅᓐᓂᖃᖅᑐᒍᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᕐᐹᒥᑦ ᐅᐃᒍᒋᐊᕈᑦ. 
ᒥᔅᑕ ᐸᐅᓗᓯ.  
 
ᐸᐅᓗᓯ (ᑐᓵᔨᑎᒍᑦ): ᐅᓇ ᐃᒡᓗᓕᕆᔨᓄᑦ 
ᐋᖅᑭᒃᓱᐃᔨᓂ ᑐᒃᓯᕋᕐᕕᐅᓯᒪᖃᑦᑕᕋᑦᑕ 
ᐊᒻᒪᓗᑦᑕᐅᖅ ᐋᖅᑭᒃᓱᕆᐊᖃᖅᑐᓂᒃ ᐃᒡᓗᓂᒃ 
ᓯᖁᒥᓯᒪᔪᓂᒡᓘᓐᓃᑦ ᑐᒃᓯᕋᐅᑕᐅᖃᑦᑕᕐᖢᓂ ᑕᒪᓐᓇ.  
 
ᒪᑯᐊ ᐱᓗᐊᖅᑐᒥᒃ ᓇᖕᒥᓂᖅ ᐃᒡᓗᖃᖅᑐᑦ 
ᐃᑲᔪᖅᑕᐅᔭᕆᐊᖃᕐᒪᑕ ᐃᒡᓗᓕᕆᔨᒃᑯᑎᒍᓪᓗ 
ᐃᑲᔪᖅᑕᐅᖃᑦᑕᕐᒪᑕ ᐃᓚᖏᑦ ᑕᒪᒃᑯᐊ 
ᑕᐃᒪᓐᓇᐃᑦᑐᓂᒃ.  

ᒥᓂᔅᑕ ᑕᒪᑐᒥᖓ ᑕᑯᒋᐊᒃᑲᓐᓂᕈᓐᓇᕐᒪᖔᖅ 
ᐃᑲᔪᖅᑕᐅᕕᒃᓴᑲᓐᓂᖏᓐᓂᒃ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑎ. ᑕᒪᓐᓇ ᐃᑲᔪᒃᑲᓐᓂᕈᒪᒐᓗᐊᖅᑐᖓ 
ᐊᒻᒪᓗᑦᑕᐅ ᑮᓇᐅᔭᖃᑦᑎᑦᓯᒃᑲᓐᓂᕈᒪᒐᓗᐊᕐᖢᖓ 
ᐊᒻᒪᓗ ᐃᖅᑲᓇᐃᔭᖅᑎᓂᒃ ᐊᒥᓲᓂᕐᓴᓂᒃ 
ᑭᖒᒪᒃᖠᕋᓗᐊᕐᒥᔪᒍᑦᑕᐅ ᑕᒪᑐᒧᖓ, 
ᑯᐊᐳᕇᓴᓐᖑᔪᒍᑦ. ᑕᐃᒪ ᑭᓯᐊᓂᑦᑕᐅᖅ 
ᐊᖑᒻᒪᑎᒐᓱᖃᑦᑕᕐᒥᒐᑦᑕ ᑕᒪᒃᑯᐊ ᐱᒐᓱᒃᑕᕋᓗᐊᕗᑦ 
ᖃᐅᔨᒪᓂᐊᕐᐸᓯ. ᐱᓕᕆᐊᕆᔭᕆᐊᖃᖅᑕᕗᑦ 
ᑕᑯᒋᐊᖃᑦᑕᕋᑦᑎᒍ ᐊᒻᒪᓗ ᐱᒐᓱᖃᑦᑕᕐᖢᒋᑦ 
ᐱᒐᓗᐊᖅᑐᒍᑦ.  
 
ᐊᒻᒪᓗᑦᑕᐅᖅ ᐱᑕᖃᒃᑲᓐᓂᕆᐊᖃᕐᒪᑕ ᓄᓇᓕᐅᔪᑦ 
ᑕᐃᒪᓐᓇᐃᑦᑐᓂᒃ ᐊᒃᓱᕉᑎᒋᖃᑦᑕᖅᑕᕗᑦ 
ᐃᒡᓗᓕᕆᓂᒃᑯᑦ ᐊᒻᒪᓗ ᑕᒪᒃᑯᓂ ᓇᖕᒥᓂ 
ᐃᒡᓗᖃᖅᑐᑦᑕᐅᖅ ᐃᓱᒪᒋᖃᓯᐅᑎᓗᒋᑦ. ᖁᔭᓐᓇᒦᒃ. 
 
ᐅᖃᖅᑎ: ᑐᒡᓕᐊᓂᒃ ᐅᐃᒍᒋᐊᕈᑦ, ᒥᔅᑕ ᐸᐅᓗᓯ. 
 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ. ᑖᑉᑯᐊ 
ᕿᓂᕋᔪᖕᒪᑕ ᐃᓕᓯᒪᔪᓂᒃ ᒪᑯᓂᖓ 
ᑭᒡᖒᒪᒃᖠᖃᑦᑕᕐᒪᑕ ᖃᓄᖅ 
ᓴᓇᔭᐅᔭᕆᐊᖃᖅᑐᖃᓕᕌᖓᑦ ᐃᓪᓗᖏᓐᓂ, 
ᐃᓛᓐᓂᓗᑦᑕᐅᖅ ᑕᒪᓐᓇ ᐊᔪᕐᓇᖃᑦᑕᕐᖢᓂ.  
 
ᑕᒪᒃᑯᐊ ᐃᒡᓗᓕᕆᔨᕐᔪᐊᒃᑯᑦ ᑕᒪᑐᒥᖓ 
ᑕᑯᒋᐊᒃᑲᓐᓂᕈᓐᓇᕐᒪᖔᑕ ᐅᑯᐊᑦᑕᐅᖅ ᐃᓐᓇᐃᑦ 
ᐃᓕᓐᓂᐊᕐᕕᖏᓐᓂ ᐃᓕᓐᓂᐊᖅᑕᐅᔪᕐᓇᕐᒪᖔᑕ 
ᑕᒪᒃᑯᐊ ᐋᖅᑭᑦᓱᐃᓂᕐᒥᒃ ᐃᒡᓗᓂᒃ 
ᐱᔭᐅᒋᐊᒃᑲᓐᓂᕈᓐᓇᕐᒪᖔᖅ. ᑕᒪᓐᓇ 
ᐱᖑᔭᖅᑕᐅᑲᓐᓂᒡᓗᓂᓘᓐᓃᑦ ᐱᓗᐊᖅᑐᒥ ᒪᑯᐊ 
ᓇᖕᒥᓂᖅ ᐃᒡᓗᖃᖅᑐᑦ ᐃᓱᒪᒋᓗᒋᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᑖᓐᓇ ᐅᖃᐅᓯᕆᓚᐅᖅᑕᕋ, 
ᐅᖃᐅᓯᕆᓯᒪᔭᕋ ᑕᒪᓐᓇ ᐃᒡᓗᓕᕆᓂᖅ ᐸᕐᓇᓯᒪᔪᑦ 
ᑕᒪᒃᑯᐊ ᑭᖒᒪᔭᐅᒐᔪᒻᒪᑕ ᐃᓕᓐᓂᐊᖁᔨᓯᒪᕝᓗᑎᓪᓗ 
ᐃᓕᓐᓂᐊᖅᐸᒡᓕᐊᓂᒃᑯᑦ ᑕᒪᒃᑯᐊ 
ᐱᓕᕆᕙᓪᓕᐊᖁᑉᓗᒋᑦ ᒪᑯᐊᓗ ᐃᑲᔪᖅᑎᒋᓗᒋ 
ᐃᓐᓇᐃᑦ ᐃᓕᓐᓂᐊᕐᕕᖏᑦ ᐅᕝᕙᓘᓐᓃᑦ ᑕᒪᒃᑯᐊ 
ᐃᒡᓗᓕᕆᓂᕐᒥᒃ ᐱᓕᕆᔪᖅ. 17-ᓂᐅᖅᑰᖅᑐᖅ 

ᐊᕐᕌᓂ ᐱᒋᐊᓚᐅᖅᑐᑦ ᐃᓕᓐᓂᐊᖅᐸᕝᓕᐊᓪᓗᑎᒃ 
ᐃᓕᓐᓂᐊᖅᑎᑦᓯᕙᓪᓕᐊᕝᓗᑎᒃ ᑕᒫᓂ 
ᐱᓕᕆᕝᓗᑎᓪᓗ ᐃᓕᓐᓂᐊᐸᓪᓕᐊᕝᔪᑎᒋᕝᓗᒍ 
ᑕᒪᓐᓇ ᐊᑐᐃᓐᓇᐅᓕᖅᑎᑕᐅᓚᐅᕐᒪ ᐊᕐᕌᓂ ᑖᓐᓇ. 
 
ᐅᖃᖅᑏ, ᓄᓇᓖᑦᑕᐅᖅ ᑕᒪᒃᑯᐊ ᒥᑭᓂᖅᓴᐅᔪᐃᑦ 
ᐊᔪᕐᓇᑐᒃᑰᖃᑦᑕᕐᒪᑕ ᑕᐃᒪᓐᓇᐃᑦᑐᓂᒃ ᐃᖃᓗᖕᓂ 
ᐊᒡᓛᑦ, ᐊᒡᓛᑦ ᐊᔪᕐᓇᖃᓯᐅᑎᖃᑦᑕᕐᒪᑦ 
ᑕᐃᒪᓐᓇᐃᑦᑐᓂᒃ ᐱᔭᒃᓴᖃᓗᐊᓕᕌᖓᑕ ᐃᓕᓯᒪᔪᑦ 
ᐅᕝᕙᓘᓐᓃᑦ ᑕᒪᑐᒥᖓ ᐱᓕᕆᐊᖃᕈᓐᓇᓯᐊᖅᑕᐃᑦ  
ᓄᓇᕗᓕᒫᒥ ᑕᒪᓐᓇ ᐊᔪᕐᓇᕈᑕᐅᖕᒪᑦ 
ᐱᓕᕆᐊᖑᔭᕆᐊᖃᖅᑑᒐᓗᐊᓂᒃ, ᑭᓯᐊᓂᑦᑕᐅᖅ 
ᑕᒪᓐᓇ ᐊᒃᓱᕉᑎᒋᑐᐃᓐᓇᕐᓂᐊᖅᑕᕗᑦ.  
 
ᑮᓇᐅᔭᖅᑕᖁᓪᓗᒍ ᐊᒻᒪᓗ ᐃᓕᓐᓂᐊᓂᒃᑯᑦ 
ᐱᓕᕆᔪᖅᑕᖃᖅᐸᓪᓕᐊᖁᓪᓗᒍ ᑕᒪᑦᑐᒧᖓ 
ᐃᓕᓐᓂᐊᖅᐸᓪᓕᐊᓗᒍ ᐃᓐᓇᐃᓪᓗ 
ᐃᓕᓐᓂᐊᕐᕕᖏᑎᒍᑦ ᑕᒪᒃᑯᑎᒎᓇ 
ᐃᓕᑉᐸᓪᓕᐊᓗᑎᒃ ᐃᖅᑲᓇᐃᔮᖅᑖᐸᓪᓕᐊᖁᕝᓗᒋᑦ 
ᑕᒪᓐᓇ ᑲᔪᓯᑎᒐᓱᐃᓐᓇᓂᐊᖅᑕᕗᑦ ᐅᑭᐅᓂ 
ᖃᐃᔪᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᓱᕐᓂᖅ, ᓂᕈᐊᖅᑕᐅᓯᒪᔪᖅ ᐊᑯᓪᓕᕐᒧᑦ, ᒥᔅᑕ 
ᓂᓐᖓᖅ. 

ᐊᐱᖅᑯᑦ 036 - 3(1): ᐆᑦᑐᕋᖅᑕᐅᓂᖏᑦ 

ᐊᐃᕖᑦ ᐊᓯᖏᓪᓗ ᓂᕿᒋᔭᐅᓲᑦ (ᓂᓐᖓᖅ) 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᓴᕋ 
ᑐᕌᖅᑎᖕᓂᐊᖅᑕᕋ ᐊᕙᑎᓕᕆᔨᒨᖅᑰᖅᑐᖅ, 
ᖃᐅᔨᒪᓪᓚᕆᓐᖏᓐᓇᒪ ᓇᓕᐊᖕᓅᖕᒪᖔᖅ ᐊᒻᒪ 
ᖁᔭᓐᓇᒦᕈᒪᓪᓗᒍ ᑖᑦᓱᒧᖓ ᐅᑉᓛᖅ 
ᐅᖃᓗᖃᑎᒋᓚᐅᕋᒃᑯᑦ ᓯᑏᕝ ᒪᑉᓴᓛᖅ, ᑖᓐᓇ 
ᐊᐱᖅᑯᑎᒃᓯᐊᕙᒃ ᐅᕙᖕᓄᑦ ᑐᓂᓚᐅᕐᒪᒍᑦ 
ᖁᔭᓐᓇᒦᖅᐸᕋ ᐊᒃᓱᐊᓗᒃ.  
 
ᑕᐃᒪᒎᖅ ᓇᐅᔮᓂ ᐊᐃᕕᕌᖓᒥᒃ, ᖃᖓᑭᐊᖅ, 
ᖃᖓᓐᖑᖅᑐᖅ, ᑕᒪᒃᑯᐊ ᐊᐃᕖᑦ ᓂᕿᖏᑦ 
ᑲᖏᖅᖠᓂᕐᒧᑦ ᐊᐅᓪᓚᖅᑎᑕᐅᖃᑦᑕᓚᐅᕐᒪᑕ 
ᖃᓄᐃᓐᖏᒃᑲᓗᐊᕐᒪᖔ ᓂᕿ, 
ᓂᕆᔭᒃᓴᐅᒐᓗᐊᕐᒪᖔᓐ, ᕿᓚᒥᐊᓗᒎᖅ 
ᓇᓗᓇᕈᓐᓃᖃᑦᑕᓚᐅᖅᑐᑦ. ᑕᐃᒪᒎᖅ 
ᐊᐅᔭᐅᓚᐅᖅᑐᒥ, ᐅᖓᓪᓕᕐᒥᓗᖃᐃ, ᐊᕗᖓᖔᖅ 
Northern Quebec-ᒧᖃᐃ 
ᐊᐅᓪᓚᖅᑎᑕᐅᖃᑦᑕᓕᕐᒪᑕᒎᖅ ᖃᐅᔨᓴᒐᐅᔪᑦ 
ᐊᑯᓂᐊᓗᒎᖅ ᖃᐅᔨᖃᑦᑕᓐᖏᓕᕐᒪᑕ ᐊᐃᕕᖅ 
ᓂᕆᔭᒃᓴᐅᒐᓗᐊᕐᒪᖔᖅ.  
 
ᑕᐃᒪᓕ ᑕᐃᓐᓇ ᐊᕙᑎᓕᕆᓂᕐᒧᑦ ᒥᓂᔅᑕᐅᔪᖅ 
ᐊᐱᕆᔪᒪᔭᕋ: ᐊᐃᕖᑦ ᓂᕿᖏᓐᓄᑦ ᐊᓯᖏᑦᑕᓗ  
ᓂᕐᔪᑎ ᓂᕿᖏᓐᓄᑦ ᑕᒫᓂ ᓄᓇᕗᑦ ᐃᓗᐊᓂ 
ᖃᐅᔨᓴᕐᕕᖃᕋᓗᐊᖅᐳᖃᐃ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᐊᕙᑎᓕᕆᓂᕐᒧᑦ ᒥᓂᔅᑕ ᑖᓂᐅᓪ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᕈᒪᔪᖓ ᑖᑦᓱᒥᖓ ᐊᐱᕆᒐᕕᑦ, 
ᐊᐱᖅᑯᑎᑦᓯᐊᕙᐅᖕᒪᑦ. ᑖᓐᓇ ᒫᓐᓇᐅᔪᖅ ᑭᕙᓪᓕᕐᒥ 
ᐱᑕᖃᕋᔭᕐᓂᖅᐸᑦ ᐊᐃᕖᑦ ᓂᕿᖏᓂᒃ, 
ᑲᖏᖅᖠᓂᕐᒧᑦ ᐋᓐᓂᐊᕐᕕᖕᒥ ᑕᐃᑲᓂ 
ᖃᐅᔨᓴᖅᑕᐅᔪᓐᓇᕋᔭᕐᒪᑦ.  
 

ᐊᒻᒪᓗᑦᑕᐅᖅ ᑕᒪᒃᑯᐊ ᓂᕐᔪᑎᑦ ᐊᓯᖏᑦ 
ᑐᒃᑐᓪᓘᓐᓃᑦ ᐅᕝᕙᓘᓐᓃᑦ ᐅᒥᖕᒪᐃᑦ, ᑕᐃᒪ 
ᖃᐅᔨᓴᖅᑎᓪᓚᕆᒻᒧᑦ ᓂᕐᔪᑎᓂᒃ ᑕᒪᒃᑯᐊ 
ᖃᐅᔨᓴᖅᑕᐅᔪᓐᓇᕐᒪᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. 
ᖃᓄᐃᒻᒪᓕᑭᐊᖓᐃ ᐊᐅᔭᕉᖅ, ᐊᐅᔭᐅᓚᐅᖅᑐᖅ 
ᐊᕗᖓ ᐊᓯᐊᓄᑦ ᑲᖏᖅᖠᓂᐅᑉ 
ᐊᐅᓪᓚᖅᑎᑕᐅᓂᕋᖅᑕᐅᓚᐅᕐᒪᑕ ᐊᑯᓂ, 
ᐊᑯᓂᐊᓘᓚᐅᕐᖢᓂᓗ ᑖᓐᓇᑦᑕᐅᖅᑲᐃ 
ᖃᐅᔨᒋᐊᕈᓐᓇᓂᐊᖅᐹ ᐊᒻᒪᓗ ᖃᐅᔨᒍᓂ ᐅᕙᓐᓄᑦ 
ᖃᐃᑦᑎᓗᓂ ᑎᑎᖅᑲᒃᑯᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ. ᓲᑭᐊᖅ ᑕᐅᕗᖓ ᑯᐸᒃ 
ᑕᕐᕋᖓᓄᐊᓚᐅᕐᒪᖔᑦ ᖃᐅᔨᒪᓐᖏᒃᑲᓗᐊᖅᑐᖓ 
ᑭᓯᐊᓂ ᖃᐅᔨᒋᐊᕈᓐᓇᕐᓂᐊᖅᑕᕋ.  
 
ᓄᓇᕗᒻᒥᑦ ᑕᒪᒃᑯᐊ 
ᐱᓕᕆᐊᖑᖃᑦᑕᖅᑐᔅᓴᐅᒐᓗᐊᕐᒪᑕ ᑕᒪᒃᑯᐊ ᐊᐃᕖᑦ 
ᓂᕿᖏᑦ. ᑭᓯᐊᓂᑦᑕᐅᖅ ᖃᓄᐃᓐᖏᑦᑎᐊᖁᔨᒐᑦᑕ 
ᓄᓇᑦᑎᓐᓂᑦ ᑕᒪᓐᓇ ᑕᑯᒋᐊᖃᑦᑕᕐᓂᐊᖅᑕᕗᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᒋᐊᕈᑏ 
ᑐᒡᓕᖓ, ᒥᔅᑕ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑎᑦᑎᔩ, 
ᐃᓛᒃ ᓂᕆᔭᔅᓴᐅᒐᓗᐊᕐᒪᖔᑦ ᐃᓄᓐᓄᑦ ᐃᒪᓐᓇ. ᐄ, 
ᖃᐅᔨᒪᑦᓯᐊᕋᓗᐊᑐᖓ ᑕᒪᒃᑯᐊ 
ᖃᓄᐃᓐᖏᒃᑲᓗᐊᕐᒪᖔᑕ, ᑕᒪᒃᑯᐊ  

ᐊᖑᓇᓱᐊᖃᑦᑕᕐᒪᑕ ᓄᓇᕘᑉ ᐃᓗᐊᓂ 
ᓂᕿᔅᓴᒥᓐᓂᒃ ᐊᒻᒪᓗ ᐃᓚᖏᑦ ᓄᑖᖅᑐᕈᒪᓲᖑᒻᒪᑕ.  
 
ᖁᔭᓐᓇᒦᖅᐸᕋᓗ ᑕᐃᒪ ᐅᖃᖅᑲᐅᒻᒪᓐ 
ᑐᑭᓯᑦᑎᐊᕐᓂᖅᐸᖓ, ᐊᐱᕆᔪᒪᔭᕋ ᖃᑯᒍᒃᑭᐊᖅ 
ᖃᐃᑦᑐᔪᓐᓇᕐᓂᐊᖅᐹ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᖃᐅᔨᒋᐊᕐᓂᐊᕋᒃᑯ, 
ᖃᐅᔨᒋᐊᓚᐅᑲᓪᓗᒍ ᑕᕝᕙᓃᑎᓪᓗᑕᓱᓕ 
ᐱᓇᓱᐊᕈᓯᐅᓛᖅᑐᒥᓪᓘᓐᓃᑦ ᑕᒪᓐᓇ 
ᑐᑭᓯᒋᐊᕐᓂᐊᖅᐸᕋ.  
 
ᑐᑭᓯᒋᐊᕈᑎᓪᓗ ᑕᐃᒃᑯᐊ ᐃᓱᒫᓘᑎᖃᖅᑐᖃᕐᓂᖅᐸᑦ 
ᓄᓇᓕᓐᓂᑦ ᓇᓕᐊᖕᓂᓘᓐᓃᑦ ᑕᒪᓐᓇ 
ᐆᒪᔪᓕᕆᔨᒧᑦ ᑕᒪᒃᑯᐊ ᑎᓕᔭᐅᓂᐊᕐᒪᑕ 
ᐆᒪᔪᓕᕆᔨᒃᑯᑎᒍᑦ ᐊᒻᒪᓗ ᖃᐅᔨᓴᖅᑎᓪᓚᕆᒻᒧᑦ 
ᖃᐅᔨᑎᑕᐅᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏ, ᐃᖃᓗᓐᓂᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ. 
 
ᐊᐱᖅᑯᑦ 037 - 3(1): ᑲᓐᖑᓇᖅᑐᓕᕆᓂᕐᒥᒃ 

ᒪᓕᒐᖅ ᓱᕋᐃᔭᐅᓂᖓ (ᐅᑲᓕᖅ)  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐃᑉᐸᔅᓴᖅ ᑐᖅᑯᐃᓚᐅᕋᒪ ᑎᑎᖅᑲᒥᒃ ᓱᕋᐃᔪᓂᒃ 
ᑐᓴᖅᑕᐅᔪᔅᓴᓄᑦ ᒪᓕᒐᐅᑉ ᐃᓗᓕᖏᓐᓂᒃ. 
ᐊᐱᕆᔪᒪᔭᕋ ᒥᓂᔅᑕ ᑲᒪᒋᔭᖃᖅᑐᖅ 
ᑐᓴᐅᒪᑎᑦᑎᓂᕐᒧᑦ ᒐᕙᒪᐃᑦ ᐱᓕᕆᐊᖏᓐᓄᑦ.  
 
ᒥᓂᔅᑕᒃᑯᑦ ᐅᓄᖅᑐᐃᑦ ᑲᓇᑕᒥᑦ 
ᐃᖅᑲᓇᐃᔭᕈᓐᓃᕐᒪᑕ ᐱᓪᓗᒍ ᑐᓴᖅᑎᑦᑎᓂᖏᓐᓄᑦ 
ᖃᓂᒻᒪᓯᖃᖅᑐᓂᒃ ᓂᕈᐊᖅᑎᖏᓐᓂᒃ. 
ᑐᓴᖅᑎᑕᐅᓚᐅᕋᒪ ᐃᓚᖓ ᑭᒡᒐᖅᑐᖅᑕᕋ 
ᖃᕆᓴᐅᔭᒃᑯᑦ ᐳᓚᕋᕝᕕᐊᓂᑦ ᒐᕙᒪᒃᑯᑦ 
ᓴᖅᑭᑕᐅᓚᐅᕐᒪᑦ. ᐅᔾᔨᕆᓯᒪᒻᒥᒐᒃᑯᑦ ᐋᓐᓂᐊᕐᓂᕐᒧᑦ 
ᐱᔾᔪᑎᖃᖅᖢᑎᒃ. ᑕᒪᓐᓇ ᐱᔾᔪᑎᒋᓪᓗᒍ 
ᐊᐱᕆᔪᒪᔪᖓ: ᖃᓄᐃᓕᒋᐊᖅᑕᐅᓯᒪᓕᖅᐹ  

ᑕᒪᓐᓇ ᐋᓐᓂᐊᕐᓂᐅᖃᑦᑕᖅᑐᖅ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ 
ᓄᓇᕘᒧᑦ, ᐊᖓᔪᖅᑳᖅ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᑦᑕᐅᖅ ᐊᐱᕆᒐᕕᒃ ᑖᔅᓱᒥᖓ 
ᖁᔭᓐᓇᒦᒃ ᓂᕈᐊᖅᑕᐅᓯᒪᔫᖃᑎᒐ.  
 
ᑕᕝᕙᓂ ᓄᓇᕗᒻᒥᑦ ᑕᒪᓐᓇ ᐋᖅᑭᔅᓯᒪᒻᒪᑦ 
ᓇᓗᓇᐃᒃᑯᑕᖃᖅᑐᖅ 23, Access to 
Information and Protection of Privacy Act 
- ᖃᓪᓗᓈᑎᑐᑦ. ᑕᒪᓐᓇ ᓴᐳᒻᒥᒃᖠᖅᖢᓂ 
ᑭᓇᑐᐃᓐᓇᐅᑉ ᒥᔅᓵᓅᖓᔪᓂᒃ. ᐃᖅᑲᓇᐃᔭᖅᑏᑦ 
ᐃᖅᑲᓇᐃᔭᓐᖏᓚᐅᖃᓐᓂᖏᓐᓄᑦ ᓲᕐᓗ ᐱᒦᑉᐸᑦ 
ᐋᓐᓂᐊᕕᒻᒦᑉᐸᓪᓘᓐᓃᑦ ᖃᓂᒪᑉᐸᓪᓘᓐᓃᑦ 
ᐅᕝᕙᓘᓐᓃᑦ ᓄᖅᑲᖓᓚᐅᑲᓪᓗᓂ 
ᕼᐋᓚᑕᐃᖅᓯᒪᖅᐸᑦ ᐅᕝᕙᓘᓐᓃᑦ ᐊᓯᕈᓘᔭᖏᓐᓄᑦ 
ᓄᖅᑲᖓᔾᔪᑎᓄᑦ. ᑕᒪᓐᓇ ᓄᖅᑲᖓᓚᐅᑲᒍᓐᓇᕐᓂᖅ 
ᒐᕙᒪᒃᑯᓄᑦ ᐃᖅᑲᓇᐃᔭᖅᑐᓄᑦ ᐃᑲᔫᑎᖃᕐᒪᑦ. 
ᑕᒪᒃᑯᐊᑦᑕᐅᖅ ᓄᖅᑲᖓᓚᐅᑲᒍᑏ ᑭᓯᐊᓂ ᑖᔅᓱᒧᖓ 
ᐃᖅᑲᓇᐃᔭᖅᑎᒧᑦ ᓇᖕᒥᓂᖓᓄᑦ ᑐᕌᖓᒻᒪᑕ. ᑖᓐᓇ 
ᖃᓪᓗᓈᑐᑦ ᐅᖃᕐᓗᒍ (ᑐᓵᔨᑎᒍᑦ) personal 
information-ᖑᒻᒪᑦ ᑖᓐᓇ. 
 
(ᑐᓵᔨᑎᒎᕈᓐᓃᖅᑐᖅ) ᑕᒪᒃᑯᓂᖓᓕ 
ᓄᖅᑲᖓᓚᐅᑲᒍᑏᑦ ᒥᔅᓵᓅᖓᔪᓂᒃ ᓄᓇᕗᑦ 
ᒐᕙᒪᒃᑯᑦ ᓴᖅᑭᑦᑎᓲᖑᖏᒃᑲᓗᐊᕐᒪᑕ. ᑭᓯᐊᓂ  
ᓴᖅᑭᑦᑎᔪᓐᓇᓚᐅᓲᑦ ᐱᔾᔪᑎᖃᓪᓚᕆᑦᑎᓪᓗᒍ 
ᑕᒪᒃᑯᓄᖓ ᐸᐃᑉᐹᓕᕆᔨᐅᔪᓄᑦ ᐃᖅᑲᓇᐃᔭᕐᕕᓐᓂᑦ 
administration. (ᑐᓵᔨᑎᒍᑦ) ᓄᓇᕗᑦ ᒐᕙᒪᒃᑯᖏᑦ 
ᒪᓕᑦᑐᑦ ᑐᓴᖅᑕᐅᔭᕆᐊᖃᓐᖏᑦᑐᓄᑦ 
ᒪᓕᒐᕆᔭᐅᔪᓄᑦ ᒪᓕᒐᕐᔪᐊᖑᔪᒧᑦ. 
 
(ᑐᓵᔨᑎᒎᕈᓐᓃᖅᑐᖅ) ᒫᓐᓇᒧᑦ ᑎᑭᖦᖢᒍ 
ᐲᖅᑕᐅᓯᒪᔪᐃᓐᓇᐅᓕᖅᑐᑦ. Internet-
ᖑᓂᕋᖅᑕᐅᒻᒪᑦ ᒐᕙᒪᒃᑯᑦ ᖃᕆᓴᐅᔭᒃᑯᑦ ᐱᔾᔪᑎᖓᑦ 
(ᑐᓵᔨᑎᒍᑦ) ᐅᔾᔨᖅᑐᕆᐊᖃᖅᖢᑎᒡᓗ ᒐᕙᒪᒃᑯᑦ 
ᖃᕆᑕᐅᔭᓕᕆᔾᔪᑎᒃᑯᖏᓐᓄᑦ ᑕᒪᒃᑯᐊ 
ᑐᓴᖅᑕᐅᔭᕆᐊᖃᖏᑦᑐᑦ ᓴᖅᑭᔮᖁᓇᒋᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑕᒪᓐᓇ 
ᐱᒻᒪᕆᐅᒻᒪᑦ ᓄᓇᕗᒻᒥᐅᓕᒫᓄᑦ. ᖃᐅᔨᓇᓱᓕᕌᖓᑕ 
ᖃᕋᓴᐅᔭᒃᑯᑦ ᖃᐅᔨᔪᒪᔭᖏᑦ 
ᐊᑐᐃᓐᓇᐅᑦᑎᐊᕋᓗᐊᕐᒪᖔᑕ ᐊᒻᒪᓗ  

ᖃᐅᔨᔪᒪᔭᒥᖕᓂᒃ ᖃᓄᖅ ᐱᔨᑦᑎᕐᒪᖔᑕ 
ᖃᐅᔨᒪᓇᓱᒃᖢᑎᑦ ᓇᓗᓇᐃᕆᔪᓐᓇᕆᐊᖃᖃᑦᑕᕐᒪᑦ. 
 
ᑖᓐᓇ ᐲᖅᑕᐅᓂᕋᕋᑖᖅᑕᕋ, ᐅᖃᖅᑏ, 
ᐃᖅᑲᓇᐃᔭᖅᑎᓄᑦ ᐊᑎᑦ. ᐅᑎᖅᑎᑕᐅᓂᐊᕐᒥᔪᖅ 
ᑖᒃᑯᐊ ᑭᒃᑯᑐᐃᓐᓇᕐᓄᑦ ᓴᖅᑭᑦᑕᕆᐊᖃᓐᖏᑦᑐᓂᑦ 
ᐃᓗᓕᖃᕈᓐᓃᑐᐊᖅᐸᑦ. (ᑐᓵᔨᑎᒍᑦ) 
ᐅᖃᒃᑲᓂᕐᓂᐊᖅᐸᕋ ᖃᓪᓗᓈᑎᑐᑦ. ᑖᒃᑯᐊ 
ᐃᖅᑲᓇᐃᔭᖅᑏᑦ ᐊᑎᖏᑦ ᐃᓕᔭᐅᒃᑲᓂᕐᓂᐊᖅᑐᑦ 
ᖃᕆᑕᐅᔭᒃᑯᑦ ᑖᒃᑯᐊ ᑐᑭᓯᒋᐊᕈᑎᒃᓴᐃᑦ 
ᓴᖅᑭᑦᑕᕆᐊᖃᖏᑦᑐᑦ ᓇᓗᓇᐃᖅᑕᐅᖅᑳᖅᑎᓪᓗᒋᑦ 
ᑕᒪᒃᑯᐊᓗ ᓇᓗᓇᐃᔭᖅᑕᐅᓯᒪᓪᓗᑎᑦ.  
 
ᐅᕙᑦᑎᓐᓄᑦ ᐃᑲᔪᖅᑕᐅᔪᒪᔪᒍᑦ ᑕᒪᐃᓐᓄᑦ 
ᐃᖅᑲᓇᐃᔭᖅᑎᓄᑦ ᑕᒪᒃᑯᐊ 
ᑐᓴᖅᑕᐅᔭᕆᐊᖃᖏᑦᑐᑦ 
ᓴᖅᑭᑎᑕᐅᖏᑐᓐᓇᖁᓪᓗᒋᑦ. ᐊᒻᒪᓗ 
ᖁᔭᓐᓇᒦᕈᒪᔭᕋ ᑖᓐᓇ ᒪᓕᒐᓕᐅᖅᑎ ᑕᒪᑐᒥᖓ 
ᐅᕙᓐᓄᑦ ᓴᖅᑭᑎᑦᑎᓚᐅᕐᒪᑦ ᐃᑉᐸᒃᓴᖅ. ᑕᒪᒃᑯᐊ 
ᓴᖅᑭᑎᖃᑦᑕᕋᑦᑎᒍᑦ ᐅᕙᒍᑦ ᖃᐅᔨᓇᓱᒃᖢᑕ 
ᑕᒪᒃᑯᐊᓗ ᐊᑏᑦ ᐱᑎᑦᑎᓯᒪᖏᑦᑐᑦ 
ᐲᖅᑕᐅᔪᓐᓇᖁᓪᓗᒋᑦ ᓯᕗᓂᐊᒍᑦ 
ᓴᖅᑭᑎᑕᐅᖅᑳᖅᑎᓐᓇᒋᑦ. ᑕᒪᒃᑯᐊᓗ 
ᑐᑭᓯᒋᐊᕈᑎᒃᓴᐃᑦ ᓴᖅᑭᑎᑕᐅᓂᐊᖅᑐᑦ 
ᐱᔭᕆᐊᖃᕈᑎᒃ ᑕᐃᒪᐃᑦᑐᓐᓇᖁᓪᓗᒋᑦ. 
 
ᓄᓇᕗᑦ ᒐᕙᒪᒃᑯᖏᑦ ᖃᕆᑕᐅᔭᓕᕆᔨᒃᑯᖏᓐᓄᑦ 
ᑕᒪᒃᑯᓄᖓ ᓴᖅᑭᑎᑕᐅᖃᑦᑕᖅᑐᓄᑦ ᑲᒪᔨᒋᔭᐅᔪᑦ  
ᐃᓕᓐᓂᐊᖅᑎᑕᐅᖏᓐᓇᖃᑦᑕᖅᑐᑦ. ᑕᒪᒃᑯᐊ 
ᓴᖅᑭᑎᑕᐅᔭᕆᐊᖃᖏᑦᑐᑦ ᑲᑎᑕᐅᓯᒪᔪᑦ 
ᓴᖅᑭᑎᑕᐅᖏᑦᑐᓐᓇᖃᑦᑕᖁᓪᓗᒋᑦ ᑎᒥᐅᔪᓄᑦ. 
 
(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᐃᒃᐱᒋᑦᑎᐊᕋᑦᑎᒍᑦ 
ᒐᕙᒪᐅᓪᓗᑕ ᑕᖅᑲᐅᖓ 
ᑭᒃᑯᑐᐃᓐᓇᕐᓅᕆᐊᖃᖏᑦᑐᒥᑦ 
ᓴᖅᑭᑦᑎᑲᓪᓚᒃᑐᕕᓂᐅᔭᕆᐊᒃᓴᖅ 
ᐅᔾᔨᕈᓱᑦᑎᐊᓂᐊᖅᐳᒍᑦ ᑕᒪᑐᒥᖓ. ᖁᔭᓐᓇᒦᒃ 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ. 
 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᖁᕕᐊᓱᒃᑐᖓ ᑐᓴᖅᑎᑕᐅᒐᒪ ᑕᐃᒃᑯᐊ 
ᐲᖅᑕᐅᓚᐅᕐᓂᖏᓐᓄᑦ.  
 
ᑭᓯᐊᓂ ᐱᓕᕆᐊᒃᓴᖃᕋᒪ ᑕᒪᒃᑯᐊ 
ᑕᐃᒪᐃᖃᑦᑕᖁᓇᒋᑦ ᖃᐅᔨᓴᖃᑦᑕᕆᐊᖃᕋᒪ 
ᒥᐊᓂᕆᔭᐅᑦᑎᐊᕈᓐᓇᖁᓪᓗᒋᑦ ᑕᒪᒃᑯᐊ 
ᑐᓴᖅᑕᐅᔭᕆᐊᖃᖏᑦᑐᑦ ᐃᒻᒥᓂᒃ. ᐃᓛᒃ 
ᐱᓕᕆᐊᒃᓴᕋᓂ ᑲᒪᒐᒪ ᐅᑉᐱᕈᓱᒃᑲᒪᓗ ᑲᒪᓂᕋᓄᑦ 
ᑕᒪᒃᑯᓂᖓ ᐅᔾᔨᖅᑐᖅᑎᐊᕆᐊᖃᕐᓂᕐᓄᑦ.  
 
ᑕᒪᒃᑯᐊ ᐃᓱᒪᒋᓪᓗᒋᑦ, ᓈᒻᒪᑦᑐᒃᑯᓪᓕ ᑕᒪᒃᑯᐊ 
ᐃᓱᒪᒋᔭᐅᖁᔭᒃᑲ ᑕᐃᒃᑯᐊ ᐊᒃᑐᖅᑕᐅᓂᖃᓚᐅᖅᑐᑦ 
ᑕᒪᒃᑯᓄᖓ ᑎᑎᕋᕐᕕᐅᖁᓪᓗᒋᑦ ᒪᒥᐊᕝᕕᐅᖁᓪᓗᒋᑦ 
ᐱᔭᐅᖁᔭᒃᑲ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒪᑖᒻ ᓯᕗᓕᖅᑎ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᑦᑕᐅᖅ ᑖᓐᓇ ᐅᖃᖅᑕᖓ 
ᓂᕈᐊᖅᑕᐅᖃᑎᒋᓯᒪᔭᒪ ᖁᔭᒋᕙᕋ. ᑕᒪᓐᓇ  
ᑕᑯᓇᖕᓂᐊᖅᑕᕗᑦ ᑎᑎᕋᖁᔨᖅᑰᕐᒪᑦ ᒪᒥᐊᔾᔪᑎᒥᑦ 
ᑖᒃᑯᓄᖓ ᐊᒃᑐᖅᑕᐅᓯᒪᔪᕕᓂᐅᒐᔭᖅᑐᓄᑦ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᒡᓕᐊᓂᒃ 
ᐃᓕᒋᐊᕈᑦ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖏᓛᒃ 
ᐱᔪᓐᓇᐅᑎᖏᑦ ᒪᓕᒐᒃᑯᑦ ᓱᕋᑦᑕᐅᓚᐅᕐᒪᑕ ᑕᐃᒫᒃ 
ᑖᒃᑯᑑᖏᒻᒪᑕ ᐅᓄᖅᑐᑲᓪᓚᐃᖅᑲᐃ 
ᐊᒃᑐᖅᑕᐅᓯᒪᓚᐅᕐᖓᑕ ᐊᓯᖏᓐᓃᑦᑐᑦ. ᑖᒃᑯᐊ 
ᒪᒥᐊᕝᕕᐅᔭᕆᐊᖃᕐᖓᑕ  

ᐱᔪᓐᓇᐅᑎᖏᑦ ᓱᕋᑦᑕᐅᓚᐅᕐᖓᑕ ᒐᕙᒪᒃᑯᓐᓄᑦ.  
 
ᑕᒪᓐᓇ ᐊᑐᖅᑕᐅᑲᓐᓂᖁᖏᑕᕋ ᑭᓇᒃᑯᑐᐃᓐᓇᕐᓄᑦ. 
ᑭᓯᐊᓂ ᐊᑦᑐᖅᑕᐅᒐᓱᒻᒪᑕ ᑖᒃᑯᐊᑯᓗᐃᑦ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐱᖅᑯᑎᒥᑦ 
ᑐᓴᖏᒃᑲᓗᐊᖅᑐᖓ ᑭᐅᔪᒪᒍᕕᑦ, ᒪᑖᒻ ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᐱᖅᑯᑎᐅᖅᑰᕋᑖᖏᒻᒪᑦ 
ᑐᑭᓯᒋᐊᒃᑲᓐᓂᕈᑎᐅᖕᒪᑦ ᖁᔭᓐᓇᒦᑐᐃᓐᓇᖅᐸᒋᑦ, 
ᑕᒪᓐᓇᓗ ᑕᑯᓇᖕᓂᐊᖅᑕᕗᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, 
ᒥᔅᑕ ᓯᐊᓪ. 
 
ᐊᐱᖅᑯᑦ 038 - 3(1): 

ᐃᖅᑲᓇᐃᔭᑲᐃᓐᓇᖅᑎᑕᐅᔪᐃᑦ ᐸᓖᓯᒃᑯᓐᓂᑦ 
(ᓯᐊᓪ) 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᕼᐊᓐᑐ 
ᑐᑐ ᑖᓐᓇ ᑲᒪᒋᔾᔮᓐᖏᑕᕋ. ᑮᑦ ᐲᑕᓴᓐ 
ᐊᐱᕆᔪᒪᓪᓗᒍ, ᒪᓕᒐᓕᕆᓂᕐᒧᑦ ᒥᓂᔅᑕᒋᔭᐅᔪᖅ.  
 
ᑭᓐᖓᕐᓂ ᐳᑭᖅᑕᓖᑦ ᒥᒃᓵᓄᑦ ᑕᐃᑲᓂ 
ᑎᑎᕋᖅᑎᖃᖃᑦᑕᓚᐅᖅᓯᒪᒻᒪᑕ, 
ᑎᑎᕋᖅᑎᑖᖃᑦᑕᓚᐅᖅᓯᒪᒻᒪᑕ 
ᓴᓇᓚᐅᐱᓪᓚᖃᑦᑕᕐᓂᐊᖅᑐᒥᒃ. ᑕᐃᒃᑯᐊ ᐳᑭᖅᑕᓖᑦ 
ᑲᒪᒋᔭᖃᕈᔪᒻᒪᑕ ᑎᑎᖅᑲᓂᑦ, ᑖᒃᑯᐊ ᑎᑎᖅᑲᑦ 
ᑲᒪᒋᔭᐅᓗᐊᕆᐊᖃᕋᔭᓐᖏᒻᒪᑕ ᑎᑎᕋᖅᑎᑖᕈᑎᑦ 
ᐊᓯᖏᓐᓂᑦ ᐱᓕᕆᐊᒃᓴᖃᖃᑦᑕᕐᓂᖏᑦ 
ᐱᔾᔪᑎᒋᓪᓗᒋᑦ. 
 
ᑖᓐᓇᖃᐃ ᑕᑯᔭᐅᒋᐊᕈᓐᓇᖅᐸ  

ᑮᓇᐅᔭᖅᑖᖅᑎᑕᐅᔪᓐᓇᕐᒪᖔᑕ ᑭᓐᖓᕐᓂ 
ᑎᑎᕋᖅᑎᑖᕈᓐᓇᖁᓪᓗᒋᑦ ᐳᑭᖅᑕᓖᑦ 
ᑐᓵᔨᖃᕈᓐᓇᕋᔭᕐᓗᑎᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᒪᓕᒐᓕᕆᓂᕐᒧᑦ, ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᕐᖢᒍ ᐅᕙᒻᓂᑦ ᐊᐱᖅᑯᑎᖃᕐᒪᑦ. 
ᑕᒪᓐᓇ ᐅᖃᖃᑎᒌᓯᒪᔭᒃᑲ ᑕᐃᒃᑯᐊ 
ᐊᖓᔪᖅᑳᕆᔭᐅᔪᑦ ᑕᒪᑐᒪ ᒥᒃᓵᓄᑦ, ᐊᒻᒪᓗ 
ᖃᐅᔨᒋᐊᕋᓱᒃᓯᒪᓪᓗᑕ ᖃᓄᖅ 
ᑎᑎᕋᖅᑎᑖᕈᓐᓇᕋᔭᕐᒪᖔᑖ ᐳᑭᖅᑕᓖᑦ 
ᑎᑎᕋᕐᕕᖏᓐᓂᑦ ᓄᓇᓕᓐᓂ. ᑖᒃᑯᐊ ᓄᓇᓕᓐᓂ 
ᑐᓵᔨᐅᖃᑦᑕᕈᓐᓇᕐᓗᑎᓪᓗ 
ᑎᑎᕋᖅᑎᑖᕈᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᖅᔪᐊᕐᒧᑦ, ᒥᔅᑕ 
ᕋᒻᐴᑦ. 
 
ᐊᐱᖅᑯᑦ 039 - 3(1): ᕿᒥᕐᕈᔭᐅᓂᖏᑦ 

ᓂᕿᑖᕈᑎᓕᕆᓂᕐᒧ ᒪᓕᒐᐃᑦ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᐃᓕᓐᓂᐊᖅᑐᓕᕆᓂᕐᒧᑦ  
ᒥᓂᔅᑕᒧᑦ, ᓂᖃᐃᑐᕐᓂᕐᒧᑦ ᑲᒪᖃᑦᑕᖅᑎᓪᓗᒋᑦ. 
 
ᐃᒃᐸᒃᓴᖅ ᓱᓇᕈᓘᔭᐃᑦ ᐊᑭᑦᑐᖅᓯᒪᓂᖏᓐᓄᑦ 
ᐅᖃᐅᓯᖃᓚᐅᕋᒪ ᐊᒻᒪᓗ ᐃᓄᐃᑦ 
ᐊᒃᓱᕈᖃᑦᑕᕐᓂᖏᓐᓄᑦ ᓴᓂᑭᓗᐊᕐᒥ ᑕᒪᓐᓇ 
ᐱᔾᔪᑎᒋᓪᓗᒍ.  
 
ᒥᓂᔅᑕ ᐊᐱᕆᔪᒪᔭᕋ ᑕᒪᓐᓇ 
ᓂᖃᐃᑐᖅᑐᓕᕆᓂᐅᔪᖅ ᕿᒥᕐᕈᔭᐅᔪᓐᓇᕐᓂᐊᕐᒪᖔᑦ 
ᕿᓚᒥᐅᔪᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 
ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ 
ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᑖᓐᓇ 
ᐊᐱᖅᑯᑎᒋᒐᕕᐅᒃ. ᑖᒃᑯᐊ ᓂᖃᐃᓲᑕᐅᕙᒃᑐᑦ 
ᑭᖑᓪᓕᖅᐹᒥ ᐊᑭᑦᑐᕆᐊᓚᐅᖅᓯᒪᓪᓗᑎᑦ 2005-
ᖑᑎᓪᓗᒍ ᒫᓐᓇᒧᑦ ᑎᑭᖦᖢᒍ. ᑖᒃᑯᐊ ᓱᓕ 
ᖃᓄᖅᑑᕈᑎᒋᐊᓂᒃᓯᒪᓐᖏᓐᓇᑦᑎᒍᑦ 
ᖃᓄᐃᓕᖓᓪᓚᕆᓐᓂᐊᕐᒪᖔᑦᑎᒍ. 
 
ᑭᓯᐊᓂ ᐅᖃᐅᑎᔪᓐᓇᖅᑕᕋ ᑕᒪᒃᑯᐊ 
ᐃᓱᒫᓘᑕᐅᓯᒪᔪᑦ ᐃᓕᓴᕆᓯᒪᔭᕗᑦ, ᑭᓯᐊᓂ ᒫᓐᓇᒧᑦ 
ᖃᓄᐃᓘᒃᑲᓐᓂᕐᓂᐊᕐᒪᖔᑦᑎᓐᓂᑦ ᓱᓕ 
ᐅᖃᐅᓯᕆᓯᒪᓐᖏᓐᓇᑦᑎᒍ, ᑭᓯᐊᓂ 
ᐃᓱᒪᖅᓴᖅᓯᐅᕈᑕᐅᓯᒪᔪᖅ ᓇᓗᓇᐃᕈᑕᐅᓯᒪᓪᓗᓂᓗ. 
ᑕᒪᓐᓇ ᓂᖃᐃᓱᑦᑕᕐᓂᕐᒧᑦ ᒫᓐᓇᒧᑦ ᑕᐃᒪᐃᑦᑑᔪᖅ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐅᐃᒍᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ ᑭᐅᖅᑲᐅᒻᒪᑦ ᒥᓂᔅᑕ. ᐅᖃᖅᑏ, 
ᑐᑭᓯᐅᒪᔭᒃᑯᑦ ᑕᐃᒃᑯᐊ ᓂᖃᐃᑐᖅᑎᑦᑎᔨᒃᑯᑦ 
ᐃᓕᓐᓂᐊᖅᑐᓕᕆᔨᒃᑯᓐᓂ ᑕᒪᒃᑯᓂᓐᖓ 
ᕿᒥᕐᕈᓂᖃᓚᐅᕐᒪᑕ ᓂᕿᑖᕈᑕᐅᔪᓐᓇᖅᑐᓂᑦ 
ᐃᑲᔫᓯᐊᖅᑖᕈᑕᐅᕙᒃᑐᓂᑦ. ᓱᓇᑭᐊᖅ  
ᐃᓱᒪᒋᔭᐅᓚᐅᖅᐸ ᑕᒪᓐᓇ ᕿᒥᕐᕈᔭᐅᓂᖃᖅᑎᓪᓗᒍ, 
ᐊᒻᒪᓗ ᓱᓇᓂᑦ ᓴᖅᑭᑦᑐᖃᓚᐅᖅᐸ ᑕᒪᑐᒨᓇ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑕᐃᒃᑯᐊᓕ ᓂᖃᐃᓲᑎᓄᑦ ᒪᑯᐊ 
ᓂᖀᑦ ᐊᑭᖏᓐᓄᑦ ᓇᓗᓇᐃᒃᑯᑕᐅᓲᑦ ᓄᓇᐃᑦ 
ᒪᓕᒃᖢᒋᑦ ᐊᕕᑦᑐᖅᓯᒪᔫᔪᑦ ᒪᓕᒃᑕᐅᓯᒪᒻᒪᑕ 
ᐃᓄᓕᕆᔨᑐᖃᒃᑯᓐᓄᑦ ᐋᖅᑭᒃᑕᐅᓯᒪᒐᑦᑕ. ᑖᒃᑯᐊ 
ᐃᓄᓕᕆᔨᑐᖃᒃᑯᑦ ᓇᓗᓇᐃᖅᓯᓯᒪᒻᒪᑕ ᓂᕿ 
ᖃᔅᓯᑐᓲᖑᒻᒪᖔᑕ, ᖃᓪᓗᓈᑎᑐᑦ ᑕᐃᔭᐅᓲᖅ food 
basket, ᑖᒃᑯᐊ ᓂᕿᑖᕈᑕᐅᔪᑦ ᐃᓚᒌᓄᑦ ᑎᓴᒪᓄᑦ 
ᖃᔅᓯᑐᕋᔭᓐᖑᐊᕐᒪᖓᑕ.  
 

ᑕᐃᒪ ᓄᓇᕘᒥ ᑕᓪᓕᒪᐃᓕᖓᓪᓗᑕ 
ᐊᕕᑦᑐᖅᓯᒪᒐᑦᑕ ᑖᒃᑯᐊ ᐊᕕᑦᑐᖅᓯᒪᓂᐅᔪᑦ 
ᒪᓕᒃᖢᒋᑦ ᑕᖅᑭᑕᒫᕈᑏᑦ ᓂᖃᐃᓱᖅᑕᐅᑕᐅᕙᒃᑐᑦ 
ᑕᓪᓕᒪᐅᔪᓄᑦ ᐊᕕᑦᑐᖅᓯᒪᔫᓂ ᐊᑭᖏᑦ 
ᐊᔾᔨᒌᓐᖏᒻᒪᑕ ᑕᒪᒃᑯᐊ ᖃᖓᑦᑕᐅᑏᑦ ᐊᒻᒪᓗ 
ᐊᓯᖏᑦ ᐊᑭᑐᔫᑕᐅᓂᖏᑦ ᒪᓕᒃᖢᒋᑦ 
ᐆᒪᓇᓱᐊᕐᓂᕐᒧᑦ ᓄᓇᓕᓐᓂ. ᑖᒃᑯᐊ ᐱᔾᔪᑎᒋᓪᓗᑎᒍ 
ᒫᓐᓇ ᐊᑐᖃᑦᑕᖅᐳᒍᑦ ᐃᓄᓕᕆᔨᑐᖃᒃᑯᑦ 
ᓇᓗᓇᐃᖅᓯᒪᔭᖏᑦ ᒪᓕᒃᖢᒋᑦ, ᓇᒻᒥᓂᖅ 
ᐱᓕᕆᐊᕆᓐᖏᑕᑦᑎᓐᓂ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᐃᑉᐹᒍᑦ 
ᐅᐃᒍᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᕈᒪᓪᓗᒍ ᒥᓂᔅᑕ ᑭᐅᒻᒪᑦ. 
ᐅᖃᖅᑲᐅᒐᒪᐃᓛᒃ ᓄᓇᕗᑦ ᒐᕙᒪᒃᑯᖏᑦ 
ᐃᓕᑕᖅᓯᓯᒪᖕᒪᑕ ᐊᑭᒋᔭᐅᔪᑦ ᓂᕿᓄᑦ 
ᐊᑭᑐᓂᖅᓴᐅᖕᒪᑕ ᓴᓂᑭᓗᐊᕐᒥ 
ᑕᒫᓂᕐᒥᐅᑕᐅᖏᓐᓂᖓᓂᒃ ᑕᒪᒃᑯᐊ. 
 
ᐊᖏᖃᑎᖃᖅᑰᕐᒪᑦ ᒥᓂᔅᑕᐅᔪᖅ ᑕᒪᒃᑯᐊ 
ᒪᓕᒍᑎᓗᐊᓐᖏᒻᒪᑕ ᑕᒪᒃᑯᐊ ᐅᑭᐅᖅᑕᖅᑐᒥ 
ᐃᑲᔫᓯᐊᖅᑖᕈᑕᐅᕙᒃᑐᑦ ᐊᒻᒪᓗ ᓂᕿᑖᕈᑕᐅᕙᒃᑐᓂ 
ᐃᑲᔫᓯᐊᖅᑖᕈᑕᐅᕙᑦᑐᑦ.  
 
ᒥᓂᔅᑕᖃᐃᑦ ᐱᓕᕆᖃᑎᖃᕈᓐᓇᖅᐸ 
ᒥᓂᔅᑕᐅᖃᑎᒥᓂᒃ ᑕᒪᒃᑯᐊ  
ᐊᑐᐊᒐᐃᑦ ᖃᓄᖅ ᐊᒃᑐᖅᓯᓯᒪᓂᖃᑦᑕᕐᓂᖏᓐᓄᑦ 
ᓄᓇᕗᒻᒥᐅᓄᑦ ᓇᓗᓇᐃᔭᖅᐸᒡᓕᐊᔪᓐᓇᖁᓪᓗᒋᑦ 
ᖃᐅᔨᓴᕈᑕᐅᕙᒃᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ 
ᐅᖃᖅᑎᑦᑎᔩ: ᐃᓛᒃ ᑕᐃᓐᓇ 
ᐅᖃᐅᓯᕆᒃᑲᓐᓂᕐᖢᒍᐃᓛᒃ ᐃᓄᓕᕆᔨᑐᖃᒃᑯᓐᓄ 
ᑕᒪᓐᓇ ᐋᖅᑭᑦᑕᐅᓯᒪᖕᒪᑦ ᓇᓗᓇᐃᖅᑕᐅᓯᒪᖕᒪᑦ 
ᑕᒪᒃᑯᐊ ᑕᓪᓕᒪᐃᖑᓯᒪᖕᒪᑕ ᖃᖓᑦᑕᐅᑎᓪᓗ 
ᐅᓯᔭᐅᓃᓪᓗ ᐊᑭᖏᓪᓗ ᑕᐅᑐᒃᖢᒋᑦ ᐃᓚᖏᑦ 
ᓄᓇᓖᑦ ᖃᖓᑦᑕᐅᑎᒧᑦ  

ᐊᑭᓕᖅᓱᐃᓂᖅᓴᕐᔪᐊᖑᒻᒪᑕ ᓂᐅᕕᒃᓴᓕᒫᖏᑦ 
ᐊᑭᑦᑐᓂᖅᓴᐅᓲᖑᓪᓗᑎᒃ ᑕᐃᒪ ᓂᖃᐃᓲᑏᑦ 
ᐊᑭᑦᑐᓂᖅᓴᐅᔭᕆᐊᖃᕐᖢᑎᒃ ᑕᐃᒪᐃᑦᑑᒻᒪᑕ.  
 
ᑖᓐᓇ ᐊᖏᕈᓐᓇᖅᐸᕋ, ᑕᒪᓐᓇ 
ᕿᒥᕐᕈᒃᑲᓐᓂᕐᓂᐊᖅᐸᕗᑦ ᐊᒻᒪᓗ ᖃᓄᖅᑑᕈᑎᒃᓴᓂᒃ 
ᑖᒃᑯᓄᖓ ᐊᖏᖅᑕᐅᓇᓱᐊᒋᐊᖃᕐᓂᐊᕐᒥᒐᒪ 
ᒥᓂᔅᑕᐅᖃᑎᒋᔭᕐᓄᑦ Cabinet-ᒧᑦ. ᐊᒻᒪᓗ ᐅᓇ 
ᐅᖃᖅᑎᑦᑎᔩ, ᓇᓗᓇᐃᕆᐊᒃᑲᓐᓂᕈᒪᓪᓗᒍ 
ᐃᓄᓕᕆᔨᑐᖃᒃᑯᑦ ᑕᒪᑐᒥᖓ ᐊᐅᓚᑦᑎᖕᒪᑕ 
ᓇᐃᓴᐅᑎᓂᒃ ᑖᒃᑯᐊ ᒪᓕᖃᑦᑕᕋᑦᑎᒍ 
ᐃᓄᓕᕆᔨᑐᖃᒃᑯᑦ ᐋᖅᑭᑦᑕᕕᓂᖏᓐᓂᒃ. 
 
ᐊᖏᕈᓐᓇᕆᕗᖓ ᑖᒃᑯᐊ 
ᖃᓄᖅᑑᒃᑲᓐᓂᕈᓐᓇᕐᒪᖔᑦᑎᓐᓂᒃ ᑕᒪᓐᓇ 
ᕿᒥᕐᕈᔭᐅᒋᐊᒃᑲᓐᓂᕈᓐᓇᖁᓪᓗᒍ ᑭᓯᐊᓂ ᓯᕗᓪᓕᕐᒥ 
ᓇᓗᓇᐃᕌᓪᓚᓚᐅᕐᓚᖓᐃ ᑖᒃᑯᐊ ᒥᓂᔅᑕᐅᖃᑎᒃᑲ 
ᐊᖅᑯᓵᕆᐊᖃᕋᔭᕋᒃᑭᑦ ᑕᒪᓐᓇ ᓱᓕ 
ᓇᓗᓇᐃᕌᓂᒃᓯᒪᓐᖏᒻᒪᑦ ᑭᖑᓂᐊᒍᑦ 
ᑐᑭᓯᑎᑦᓯᒋᐊᒃᑲᓐᓂᕈᓐᓇᓂᐊᖅᐳᖓ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᒃ. 
ᓇᓄᓕᖕᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᓂᖏᐅᖓᓐ. 
 
ᐊᐱᖅᑯᑦ 040 - 3(1): ᐋᓐᓂᐊᔪᓂᑦ 

ᐊᐅᓪᓚᐅᔾᔨᓕᕆᓂᐅᑉ ᕿᒥᕐᕈᔭᐅᓂᖓᑕ 
ᖃᓄᐃᓕᖓᓕᕐᓂᖓ (ᓂᖏᐅᖓᓐ) 

 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐅᖃᖅᑎᑦᑎᔩ ᐊᐱᖅᑯᑎᖃᕈᒪᒐᒪ ᒥᓂᔅᑕᕆᔭᐅᔪᒧᑦ 
ᐋᓐᓂᐊᕐᓇᖏᑦᑐᓕᕆᓂᕐᒧᑦ ᐊᒻᒪ ᐃᓅᓯᓕᕆᓂᕐᒧᑦ. 
 
ᐅᖃᖅᑎᑦᑎᔩ ᑕᐃᒪ ᐃᑉᐸᑦᓴ ᐅᖃᓕᒫᕋᑦᓴᓂᒃ 
ᓅᑦᓯᒋᐊᕈᑎᒥᓂᕐᓂᒃ ᒪᐃᔭ ᑲᑎᒪᑎᓪᓗᒋᑦ ᓴᓪᓕᕐᒥ, 
ᑭᕙᓪᓕᕐᒥᐅᑕᐃᑦ ᐋᓐᓂᐊᕐᓇᖏᑦᑐᓕᕆᓂᖅ 
ᐱᔾᔪᑎᒋᓪᓗᒍ ᑕᒪᒃᑯᐊ ᐋᓐᓂᐊᖅᑐᖁᑎᒋᕙᑦᑕᕗᑦ 
ᐃᖏᕐᕋᔾᔪᑎᒋᕙᑦᑕᖏᑦ ᐊᒻᒪ 
ᐊᑲᐃᓪᓕᐅᕐᓂᐅᖃᑦᑕᖅᑐᐃᑦ ᑕᐃᑲᓂ 
ᑐᔪᕐᒥᕕᐅᖃᑦᑕᖅᑐᒥ ᐱᔾᔪᑎᒋᓪᓗᒋᑦ, 
ᐋᖅᑭᒋᐊᒃᑲᓐᓂᕈᑎᒃᓴᒥᒃ ᑕᑯᑎᑕᐅᓚᐅᕐᒪᑦ, 
ᑕᑯᔭᒃᓴᖏᓐᓂᖏᓛᒃ ᓇᑦᓯᐅᔾᔨᕝᕕᐅᓚᐅᕐᒪᑦ.  

ᑕᐃᒪᓕ ᐊᐱᖅᑯᑎᒋᔪᒪᔭᕋ ᒥᓂᔅᑕᒧᑦ ᑖᒃᑯᐊ, 
ᑐᓴᐅᒪᔮᕐᓇᕐᒪᑦ ᐱᖁᔭᒐᓚᐃᑦ ᓄᑕᐅᓯᑎᕆᐊᕐᓗᒋᓪᓗ 
ᑕᒪᒃᑯᐊ ᒥᓂᔅᑕᕆᔭᑦᑕ ᐋᓐᓂᐊᕐᓇᖏᑦᑐᓕᕆᓂᕐᒧᑦ 
ᐃᓅᓯᓕᕆᓂᕐᒧᓪᓗ ᑲᒪᒋᓂᐊᕆᐊᒃ, 
ᐅᖃᐅᑕᐅᓯᒪᒻᒪᑕ ᐱᕙᓪᓕᐊᔪᒃᑯᑦ ᑖᓐᓇᖃᐃ ᒥᓂᔅᑕ 
ᒫᓐᓇ ᓇᓗᓇᐃᖅᓯᔪᓐᓇᖅᐸ ᖃᖓ ᑕᒪᓐᓇ 
ᑭᒡᓕᓯᓂᐊᖅᑎᑦᓯᒋᐊᓛᕐᓂᖅ ᑕᒪᒃᑯᓂᖓ 
ᐊᑲᐃᓪᓕᐅᕈᑕᐅᖃᑦᑕᖅᑐᓂᒃ 
ᑲᒪᒋᔭᐅᒋᐊᕋᔭᕐᒪᖔᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓄᓪᓗ, (ᑐᓵᔨᑎᒍᑦ) ᐊᖓᔪᖅᑳᖅ ᑕᒑᖅ 
ᑰᓕ. 
 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ ᐅᖃᖅᑎ. 
ᑖᓐᓇᓗ ᐊᐱᖅᑯᑎᖃᖅᑐᖅ ᖁᔭᓐᓇᒦᕐᖢᒍ ᑖᒃᑯᐊ 
ᑲᑎᒪᓚᐅᖅᑎᓪᓗᒋᑦ ᓴᓪᓕᒥ ᑖᒃᑯᐊ 
ᑎᒍᕙᓪᓕᐊᓕᓵᕋᑦᑎᒍ ᑎᑎᖅᑲᓪᓗ ᑖᒃᑯᐊ 
ᓴᖅᑭᓚᐅᖅᑐᑎᒃ ᑕᕝᕗᖓ ᒫᓐᓇ 
ᖃᐅᔨᓴᖅᑕᐅᕙᓪᓕᐊᓕᓵᕐᒪᑕ ᐱᓕᕆᕝᕕᑦᑎᓐᓄᑦ. 
 

ᑭᓯᐊᓂ ᐅᖃᕈᓐᓇᕐᖢᖓ ᑕᐃᒃᑯᐊ ᐃᓱᒫᓗᒋᔭᐅᔪᖅ 
ᐋᓐᓂᐊᕐᓂᐅᑉ ᒥᒃᓵᓄᑦ, ᐋᓐᓂᐊᖅᑎᓪᓗᒋᑦ 
ᐊᐅᓪᓚᖃᑦᑕᖅᑐᑦ, ᐱᓕᕆᕝᕕᒃ 
ᑲᒪᒋᑦᑎᐊᕈᒪᓪᓚᕆᑦᑕᖓ ᖃᐅᔨᒪᖁᓪᓗᒍ ᐊᒻᒪᓗ 
ᐱᓕᕆᐊᕆᓪᓗᑎᒍ ᑭᓯᐊᓂ ᖃᓄᓪᓚᑦᑖᖅ 
ᐋᖅᑭᐅᒪᑦᓯᐊᓂᖅᓴᐅᓂᐊᖅᐸᑦ ᐃᓚᖏᑦ ᑕᐃᒃᑯᐊ 
ᐊᒃᓱᕉᓴᓗᐊᖃᑦᑕᖅᑐᑦ ᐃᒪᓐᓇ ᐱᓇᓱᐊᒐᖅᑖᕐᓂᖅ  
ᑕᕝᕗᖓ ᑐᕌᓪᓚᕆᑦᑐᒥᒃ ᐃᓚᖓᓂᒃ 
ᓇᓗᓇᖃᑦᑕᕐᓂᖓ ᐱᓪᓗᒍ, ᐅᖃᕋᔭᕈᒃᑭᑦ 
ᖃᓪᓗᓈᑎᑐᑦ, case-by-case-ᖑᓗᑎᒃ ᑭᓯᐊᓂ 
ᑲᒪᒋᒋᐊᖃᕋᑦᑎᒍ ᓇᓕᐊᒃ ᑮᓇᐅᔭᐅᑉ ᒥᑦᓵᓄᑦ 
ᐱᔾᔪᑎᒋᓪᓗᒍ. ᑭᓯᐊᓂ ᑖᓐᓇ ᐊᐱᖅᑯᑎᖃᖅᑐ 
ᐅᖃᐅᑎᒍᓐᓇᓪᓚᕆᑦᑕᕋ ᑕᐃᒃᑯᐊ 
ᐃᒃᐱᒋᑦᑎᐊᓪᓚᕆᒍᒪᔭᕗᑦ ᐃᓚᖏᑦ 
ᐃᓐᓇᐅᓗᐊᕐᖢᑎᒡᓗ, ᑲᒪᒋᔭᐅᒋᐊᖃᓕᓲᖑᓪᓗᑎᒃ. 
 

ᐊᒻᒪᓗ ᑐᓴᒐᒃᓴᒃᑲᓐᓂᕐᓂᒃ ᐱᑕᖃᕐᓂᖅᑲᑦ ᑖᓐᓇ 
ᒪᓕᒐᓕᐅᖅᑎᐅᔪᖅ ᑕᐃᒃᑯᐊ ᐱᓯᒪᒍᑦᑎᒍᑦ 
ᐱᐅᔪᓪᓚᕆᐅᖕᒪᑦ ᑐᓴᐅᒪᑎᑕᐅᒍᒪᓪᓚᕆᒃᑐᖓ. 
ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᓯᒋᐊᕈᑦ, 
ᒥᔅᑕ ᓂᖏᐅᖓᑦ. 
 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔨ. ᑖᓐᓇᐃᓛᒃ  
ᐅᖃᐅᓯᕆᕋᑖᖅᑕᕗᑦ ᑖᓐᓇ  

ᐃᓐᓇᐃᓪᓘᓐᓃᑦ ᐅᕙᓘᓐᓃᑦ 
ᐋᓐᓃᐊᕐᕕᓕᐊᖅᐸᓪᓕᐊᔪᐃᑦ ᐃᒻᒥᓂᒃ 
ᐊᐅᓚᒍᓐᓇᓐᖏᓗᐊᖅᑐᐃᑦ, 
ᑕᖃᓗᐊᓕᕌᓂᕐᒧᓪᓘᓐᓃᑦ ᐱᔾᔪᑎᖃᖅᑐᐃᑦ. 
 
ᒫᓐᓇᐅᔪᓐᓃᖅᑐᖅ ᑎᒻᒥᓲᖅᑕᖃᖃᑦᑕᖅᑎᓪᓗᒍ 
ᑲᖏᖅᖠᓂᕐᒥᒃ, ᐅᐃᓂᐲᒡᒧᑦ. 
ᐊᔪᙱᑎᑕᐅᖃᑦᑕᓚᐅᕐᓯᒪᒻᒪᑕ ᑕᐃᑯᖓ 
ᑲᖏᖅᖠᓂᕐᒧᑦ ᓯᓂᑦᑕᑲᐃᓐᓇᓚᐅᖅᑳᕐᖢᑎᒃ 
ᓄᖅᑲᑭᑕᕈᓘᔭᓕᕌᓕᕋᖏᓐᓂᕐᓴᐅᖃᑦᑕᓱᑎᓪᓗ 
ᐊᑲᐅᔪᒃᑰᕐᓂᕐᓴᐅᖃᑦᑕᓚᐅᕐᓯᒪᒻᒪᑕ. 
 
ᑕᒪᓐᓇᖃᐃ ᐃᓱᒪᒋᔭᐅᖃᑕᐅᓂᕐᓴᐅᓂᐊᕋᓗᐊᕐᐸᑦ 
ᑕᒪᐅᖓ ᑲᖏᕐᓯᓂᐅ ᐊᕙᑖᓃᖃᑦᑕᖅᑐᓄᑦ 
ᓄᓇᓕᓐᓄᑦ ᑕᐃᒪ ᓄᖅᑲᑭᑕᓗᐊᕐᓗᑎᒃ 
ᐋᓐᓂᐊᕕᓕᐊᖃᑦᑕᕆᐊᖃᙱᓐᓂᖏᑦ 
ᐱᔾᔪᙱᒋᓪᓗᒋᑦ ᐅᐃᓂᐱᒡᒧᑦ 
ᑕᖃᓇᖅᑑᖃᑦᑕᕐᓯᒪᒻᒪᑦ ᑕᒪᓐᓇ 
ᖃᐅᔨᒋᐊᕐᓵᓕᒍᓐᓇᕐᒪᖔᕐᐱᐅᒃ ᖃᐅᔨᒍᒪᔪᖓ 
ᑐᑭᔪᒪᔪᖓ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑎ. ᐄ, 
ᑖᓐᓇ ᖁᔭᓐᓇᒦᕐᖢᒍ ᒪᓕᒐᓕᐅᖅᑎᐅᖃᑎᒐ 
ᑖᔅᓱᒥᖓ ᐊᐱᕐᓱᖅᑎᓪᓗᒍ ᑖᓐᓇ ᐊᐱᖅᑯᑎᖓ 
ᑐᑭᓯᓇᑦᑎᐊᕐᖢᓂ ᐊᒻᒪ ᐃᒃᐱᒋᓪᓚᕆᒃᑕᕋᒃᑕᐅᖅ 
ᑕᐃᒃᑯᐊ ᑕᐅᕙᓂ ᑭᕙᓪᓕᕐᒥ ᐊᒥᓱᑦ 
ᐃᓐᓇᐅᓗᐊᖅᑐᓪᓗ, ᐋᓐᓂᐊᖅᑐᓪᓗ, 
ᐱᓚᑦᑕᐅᕋᑖᖅᑐᕕᓃᓪᓗ. 
 
ᐊᕐᕌᓂ ᐅᖓᓪᓕᕐᒥ ᐊᕐᕌᓂ ᐱᒋᐊᕐᖢᒍ 
ᐊᒃᓱᕉᓴᒃᑎᑕᐅᓪᓚᕆᖃᑦᑕᓚᐅᕐᒪᑕ. 
ᐃᓐᓇᒻᒪᕆᐊᓗᖕᒨᓪᓘᓐᓃᑦ ᐅᖃᐅᑎᔭᐅᓚᐅᕋᒪ 
ᐃᒃᓯᕚᕌᓂᒍᓐᓇᔾᔮᖅᑰᖏᑦᑐᕉ ᑕᐃᑲᙵᑦ ᐅᐃᓂᐱᒡᒥ 
ᐊᖏᕐᕋᖃᓱᒃᖢᓂ. ᑭᓯᐊᓂ ᐊᓂᒎᑎᔪᐊᓘᓚᐅᕐᒥᔪᖅ 
ᑕᐃᑰᓇ ᖃᐅᔨᒪᒐᑦᑕ ᑕᐃᒃᑯᐊ ᖃᓪᓗᓈᑐᑦ Milk 
Run-ᖑᓂᕋᓱᑦᑎᒐ ᑕᒃᐸᐅᓐᖓᐅᕋᐅᔭᖅᖢᓂ.  
 

ᑖᓐᓇ ᐱᔾᔪᑎᒋᓪᓗᒍ ᑕᒪᓐᓇ 
ᐋᓐᓂᐊᕐᓇᖅᑐᓪᓚᕆᐅᖕᒪᑦ ᐃᓐᓇᕐᓄᑦ ᐊᒻᒪᓗ 
ᐱᓚᒃᑕᐅᓂᑯᕕᓂᕐᓄᑦ 
ᑲᖏᖅᖠᓂᕐᒥᐅᑕᑐᐃᓐᓇᐅᙱᑦᑐᓄᑦ 
ᐅᖓᑖᓅᕐᐸᓪᓕᐊᔪᓄᑦ ᓇᐅᔮᓄᑦ ᖃᒪᓂᖅᑐᐊᕐᒧᓪᓗ, 
ᐃᒡᓗᓕᒑᕐᔪᖕᒧᓗ.  
 
ᑖᓐᓇ ᐱᔾᔪᑎᒋᓪᓗᒍ, ᐅᖃᖅᑎ, ᐅᖃᕈᓐᓇᕐᖢᖓ 
ᐃᒫᒃ ᑖᒃᑯᐊ ᐃᖅᑲᓇᐃᔭᖅᑎᕗᓪᓗ ᐅᖃᐅᑎᓯᒪᔭᒃᑲ 
ᑕᐃᒃᑯᐊ ᑳᓐᑐᕌᖅᑕᖃᓕᑕᐃᓐᓇᓚᐅᕐᒪᑦ ᐊᕐᕌᓂ 
ᑕᐃᒃᑯᐊ ᐊᑦᓱᖏᖅᑕᐅᓪᓗᑎᓪᓗ ᖃᖓᑕᓲᑦ. 
ᓯᕗᓂᐊᓂᓗ Free Market ᖑᓚᐅᕐᒪᑦ. ᓲᕐᓗ 
ᐱᒡᒍᓴᐅᔾᔪᐊᖅᑐᑦ ᐊᔪᙱᑦᑐᑐᐃᓐᓇᐃᑦ 
ᖃᖓᑕᓲᒃᑰᖃᑦᑕᓚᐅᕐᒪᑕ.  
 
ᒫᓐᓇ ᕿᓚᒃᑕᐅᓯᒪᓕᕐᒪᑦ ᐱᓕᕆᕝᕕᒃ. ᐅᕘᓈᕐᓗᑎ 
ᑭᓯᐊᓂ; ᐱᖃᑎᖏᑦ 65-ᐳᓴᓐᑎ, ᐱᖃᑎᖏᑦ 35-
ᐳᓴᓐᑎ. ᓲᖅ ᑖᓐᓇ ᒪᓕᒐᖅ ᑖᓐᓇ ᓯᖁᒥᒍᒪᙱᖢᒍ 
ᐱᓕᕆᕝᕕᒃ ᐊᐱᕆᓚᐅᖅᑕᒃᑲ ᓯᖁᒥᙱᓪᓗᒍ  
ᑖᒃᑯᐊ ᐋᓐᓂᐊᓗᐊᖅᑐᑦ ᑲᒪᒋᔪᓐᓇᖅᑰᕋᑦᑎᒍ 
ᑖᑦᓱᒥᖓ ᑐᓴᖅᑎᑕᐅᔪᒪᒐᓗᐊᖅᑐᖓ.  
 
ᑕᐃᒪ ᑕᖅᑮᒃ ᒪᕐᕉᒃ ᑖᒃᑯᐊ ᖃᐃᔪᑦ ᐸᕐᓇᒃᑲᑦᑕ 
ᖃᓄᐃᓕᖓᔪᒪᖕᒪᖔᑦᑕ ᑐᓴᒃᑲᓐᓂᕈᒪᔪᖓ. 
ᐃᑲᔪᖅᑐᖅᑕᐅᔪᒪᔪᒍᓪᓗ ᖃᓄᖅ ᑖᓐᓇ 
ᐋᖅᑭᒍᓐᓇᕈᑦᑐᒍ ᐱᐅᓂᕐᐹᒥᒃ ᐋᖅᑮᔪᒪᒐᓗᐊᕋᑕ 
ᑖᓐᓇ ᐅᐱᒋᓪᓚᕆᓐᓂᐊᖅᑕᕋ ᐊᐱᖅᑯᑕᐅᕋᑖᖅᑐᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓂᖏᐅᖓᑦ. 
 
ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔨ. ᑕᒪᓐᓇᐃᓛᒃ 
ᐊᖅᑯᓵᖅᑕᐅᓕᖏᓐᓂᕐᓴᐅᔪᑎᒍᑦ 
ᐱᔭᕆᐊᑐᔪᒃᑰᕆᐊᖃᕐᓂᕐᓴᐅᓇᖅᑑᔮᖃᑦᑕᕐᒪᑦ, 
ᐱᓗᐊᖅᑐᒥᖃᐃ ᓴᓪᓕᕐᓗ, ᓇᐅᔮᓪᓗ 
ᐃᓐᓇᓗᐊᖃᑦᑕᕐᓯᒪᒻᒪᑕ. ᑕᒪᓐᓇ ᐱᔾᔪᑎᒋᓪᓗᒍ 
ᐊᓕᐊᓇᐃᒍᓱᑦᑐᖓ ᒫᓐᓇ ᒥᓂᔅᑕ  

 



ᕿᑎᖅᑰ, ᒫᑦᓯ 19, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

185

ᑭᐅᔾᔪᑎᒋᕋᑖᖅᑕᖏᓐᓂᒃ ᑕᒪᓐᓇ 
ᑲᒪᒋᔭᐅᑦᓯᐊᕆᐊᑲᓐᓂᕐᓗᓂ 
ᖃᐅᔨᓴᖅᑕᐅᒃᑲᓐᓂᕐᓗᓂᓗ ᐱᓂᐊᕐᕙᓗᒻᒪᑦ. 
 
ᐊᒻᒪ ᑕᐃᒃᑯᓂᖓ ᐅᖃᐅᓯᕆᑲᐃᓐᓇᖅᑕᖏᑕ 
ᐊᑲᐃᓪᓕᐅᕈᑕᖃᑦᑕᕐᓯᒪᔪᓂᒃ ᑎᑎᕋᖅᐸᓪᓕᐊᓚᐅᕋᒪ 
ᑖᓐᓇ ᐱᓕᕆᕝᕕᒋᔭᐃᑦ ᑐᓂᔭᐅᑎᒍᓐᓇᕋᔭᖅᑕᕋᓕ, 
ᑕᐃᒃᑯᓂᖓ ᑐᔪᕐᒥᕕᐅᖃᑦᑕᖅᑐᑦ ᐃᓗᐊᓂ 
ᐊᑲᐃᓪᓕᐅᕈᑕᐃᓗᐊᕐᐸᑦᑐᓂ ᐱᓗᐊᖅᑐ. ᑕᒪᓐᓇ 
ᖁᔭᓐᓇᒦᕈᑎᒋᕙᕋ ᓂᕆᐅᒍᑎᒋᓂᐊᕐᓱᒍᓗ ᒥᓂᔅᑕᒥᒃ 
ᑭᐅᔾᔪᑎᖏᓐᓂᒃ ᐋᖅᑭᒋᐊᕈᑎᓂᓗ 
ᑐᓴᖅᑎᑕᐅᕙᓪᓕᐊᓛᕐᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᐊᐱᖅᑯᑕᐅᖕᒪᖔᖅ ᑖᓐᓇ 
ᑐᓴᓐᖏᑕᕋ. ᑭᓯᐊᓂ ᑕᐃᒃᑯᐊ ᐃᑉᐱᒋᓪᓚᕆᑦᑕᒃᑲ 
ᐅᖃᐅᑎᒋᔭᑎᑦ ᑕᐃᒃᑯᐊ ᑕᐅᓇᓂ 
ᐅᐃᓂᐱᒡᒦᑎᓪᓗᒋᑦ ᐋᓐᓂᐊᖅᑐᑦ ᐃᓚᖏᑦ ᑕᐃᑲᓂ 
ᑐᔪᕐᒥᕝᕕᖕᒦᕌᓂᓐᓂᒃ ᐊᔪᓕᖃᑦᑕᕐᖢᑎᒃ ᐊᑯᓂᖕᒪᕆᒃ  
ᑕᐃᑲᓃᒋᐊᖃᖅᑐᑦ, ᐃᓛᒃᑯᓪᓗ ᐃᒻᒪᖃ 
apartment-ᑖᕆᐊᖃᓕᓲᖑᓪᓗᑎᒃ. 
 
ᑕᐃᒃᑯᐊ ᐃᑲᔫᑕᐅᖃᑦᑕᖅᑐᑦ ᑕᐃᑯᖓ ᖃᓪᓗᓈᑎᑐᑦ 
Non-Insured Health Benefits-ᓄᑦ ᑐᕌᖅᑐᑦ 
ᑮᓇᐅᔭᐃᑦ ᐃᓚᖏᑦ 
ᐊᒃᑐᖏᖅᓯᒪᔾᔪᑎᖃᖃᑦᑕᕐᒥᒻᒪᑕ. ᑭᓯᐊᓂ ᑕᐃᒃᑯᐊ 
ᐃᓚᖏᑦ ᐋᓐᓂᐊᓪᓚᕆᑦᑐᑦ ᐊᑯᓂ 
ᑕᐃᑲᓃᓐᓂᐊᖅᑐᑦ ᐃᓛᓐᓂ ᑭᓯᐊᓂ apartment-
ᖃᑲᐃᓐᓇᓕᕐᖢᑎᐅᒋᐊᖃᖃᑦᑕᕐᒪᑕ. 
 
ᑕᒪᓐᓇ ᐅᐱᒋᓇᓱᓪᓚᕆᓚᖓᔭᕗᑦ ᐊᒻᒪᓗ 
ᖃᐅᔨᓴᐃᓐᓇᓚᖓᔭᕗᑦ ᑐᓴᒐᒃᓴᖃᓕᕐᓂᕈᑦᑕ ᑖᒃᑯᐊ  
ᒪᓕᒐᓕᐅᖅᑎᐅᖃᑎᒃᑲ ᑲᑎᔪᓐᓇᓂᐊᖅᑕᒃᑲ 
ᖃᖓᑐᐃᓐᓇᖅ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐸᓐᓂᖅᑑᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᖁᒻᒧᐊᑦᑐᖅ. 
 
ᐊᐱᖅᑯᑦ 041 - 3(1): ᑐᔪᕐᒥᕕᖃᖅᑎᑕᐅᓂᖏᑦ 

ᑳᓐᓱᖃᖅᑐᓄᑦ ᐃᓚᒋᔭᐅᔪᑦ (ᖁᒻᒧᐊᑦᑐᖅ) 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᓴᕋ 
ᑖᑦᓱᒧᖓ ᒥᓂᔅᑕᐅᔪᒧᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓐᓄᓪᓗ. 
 
ᐱᓇᓱᐊᕈᓰᒃ ᒪᕐᕈᐸᓘᒃ ᓈᓕᕐᖓᑎᒃ 
ᓄᓇᑦᑎᓐᓂᒥᐅᑕᕐᒥᒃ ᐋᑐᕚᓕᐊᖅᑐᖃᓚᐅᖅᓯᒪᒻᒪᑦ 
ᐃᓐᓇᕐᒥᒃ ᐅᕙᓐᓂᒃ ᑭᓯᐊᓂ ᓄᑲᖅᑎᑯᓗᒃ 
ᕿᑐᕐᖓᖃᖅᑐᓂᓗ ᓱᓕ ᒥᑭᔫᑎᓂᒃ, ᑕᐃᓐᓇ 
ᑕᐅᓄᖓ ᖃᐅᔨᓴᕆᐊᖅᑕᐅᓪᓗᓂ 
ᑕᐅᓄᓐᖓᓚᐅᖅᓯᒪᖕᒪᑦ, ᑕᐅᓇᓃᓕᖅᑐᓂ 
ᖃᐅᔨᔭᐅᓚᐅᖅᑐᓂ ᑎᒥᖓ ᐋᓐᓂᐊᖃᓕᖅᑐᖅ 
ᑕᐃᒃᑯᓂᖓ ᓄᖑᓴᖅᑕᐅᔭᕆᐊᖃᓲᓂᒃ ᐊᒻᒪᓗ 
ᓇᒧᑐᐃᓐᓇᖅ ᑎᒥᖓᓂ ᓯᐊᒻᒪᔮᖅᓯᒪᓕᖅᓱᓂ ᑖᓐᓇ.  
 
ᑖᓐᓇᐃᓛᒃ ᐸᓐᓂᖅᑑᒦᑦᑐᓂ ᐊᕐᕌᒍᓕᒫᐸᓗᖃᐃ 
ᐋᓐᓂᐊᕕᓕᐊᖃᑦᑕᓚᐅᕐᖓᑦ ᑕᕝᕗᖓ 
ᐋᓐᓂᐊᕕᕋᓛᑯᓗᑦᑎᓐᓄᑦ, ᐋᓐᓂᐊᓯᐅᖅᑎᒧᑦ 
ᑐᓂᔭᐅᑐᐃᓐᓇᖅᐸᓚᐅᕐᖓᑦ ᑕᕝᕙᓂ ᐊᕐᕌᒍᒥ 
ᐃᓗᐊᓂ, Tylenol ᐊᒻᒪᓗ ᓈᖓ  
ᐊᑲᐅᑦᑎᐊᖃᑦᑕᖏᒻᒪᑦ Ex-lax ᐊᕐᕌᒍᓕᒫᖅ 
ᑕᐃᒪᐃᑕᐅᓚᐅᕐᖓᑦ ᑕᐅᓄᖓ ᐋᑐᕚᒨᕋᒥ 
ᖃᐅᔨᔭᐅᓕᖅᑐᓂ ᐋᓐᓂᐊᖃᓪᓚᕆᓕᖅᑐᖅ ᐊᒻᒪᓗ 
ᓄᖑᓴᖅᑕᐅᒋᐊᖃᓪᓚᕆᓐᖑᓱᓕᖅᑐᖅ. 
 
ᑖᓐᓇ ᐅᕙᓐᓂᒃ ᓄᑲᖅᑎᑯᓘᓪᓗᓂ 
ᓇᓪᓕᓇᕋᓗᐊᕐᖓᑕ ᑕᐃᒪᐃᑦᑐᒦᖃᑦᑕᖅᑐᑦ 
ᐅᑎᖅᑎᑕᐅᑐᐃᓐᓇᖅᐸᓚᐅᕆᓪᓗᓂ ᐊᖏᕐᕋᒧᑦ 
ᐋᓐᓂᐊᕕᓕᐊᓚᐅᖅᑐᓂ ᓘᑦᑖᒧᑦ 
ᖃᐅᔨᓴᒐᔅᓴᕈᖅᑎᑕᐅᓚᐅᕋᓂ 
ᐃᒪᓐᓇᒨᑲᓪᓚᓕᕆᓪᓗᓂ ᖃᐅᔨᔭᐅᒐᒥ. ᑖᓐᓇ  
ᐱᒡᒐᓇᕐᒪᑦ ᑖᔅᓱᒧᖓ ᐅᕙᑦᑎᓐᓄᓕᒫᖏᓛᖅ. 

ᕿᑐᕐᖓᖏᓪᓗ ᑖᒃᑯᐊ ᐊᖏᔫᑕᐅᒐᑎᒃ ᐃᓚᖏᑦ. 
ᑕᐃᒫᒃ ᖃᐅᔨᔭᐅᒻᒪᑦ ᑕᐅᓄᖓ ᐊᐃᑉᐸᑯᓗᐊᓕ 
ᐋᑐᕚᓕᐊᖅᑎᑕᐅᑦᑕᐅᑎᒋᓚᐅᖅᑑᒐᓗᐊᖅ ᑖᒃᑯᐊ 
ᑭᓯᐊᓂ ᕿᑐᕐᖓᖏᑦ ᓇᖕᒥᓂᖅ ᓄᓇᑦᑎᓐᓂᒥᐅᑕᐃᑦ 
ᐱᓇᓱᐊᕈᓯᐅᑉ ᓄᓐᖑᐊᓂᐅᓚᐅᖅᑐᖅ 
ᑮᓇᐅᔭᓕᐅᕋᓱᓚᐅᕐᖓᑕ $5,000-ᓕᐅᓗᐊᓚᐅᕐᖓᑕ 
ᑖᒃᑯᐊ ᕿᑐᕐᖓᖏᑦ ᑕᐅᓄᖓ 
ᖃᖓᑦᑕᐅᓯᕈᓐᓇᓂᐊᕐᖓᑕ ᑖᔅᓱᒥᖓ 
ᐊᐃᑉᐸᖃᕆᐊᖅᑐᖅᑐᑎᒃ, ᓇᔫᑎᔭᖅᑐᖅᑐᑎᒃ 
ᐱᒡᒐᓇᖅᑐᖅᓯᐅᕐᔪᐊᕐᓂᖓᓂ.  
 
ᑕᐃᒪᓖᓛᒃ ᐃᓚᓗᒍ, ᐅᖃᖅᑏ, ᑕᒪᒃᑯᐊ ᐃᓚᖏᑦ 
ᐋᓐᓂᐊᕕᓕᐊᖅᑑᒐᓗᐊᑦ ᐱᕕᑦᑐᑦ ᐋᓐᓂᐊᓂᕋᖅᑐᑦ 
ᓘᑦᑖᒧᑦ ᑕᑯᔭᒃᓴᕈᖅᑎᑕᐅᕙᓐᖏᒻᒪᑕ ᐃᓚᖏᑦ 
ᐋᒡᒐᐅᒍᓗᐊᖅ, ᑖᓐᓇ ᓇᐅᒃᑯᑦ 
ᐋᖅᑭᒋᐊᕆᐊᖃᓪᓚᕆᑦᑑᔮᕐᖓᑦ ᓘᑦᑕᒥᒃ, ᑭᓯᐊᓂ 
ᑲᒪᒋᔭᐅᔭᕆᐊᖃᕋᓗᐊᕋᑦᑕ ᑎᒥᕗᑦ 
ᐋᓐᓂᐊᓯᐅᖅᑎᑐᐃᓐᓇᐃᑦ ᐃᓕᓐᓂᐊᖅᓯᒪᓐᖏᒻᒪᑕ 
ᑕᒪᑐᒧᖓ. 
 
ᑖᑦᓱᒧᖓᓕ ᒥᓂᔅᑕᒧᑦ ᑐᓴᐅᒪᒐᓗᐊᖅᑐᖓ 
ᒥᓂᔅᑐᒧᑦ, ᑐᓴᐅᒪᒐᓗᐊᖅᑐᖓ ᒥᓂᔅᑕᒥᑦ, ᑖᒃᑯᐊ 
ᐋᓐᓂᐊᕖᑦ ᐋᓐᓂᐊᕕᕋᓛᑯᓗᓐᓂ Health Centre 
ᓄᓇᓕᓐᓂ ᐱᓕᕆᔨᐅᔪᖅ ᑕᐃᒪᐃᑦᑐᒧᑦ 
ᐅᐸᑦᑕᐅᒐᐃᒍᑎᒃ ᓘᑦᑕᒧᑦ 
ᑕᑯᔭᒃᓴᕈᖅᑎᑦᑎᑦᑕᐅᑎᒋᔫᒥᖁᓗᒋᑦ ᑕᐃᒫᓪᓕ 
ᑎᑎᖅᑲᐅᓯᐊᖁᔨᒐᓗᐊᖅᑐᖓ. 
 
ᑕᕝᕙᓐᖓᑦ ᒥᓂᔅᑕᒥ ᑖᒃᑯᓄᖓ ᐋᓐᓂᐊᕕᖕᓄᑦ 
ᐋᓐᓂᐊᓯᐅᖅᑎᒧᑦ ᓄᓇᓕᕋᓛᓃᑦᑐᒧᑦ 
ᓘᑦᑕᖃᐃᓐᓇᐸᓐᖏᓇᑦᑕ 
ᑎᑭᑕᐅᓚᐅᖃᑦᑕᐸᒃᑲᓗᐊᖅᑐᑕ ᑖᓐᓇᓕ 
ᑐᑭᓯᔪᒪᔭᕋᓗᐊᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓐᓄᓪᓗ, 
(ᑐᓵᔨᑎᒍᑦ) ᐊᖓᔪᖅᑳᖅ ᑕᒑᖅ ᑰᓕ. 
 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ ᐅᖃᖅᑏ 
ᐊᒻᒪᓗ ᖁᔭᓐᓇᒦᕐᖢᒍ ᑖᓐᓇ ᑖᑦᓱᒪ ᒥᒃᓵᓄᑦ 
ᐅᓂᒃᑳᖅᑎᓪᓗᒍ ᑕᐃᓐᓇ, ᑕᐃᓐᓇ ᐅᖃᐅᓯᕆᔭᐃᑦ 
ᑕᕝᕙᓂ ᐊᑎᖓ ᑐᓴᓐᖏᒃᑲᓗᐊᕈᑦᑎᒍ 
ᖃᓄᐃᒋᓐᖏᓪᖢᒍ ᑭᓯᐊᓂ ᐊᔪᕐᓇᖏᑉᐸᑦ ᐃᒻᒪᖃ 
ᑕᑯᔭᖅᑐᕋᔭᕈᕕᖓ ᑎᑎᕋᕐᕕᒐᓂ 
ᐱᐅᒋᓪᓚᕆᒐᔭᕐᖢᒍ ᑖᓐᓇ ᖃᐅᔨᒋᐊᒃᑲᓐᓂᕈᒪᒐᒃᑯ 
ᖃᓄᐃᓕᖓᓪᓚᑦᑖᕐᒪᖔᑦ.  
 
ᐊᒻᒪᓗ ᐅᖃᕈᒪᓪᓗᖓ ᑕᐃᒃᑯᐊ ᓄᓇᓕᖕᓂᑦ 
ᓇᓂᓕᒫᑦᑎᐊᒻᒪᕆᖏᓛᖅ ᒥᑭᓂᖅᓴᐅᔪᓂ 
ᓘᑦᑖᖃᓐᖏᑦᑐᓂ ᐃᓱᐊᖅᓴᐃᔨᖃᓐᖏᑦᑐᓂ 
ᖃᐅᔨᔭᐅᓇᓵᓲᑦ ᐊᒥᓱᓪᓚᕆᐅᖕᒪᑕ ᐊᒻᒪᓗ ᑕᒪᒃᑯᐊ 
ᐋᓐᓂᐊᕐᓇᐃᑦ ᐃᓚᖏᑦ ᐃᔨᖅᓯᒪᔪᓪᓚᕆᑦᑎᑐᑦ 
ᐱᓲᖑᓪᓗᑎᐅᒻᒪᑕ ᑭᓯᐊᓂ ᖃᐅᔨᔭᐅᔪᓐᓇᖅᑐᑦ 
ᖃᐅᔨᔭᐅᒑᖓᑕ ᖁᔭᓐᓇᒦᕆᐊᖃᖅᑕᕗᑦ ᑕᐃᒃᑯᐊ 
ᓘᑦᑖᖑᔪᑦ. 
 
ᐃᓚᖏᑦ ᐳᓛᖅᑕᐅᓇᓵᖃᑦᑕᖅᖢᑎᒡᓘᒻᒪᑕ 
ᓄᓇᓕᓐᓃᑦᑐᑦ, ᑭᓯᐊᓐᓂ ᑲᔪᓯᓇᓱᓪᓚᕆᑦᑐᒍᑦ  
ᑕᐃᒃᑯᐊ ᐳᓚᕋᖅᑏᑦ ᑕᐃᑯᖓ ᐋᓐᓂᐊᑦ ᒥᒃᓵᓄᑦ 
ᑲᒪᔨᐅᔪᑦ ᐃᒫᒃ ᐅᑭᐅᖅ ᐊᑕᐅᓯᕐᒧᑦ 
ᐋᖅᑭᐅᒪᕙᓪᓕᐊᒍᓐᓇᖅᑲᑕ ᐱᐅᒋᓪᓗᑎᒍ ᑕᒪᓐᓇ 
ᐱᑦᑎᕆᐊᓐᖏᑦᑐᓪᓚᕆᐊᓘᒻᒪᑦ ᐋᓐᓂᐊᕐᓂᖅ 
ᑐᑭᓯᔭᐅᓇᓱᐊᕐᓂᖓ ᓄᓇᓕᕋᓛᖑᔪᓄᑦ. ᑭᓯᐊᓂ 
ᐅᖃᐅᑎᔪᓐᓇᖅᑕᒋᑦ ᐱᓕᕆᐊᕆᔭᕗᑦ 
ᐃᑲᔪᖅᑐᖅᑕᕗᓪᓗ ᓘᑦᑖᖑᔪᑦ ᐊᔪᕐᓇᖏᑉᐸᑦ 
ᓄᓇᓕᓐᓅᖃᑦᑕᖅᓵᓕᒍᓐᓇᖅᖢᑎᒃ ᐊᒻᒪᓗ 
scheduling ᒪᓕᒃᖢᒍ ᖃᖓᒃᑯᑦ 
ᑕᐃᑯᓐᖓᓛᕐᓂᖏᑦ 
ᐋᖅᑭᐅᒪᕙᓪᓕᐊᓂᖅᓴᐅᓕᖅᑑᒐᓗᐊᖅ 
ᑕᐃᒃᓱᒪᓂᐅᓚᐅᖅᑐᒥᒃ. ᑭᓯᐊᓂ ᓱᓕ 
ᐱᐅᓯᕚᓪᓕᒃᑲᓐᓂᕆᐊᖃᕐᓂᖓ ᐱᔾᔪᑎᒋᓪᓗᒍ. 
 
ᑕᒪᑐᒪ ᒥᒃᓵᓄᑦ ᑐᓴᒐᒃᓴᖃᕐᓂᖅ ᑕᕝᕗᖓ 
ᓴᖅᑭᑎᑉᐸᓪᓕᐊᒍᓐᓇᖃᑦᑕᕐᓂᐊᖅᐸᕋ ᖃᓄᖅ 
ᓘᑦᑖᖑᔪᑦ ᖃᐅᔨᓴᑦᑎᐊᕈᓐᓇᖃᑕᐅᖁᓪᓗᒋᑦ 
ᓄᓇᓕᓐᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐊᑯᓪᓕᕐᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᓂᓐᖓᖅ. 

ᐊᐱᖅᑯᑦ 042 - 3(1): ᐃᒡᓗᓕᕆᔨᒃᑯᓐᓄᑦ 
ᐃᖅᑲᓇᐃᔭᖅᑏᑦ ᐃᑲᔪᕈᓐᓇᕐᓂᖏᑦ 
ᓇᒻᒥᓂᖅ ᐃᒡᓗᖃᖅᑐᓂᑦ (ᓂᓐᖓᖅ) 

 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᒥᓂᔅᑕ ᑐᑐᒧᑦ. ᑖᓐᓇ 
ᐅᖃᐅᓯᐅᖅᑲᐅᔪᒧᑦ ᐊᑦᑐᐊᓂᓕᒃ ᒥᔅᑕ ᐸᐅᓗᓯᒧᑦ.  
 
ᒥᑭᔪᓂᑦ ᓄᓇᓕᓐᓂ, ᐅᖃᖅᑏ, ᐊᒥᓱᑦ ᐃᒡᓗᖃᖅᑐᑦ 
ᓇᒻᒥᓂᖅ ᑕᒪᒃᑯᓂᓐᖓ ᐱᔪᓐᓇᐅᑎᖃᓐᖏᒻᒪᑕ 
ᐃᓕᑕᕆᔭᐅᔾᔪᑎᖃᓐᖏᒻᒪᑕ ᐋᖅᑭᒃᓱᐃᔪᓐᓇᕐᓂᕐᒥᒃ 
ᐃᒡᓗᒥᒃ ᐋᖅᑭᒃᓱᖅᑕᐅᔭᕆᐊᖃᖅᑐᓂᑦ ᐊᒻᒪᓗ 
ᑕᒪᒃᑯᐊ ᐃᓕᑕᕆᔭᐅᔾᔪᑎᓖᑦ ᐃᒡᓗᓕᕆᔨᒃᑯᓐᓄᑦ 
ᓴᓇᔨᒋᔭᐅᒐᔪᒃᖢᑎᒃ. 
 
ᑖᓐᓇ ᒥᓂᔅᑕ ᐱᔪᓐᓇᐅᑎᖃᕐᒪᑦ ᑎᓕᓯᔪᓐᓇᕐᓗᓂ 
ᐃᖅᑲᓇᐃᔭᖅᑎᒥᓂᑦ ᑕᒪᒃᑯᐊ ᐃᓄᐃᑦ 
ᐃᑲᔪᖅᑕᐅᔪᓐᓇᖁᓪᓗᒋᑦ ᓇᒻᒥᓂᖃᖅᑐᑦ. ᓲᕐᓗ 
ᐅᖁᖅᓴᐅᑎᒥᓂᑦ ᐋᖅᑭᒃᓯᔪᓐᓇᓐᖏᑦᑐᑦ ᓴᕕᒐᐅᔭᓂᑦ 
ᐋᖅᑭᒃᓯᔪᓐᓇᓐᖏᑦᑐᑦ ᐃᑲᖅᑕᐅᔪᓐᓇᖁᓪᓗᒋᑦ 
ᐊᕐᕌᒍᑕᒫᒧᑦ. ᑕᒪᒃᑯᐊ 
ᖃᐅᔨᓴᖅᑕᐅᖃᑦᑕᕈᓐᓇᖁᓪᓗᒋᑦ ᐃᒡᓗᖏᑦ 
ᐱᑎᑦᑎᔪᓐᓇᕋᔭᖅᐸᖃᐃ ᒥᓂᔅᑕ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ 
ᓄᓇᕘᒥ ᐃᒡᓗᓕᕆᔨᕐᔪᐊᒃᑯᓐᓂ, ᒥᓂᔅᑕ ᕼᐊᓐᑕ 
ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ, ᐊᒻᒪᓗ ᖁᔭᓐᓇᒦᖅᐸᕋ ᑖᓐᓇ 
ᒪᓕᒐᓕᐅᖅᑎ, ᑕᐃᓐᓇᓗ ᒪᓕᒐᓕᐅᖅᑎᐅᖃᑎᖓ 
ᐊᐱᖅᑯᑎᖃᕐᒪᑕ ᑕᒪᑐᒥᖓ ᐱᒻᒪᕆᐊᓗᒻᒥᒃ. ᑕᒪᓐᓇ 
ᐱᒻᒪᕆᐊᓘᒻᒪᓂᓛᒃ ᑕᑭᒋᐊᖅᑕᐅᔭᕆᐊᖃᖅᑐᓂᓗ. 
 
ᑕᐃᒪᓐᓇᓗ ᐅᖃᖅᑎᓪᓗᖓ ᑕᒪᒃᑯᓂᓐᖓ 
ᑲᒪᓇᓱᒃᑎᓪᓗᑕ ᐊᕐᕌᓂᐅᓚᐅᖅᑐᒥᓗ 17-
ᖑᓚᐅᖅᑐᑦ ᓱᓇᓐᖑᖅᓴᓂᕐᒧᑦ ᐃᓕᓐᓂᐊᕈᑎᒃᓴᐃᑦ 
ᐊᑐᐃᓐᓇᐅᑎᑕᐅᓚᐅᖅᑐᑦ ᓄᓇᕗᑦᒥ 
ᓯᓚᑦᑐᖅᓴᕐᕕᒻᒥ ᐊᒻᒪ ᑖᒃᑯᐊ 35-40 
ᐃᓕᓐᓂᐊᖅᑎᑕᐅᓪᓗᑎᑦ ᓴᓇᓐᓂᖅᓴᓂᕐᒧᑦ, ᓲᕐᓗ  

ᐃᒡᓗᓕᕆᔨᒃᑯᑦ ᐃᓕᓐᓂᐊᕈᑎᒋᖃᑦᑕᖅᑕᖏᓐᓂᑦ 
ᑕᒪᒃᑯᐊ ᐃᓕᓐᓂᐊᖅᑎᑕᐅᔪᓐᓇᖁᓪᓗᒋᑦ. 
 
ᑕᒪᒃᑯᐊ ᐊᑯᓂᐅᔪᒧᑦ ᓯᕗᓂᒃᓴᒧᑦ 
ᐋᖅᑭᒃᓱᖅᑕᐅᓯᒪᖃᑦᑕᕐᒪᑕ 
ᐃᓕᓐᓂᐊᖅᑎᑕᐅᕙᓪᓕᐊᔪᓐᓇᖁᓪᓗᒋᑦ 
ᐊᑐᐃᓐᓇᐅᑎᑦᑎᔪᒪᓪᓗᑕᓗ ᐃᓕᓐᓂᐊᕈᑎᒃᓴᓂᑦ 
ᑕᒪᒃᑯᓄᖓ ᓴᓇᓐᖑᖅᓴᕋᔭᖅᑐᓂᑦ ᓄᓇᒋᔭᖏᓐᓂ 
ᑕᒪᒃᑯᐊ ᐃᓕᓐᓂᐊᕈᑏᑦ ᑕᐃᒪᐅᖏᓐᓇᕐᓂᐊᕐᒪᑕ 
ᑕᒪᒃᑯᐊ ᐊᑐᐃᓐᓇᐅᔪᓐᓇᖅᓯᖁᓪᓗᒋᑦ.  
 
ᓇᒻᒥᓂᖁᑎᒋᔭᐅᔪᑦ 4,200-ᖑᖅᑰᕐᒪᑕ 
ᓄᓇᕘᒥᓗᑦᑖᖅ. ᑕᒪᒃᑯᐊᓗ ᐃᒡᓗᓕᕆᔨᒃᑯᑦ 
ᑲᒪᔨᐅᓪᓗᑎᑦ ᓄᓇᓕᓐᓂ ᑕᒪᒃᑯᓂᓐᖓ ᐃᒡᓗᓂᑦ 
ᐊᑐᖅᑐᐊᖅᑕᐅᖃᑦᑕᖅᑐᓂᑦ ᐃᒡᓗᓕᕆᔨᒃᑯᑦ 
ᓄᓇᓕᓐᓂ ᐊᒻᒪᓗ ᖃᐅᔨᒪᓪᓗᖓ ᐃᓚᖓᒍᑦ 
ᑕᐃᒃᓱᒪᓂ ᖃᐅᔨᖃᑦᑕᖅᓯᒪᓪᓗᖓᓗ ᓇᒻᒥᓂᖅ 
ᓄᓇᓕᓐᓂ ᒥᑭᓂᖅᓴᓂ ᓄᓇᖃᖅᖢᓂ 
ᑐᒃᓯᕋᖅᑐᖃᖃᑦᑕᖅᓯᒪᒻᒪᑦ 
ᐅᖁᖅᓴᐅᑎᓕᕆᔨᐅᓇᔪᖅᑐᒧᓪᓗ 
ᑎᑭᖁᔨᔪᖃᖃᑦᑕᖅᓯᒪᒻᒪᑦ ᓄᓇᓕᓐᓄᑦ. 
 
ᑕᒪᒃᑯᐊ ᐃᓱᒪᓕᐅᕈᑕᐅᓂᐊᖅᑐᑦ ᑕᐃᒪᓐᓇᐃ 
ᑎᑭᑦᑐᓐᓇᖃᑦᑕᖁᓪᓗᒋᑦ 
ᐃᓱᒪᒃᓴᖅᓯᐅᕈᑕᐅᖃᑦᑕᕋᔭᖅᑐᑦ ᐃᒡᓗᓕᕆᔨᒃᑯᑦ 
ᑲᑎᒪᔨᖏᓐᓄᑦ ᐊᒻᒪᓗ ᑕᒪᒃᑯᐊ ᑭᓯᐊᓂ 
ᐃᒡᓗᓕᕆᔨᒃᑯᑦ ᓄᓇᓕᓐᓂ ᑲᒪᔨᐅᓗᐊᖅᑐᑦ 
ᑕᒪᒃᑯᓂᖓ ᐊᑐᖅᑐᐊᖅᑕᐅᕙᒃᑐᓂᒃ ᐃᒡᓗᓂᒃ 
ᑕᐃᒪᐃᒻᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐃᓕᑕᖅᓯᔪᖓ ᑕᒪᒃᑯᐊ 
ᓯᕗᓪᓕᖅᐸᐅᑎᑕᐅᔭᕆᐊᓖᑦ ᐃᒡᓗᓕᕆᔨᒃᑯᑦ  
ᑲᒪᔨᖏᓐᓄᑦ ᖃᐅᔨᒪᓪᓗᒋᑦ 
ᓯᕗᓪᓕᖅᐸᐅᑎᑕᐅᖃᑦᑕᖅᑐᑦ ᑭᓯᐊᓂᓕ 
ᑐᒃᓯᕋᐅᑎᒋᔭᕋᓕ ᐊᑕᐅᓰᕐᓗᑎᓪᓘᓐᓃᑦ ᐅᑭᐅᑉ 
ᐃᓗᐊᓂ ᑕᒪᒃᑯᐊ ᓇᖕᒥᓂᓕᖕᓄᑦ ᐃᒡᓗᓕᖕᓄᑦ 
ᑲᒪᔨᐅᓇᔭᖅᑐᓂᒃ. ᑖᓐᓇᖃᐃ ᒥᓂᔅᑕᐅᔪᖅ  

ᐅᖃᖃᑎᖃᕈᓐᓇᖅᐸ ᐃᒡᓗᓕᕆᔨᒃᑯᓐᓄᑦ ᑕᒪᑐᒪ 
ᒥᒃᓵᓄᑦ ᐃᓱᒫᓘᑎᒋᔭᕐᒪ, ᒥᒃᓵᓄᑦ 
ᐅᖃᖃᑎᖃᕈᓐᓇᕋᔭᖅᐸ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑕ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃᓛᒃ ᐅᖃᖅᑲᐅᒐᒪᐃᓛᒃ ᐃᒡᓗᓕᕆᔨᒃᑯᑦ 
ᓄᓇᓕᖕᓂ ᓯᕗᓪᓕᖅᐸᐅᑎᒃᑕᕆᐊᖃᖅᑕᒥᓂᒃ ᑕᐃᒪ 
ᐱᑕᖃᕐᒪᖓᑕ ᐊᒻᒪᓗ ᐃᖅᑲᓇᐃᔭᖅᑎᒥᓂᒃ 
ᑲᒪᖃᑦᑕᕆᐊᖃᕐᖢᑎᒃ ᐃᒪᓐᓇ 
ᐱᕕᒃᓴᖃᒃᑲᓐᓂᕈᓐᓃᖃᑦᑕᕐᒪᑕ ᐱᓕᕆᐊᒃᓴᖃᓗᐊᒧᑦ 
ᑕᒪᒃᑯᓂᖓ ᐃᒡᓗᓕᕆᔨᒃᑯᓐᓂᒃ 
ᑲᒪᒋᔭᐅᖃᑦᑕᖅᑐᓂᒃ. 
 
ᑕᐃᒪᓕ ᖃᓄᖅᑑᕈᑎᒃᓴᒥᒃ ᐱᑕᖃᕈᓐᓇᕐᓂᖅᐸᑦ, 
ᐃᖅᑲᓇᐃᔭᖅᑎᒥᒃ ᐊᑐᐃᓐᓇᐅᑎᑦᑎᓇᔭᕐᓂᕐᒧᑦ 
ᑕᒪᒃᑯᓂᖓ ᐋᖅᑭᐅᒪᑎᑦᑎᓇᔭᖅᑐᓂᒃ 
ᐃᒡᓗᓕᕆᔨᕐᔪᐊᒃᑯᑎᒍᓪᓘᓐᓃᑦ 
ᐃᒡᓗᓕᕆᔨᒃᑯᑎᒍᓪᓘᓐᓃᑦ ᓄᓇᓕᖕᓂ. ᑕᒪᒃᑯᐊ 
ᐃᑲᔪᖅᑕᐅᔪᓐᓇᖁᓪᓗᒋᑦ ᓇᖕᒥᓂᖅ ᐃᒡᓗᖃᖅᑐᑦ, 
ᑕᐃᒪᓐᓇ ᐱᑕᖃᕋᔭᖅᑑᒐᓗᐊᖅ ᑭᓯᐊᓂ 
ᐊᑐᕈᓐᓇᖅᑕᖅᐳᑦ ᐊᒥᒐᖅᑎᓪᓗᒋᑦ  
ᓴᖅᑭᑎᑦᑎᔪᓐᓇᖏᑦᑐᒍᑦ ᑕᒪᒃᑯᐊ 
ᑲᒪᒋᔭᐅᔪᓐᓇᖁᓪᓗᒋᑦ ᑕᒪᕐᒥᒃ ᐃᒡᓗᖁᑎᒋᔭᐅᔪᑦ 
ᓄᓇᕗᒥ.  
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᐸᕋ ᑖᓐᓇ ᒥᓂᔅᑕᐅᔪᖅ ᑭᐅᖕᒪᑦ ᑖᓐᓇ 
ᒪᓕᒐᓕᐅᖅᑎᐅᖃᑎᒪ ᓇᑦᓯᓕᖕᒧᑦ 
ᐃᓱᒫᓘᑎᒋᖅᑲᐅᔭᖓ, ᐃᓱᒫᓘᑎᒋᔭᕋᓗ ᑕᒪᒃᑯᐊ 
ᓇᖕᒥᓂᖅ ᐃᒡᓗᑖᖅᐸᓪᓕᐊᓇᓱᖃᑦᑕᖁᓪᓗᒋᑦ 
ᐃᑲᔪᖅᑐᖃᑉᑕᕋᑦᑎᒍ. ᒥᓂᔅᑕᐅᔪᖃᐃ 
ᑕᑯᒋᐊᕈᓐᓇᓐᖏᓚᖅ ᑕᒪᑐᒥᖓ 
ᐃᓱᒫᓘᑎᒋᔭᑦᑎᓐᓂᒃ ᐅᕙᑦᑎᓐᓄᓪᓗ 
ᑭᐅᔾᔪᑎᖃᕐᓗᓂ ᕿᓚᒥᐅᔪᒃᑯᑦ? ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 

ᐊᖓᔪᖅᑳᖅ Hᐊᓐᑕ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᐃᑦᑖᖑᒐᓗᐊᖅ ᒪᒥᐊᕝᕕᒋᕙᕋ ᑖᓐᓇ 
ᒪᓕᒐᓕᐅᖅᑎᐅᔪᖅ ᑕᒪᒃᑯᐊ 
ᖃᐅᔨᒋᐊᕈᑎᒋᔪᓐᓇᕐᓂᐊᖅᑕᒃᑲ, 
ᖃᓄᖅᑑᕈᑎᒃᓴᓂᒡᓗ ᐋᖅᑭᑦᓯᔪᓐᓇᕐᓂᐊᖅᑐᒍᑦ 
ᖃᓄᖅᑑᕈᑕᐅᔪᓐᓇᕋᔭᖅᑐᓂᒃ ᓲᕐᓗ ᑕᒪᒃᑯᐊ 
ᐊᑐᐃᓐᓇᐅᔪᓐᓇᖅᓯᖁᓪᓗᒋᑦ ᐃᑲᔫᓯᐊᕈᑎᒃᓴᐃᑦ 
ᑕᒪᒃᑯᓄᖓ ᓇᖕᒥᓂᓕᖕᓄᑦ. 
 
ᑭᓯᐊᓂ ᒫᓐᓇᐅᔪᖅ, ᐅᖃᖅᑏ, ᑮᓇᐅᔭᑦᑎᒍᑦ 
ᐊᒃᓱᕈᕐᓇᕈᓘᔭᖅᑎᓪᓗᒍ ᒫᓐᓇᐅᔪᖅ 
ᐃᖅᑲᓇᐃᔭᖅᑎᕗᑦ ᐊᒥᒐᖃᑦᑕᖅᑎᒡᓗᒋᓪᓗ 
ᐱᑕᖃᕈᓐᓇᔾᔮᓐᖏᑦᑐᒃᓴᐅᔫᒐᓗᐊᖅ ᑭᓯᐊᓂ 
ᖃᐅᔨᒋᐊᕈᓐᓇᕐᓂᐊᖅᑐᖓ ᖃᐃᑦᑎᔪᓐᓇᕐᒪᖔᑕ 
ᖃᓄᖅᑑᕈᑎᒃᓴᐅᔪᓐᓇᕋᔭᖅᑐᓂᒃ ᑕᒪᒃᑯᐊ 
ᐊᑐᐃᓐᓇᐅᔪᓐᓇᖅᓯᖁᓪᓗᒋᑦ ᐃᑲᔫᑎᒃᓴᐃᑦ.  
 
ᐅᖃᖅᑲᐅᒐᒪ, ᐅᖃᖅᑏ, ᐱᓕᕆᐊᖑᖃᑦᑕᖅᓯᒪᔪᖅ 
ᖃᐅᔨᒪᓪᓗᒍ ᐃᒡᓗᓕᕆᔨᒃᑯᖕᓂᒃ ᐃᓛᒃ, ᐃᓛᒃ ᑖᓐᓇ 
ᒪᓕᒐᓕᐅᖅᑎᐅᖃᑕᐅᔪᖅ ᐅᖃᖅᑲᐅᑎᓪᓗᒍ ᑕᒪᒃᑯᐊ 
ᐊᑭᓕᖅᑐᖅᑕᐅᖃᑦᑕᕐᒪᑕ ᐃᒡᓗᖃᖅᑐᓄᑦ ᑖᒃᑯᐊᓗ 
ᓱᓇᓐᖑᖅᓴᖅᓯᒪᔪᑦ ᐊᑭᓕᖅᑐᖅᑕᐅᖃᑦᑕᖅᑎᓪᓗᒋᑦ  
ᑕᒪᒃᑯᐊ ᐱᓕᕆᔾᔪᔾᔭᐅᓂᖏᓐᓄᑦ 
ᐊᑭᓕᖅᑐᐃᔪᓐᓇᖃᑦᑕᖁᓪᓗᒋᓪᓗ 
ᐃᓱᒪᒋᔭᐅᔪᓐᓇᕆᓪᓗᑎᒃ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᒥᔅᑕ ᐅᑲᓕᖅ. 
 
ᐊᐱᖅᑯᑦ 043 - 3(1): ᓇᒻᒥᓃᖅᑕᐃᓕᑎᑦᑎᓂᖅ 

(ᐅᑲᓕᖅ) 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 
ᐊᐱᕆᔪᒪᓕᕐᒥᔭᕋ ᓯᕗᓕᖅᑎᐅᔪᖅ. 
 
ᓇᓗᓇᐃᖅᓯᓚᐅᖅᓯᒪᒻᒪᑦ ᑖᒃᑯᓂᖓ ᒫᑦᓯ 12-ᒥ 
ᑖᒃᑯᐊ ᓄᓇᕗᑦ ᑐᓐᖓᕕᒃᑯᑦ ᐃᓚᒋᓪᓗᒋᑦ ᑕᒪᓐᓇ 
ᐅᖃᖃᑎᒌᓐᓂᖅ ᖃᔪᓯᕙᓪᓕᐊᓂᐊᖁᓕᖅᑐᒍ ᑖᓐᓇ  

ᐃᖅᑯᓪᓚᐅᑕᐅᓚᐅᕐᒥᒻᒪᑦ Applied Suicide 
Intervention Skills Training ᑖᓐᓇ 
ᐱᒋᐊᖅᑕᐅᓂᐊᕐᓂᕋᖅᑕᐅᓕᖅᑐᓂ. ᑖᓐᓇ 
ᓯᕗᓂᑦᑎᒍᑦ ᐊᑐᖅᑕᐅᕙᓚᐅᖅᑑᔮᕋᓗᐊᕐᒥᒻᒪᑦ 
ᐃᖅᑲᓇᐃᔭᖅᑎᑎᓐᓄᑦ ᑖᓐᓇᖃᐃᑦ ᓱᓕᕙ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᓄᓇᕘᒧᑦ ᓯᕗᓕᖅᑎ, 
(ᑐᓵᔨᑎᒍᑦ) ᐊᖓᔪᖅᑳᖅ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊ ᑐᓐᖓᕕᒃᑯᑦ 
ᐱᓕᕆᖃᑎᒋᔭᕗᑦ ᑕᒪᑐᒥᖓ ᒥᒃᓵᓄᑦ ᓄᓇᕗᑦ 
ᒐᕙᒪᒃᑯᖏᓪᓗ, ᐊᒻᒪᓗ ᐃᓵᒃᓯᔩᑦ ᑲᑎᒪᔨᖏᑦ, 
ᐃᓵᒃᓯᒪᓂᕐᒧᑦ ᑲᑎᒪᔩᑦ ᑕᐃᒃᑯᐊ. 
 
ᑖᓐᓇ ᐊᐱᖅᑯᑎᒋᔭᖓ ᑐᓴᑦᑎᐊᕋᑖᓐᖏᓐᓇᒃᑯ 
ᐅᖃᒃᑲᓐᓂᓚᐅᑲᒡᓕᐅᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ 
ᐊᐱᖅᑯᑎᒐ ᐃᓕᓐᓂᐊᕈᑕᐅᓂᕋᖅᑕᐅᔪᖅ 
ᖃᓪᓗᓈᑎᑐᑦ ᑕᐃᔭᖅ Applied Suicide 
Intervention Skills Training. ᑖᓐᓇ 
ᐅᖃᓪᓚᐅᑕᐅᑉᐹᓗᒃᑑᔮᓕᕐᒪᑦ ᑭᓯᐊᓂ ᐊᐅᓚᔨᔫᔮᕋᒪ 
ᓯᕗᓂᑦᑎᓐᓂ ᐃᖅᑲᓇᐃᔭᖅᑎᑎᓐᓄᑦ 
ᐃᓕᓐᓂᐊᕈᑕᐅᕙᓚᐅᕐᒥᔪᖅ ᑖᓐᓇ ᐊᐱᖅᑯᑎᒋᔭᕋ 
ᓄᑖᖑᔮᖅᑐᓂ ᐊᓚᒃᑲᖅᑕᐅᓕᕐᒥᒻᒪᑦ ᑕᐃᒫᒃ 
ᐊᐱᕆᕙᕋ. ᑖᓐᓇᖃᐃ ᐊᑐᖅᑕᐅᒌᓚᐅᖅᑐᖅ 
ᓯᕗᓂᑦᑎᓐᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒪᑖᒻ ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ. ᑖᓐᓇᑦᑕᐅᖅ 
ᓴᖅᑭᔾᔪᑎᒋᓚᐅᕋᑦᑎᒍ ᑕᒪᑐᒥᖓ 
ᐃᖕᒥᓃᖃᑦᑕᕐᓂᑯᒧᑦ ᐃᓕᓐᓂᐊᕈᑎᐅᓂᐊᖅᑐᖅ 
ᑲᑎᒪᔾᔪᑕᐅᓚᐅᕐᒪᑦ ᑕᐃᒃᑯᐊ  

ᐃᓕᓴᐃᖃᑦᑕᓂᐊᖅᑐᑦ ᐃᑲᔪᖅᑎᐅᔪᓂᒃ ᓄᓇᓕᓐᓂ 
ᐃᓕᓐᓂᐊᕐᖢᑎᒃ ᓄᑖᓂᒃ ᐃᓚᔭᐅᕙᓪᓕᐊᔪᖅ ᑕᒪᓐᓇ 
ᑕᐅᓇᓂ ᑳᓪᒑᕆᒥ ᐱᓕᕆᔨᐅᔪᓂᒃ ᑕᒪᑐᒪ ᒥᒃᓵᓄᑦ 
ᓴᖅᑭᑕᐅᓂᑯᓂᒃ ᑕᒪᓐᓇ ᐱᓕᕆᐊᖑᕙᓪᓕᐊᓯᒪᔪᖅ.  
 
ᑕᐃᒪᓐᖓᑦ ᑕᒪᓐᓇ ᖃᓄᖅᑑᕈᑎᒌᓐᓇᕋᑦᑎᒍ 
ᒐᕙᒪᐅᓪᓗᑕ ᐊᒻᒪᑦᑕᐅᖅ ᑖᓐᓇ ᐊᐱᕆᕋᑖᕐᒪᑦ 
ᓇᓗᓇᓐᖏᑦᑐᖅ ᑕᐃᒪᓐᓇ ᖃᓄᖅᑑᕈᑎᓂᒃ 
ᐃᓱᒪᒃᓴᖅᓯᐅᖃᑦᑕᓚᐅᖕᒥᖕᒪᑦ ᑕᒪᑐᒪ ᒥᒃᓵᓄᑦ. 
ᑕᒪᓐᓇ ᓄᑖᕈᕆᐊᖅᓯᒪᒐᓚᑦᑐᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ, 
ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐃᒫᒃ, 
ᐃᓱᒪᒃᓴᖅᓯᐅᕐᓗᖓ ᖃᓄᕐᓕ ᓄᑖᒃᑲᓂᕐᒥᖅᑲᐃ 
ᐱᓇᓱᒃᑲᓂᖅᑭᑕ. 
 
ᐃᓛᓪᓕ ᐊᑐᖅᓯᒪᔭᑦᑎᓐᓂᒃ 
ᐊᑐᒃᑲᓐᓂᑐᐃᓐᓇᓂᐊᖅᑭᑕ? ᑕᐃᒫᒃ 
ᐊᐱᕆᓗᐊᖅᑐᖓ. ᓄᑖᒃᑲᓂᕐᒥᒃ, ᐄᓛᒃ,  
ᐊᑯᓂᑲᓪᓚᕈᓗᒃ ᑖᓐᓇ ᐊᑐᖅᑕᐅᓯᒪᓕᕐᖓᑦ 
ᐃᓕᓐᓂᐊᕈᑕᐅᖃᑦᑕᖅᓯᒪᓪᓗᓂᓗ 
ᐃᖅᑲᓇᐃᔭᖅᑎᑎᓐᓄᑦ ᐊᒻᒪᓗ ᐃᑲᔫᑎᖓ 
ᓇᓗᓇᕈᔪᔅᓯᒪᓪᓗᓂ ᐅᓪᓗᒥᒧᑦ ᑕᐃᒫᒃ 
ᕿᓂᖃᑎᒋᑦᑎᐊᕈᒪᔭᒃᑲ ᑖᒃᑯᐊ ᒐᕙᒪᐅᔪᑦ 
ᖃᓄᒃᑲᓂᕐᓕᑑᖅ ᑕᒪᓐᓇ 
ᓄᖅᑲᖅᑎᒋᐊᒃᑲᓐᓂᕈᓐᓇᕐᒪᖔᑦᑎᒍ. 
 
ᑕᐃᒪ ᐊᐱᕆᓗᐊᕋᑖᖅᑐᖓ ᐊᑐᕇᔅᓯᒪᔭᑦᑎᓐᓂᒃ 
ᐅᑎᓐᖏᒃᑲᓗᐊᕐᒪᖔᑦᑕ, ᓄᑖᖑᔫᒥᔪᒥᒃ 
ᐊᑑᑎᖃᓪᓚᕆᓐᓂᐊᖅᑐᒥᒃ ᕿᓂᖃᑎᒋᒍᒪᓂᐊᕋᒃᑭᑦ, 
ᑕᒪᓐᓇ ᐱᖕᒪᕆᐊᓘᒻᒪᑦ ᓄᓇᕗᒻᒥᐅᑕᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. 
ᐊᐱᖅᑯᓯᖅᑕᖃᓪᓗᐊᖅᑰᖏᑦᑑᒐᓗᐊᖅ ᑭᓯᐊᓂ 
ᑭᐅᔪᒪᒍᕕᑦ, ᒪᑖᒻ ᓯᕗᓕᖅᑎ. 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᓱᓕᑦᑎᐊᖅᑐᖅ ᑕᒪᓐᓇ 
ᐱᖕᒪᕆᐊᓘᒻᒪᑦ ᖃᓄᖅᑑᕈᑎᒌᓐᓇᕆᐊᖃᕐᓂᐊᕋᑦᑎᒍ.  
 
ᑖᓐᓇᑦᑕᐅᖅ ᖃᐅᔨᓴᑦᑎᐊᕐᓂᐊᖅᑕᕗᑦ ᒫᓐᓇ 
ᐃᓕᓐᓂᐊᖅᑕᐅᕋᑖᖅᑐᖅ ᖃᓄᖅ 
ᐊᑑᑎᖃᖅᐸᓪᓕᐊᓂᐊᕐᒪᑦ ᐊᒻᒪᓗ ᑕᒪᓐᓇ ᑭᖑᓪᓕᖅ, 
ᐃᓛᒃ ᐃᓕᓐᓂᐊᖅᑕᐅᓚᐅᖅᑐᖅ ᖃᓄᑎᒋ 
ᐱᕚᓪᓕᑦᑎᑦᑎᒋᕙᓪᓕᐊᓂᐊᕐᒪᖔᖅ ᖃᐅᔨᓴᕈᒥᓇᕐᒪᑦ 
ᓯᕗᓂᑦᑎᓐᓂ, ᑕᒪᓐᓇ ᐅᔾᔨᖅᑕᐃᓇᕐᓂᐊᖅᑕᕗᑦ. 
ᖁᔭᓐᓇᒦᒃ.  
 
ᐅᖃᖅᑎ: ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ 
ᐊᑐᖅᑕᐅᓚᐅᖅᑎᓪᓗᒍ ᖃᐅᔨᓴᖅᑎᐊᖁᓂᐊᖅᑕᒃᑲ, 
ᐅᖃᐅᓯᑐᐃᓐᓇᖅ ᑖᓐᓇ, ᖃᓄᓪᓚᕆᒃ 
ᐊᑑᑎᖃᓗᕐᒪᖔᖅ ᐊᒻᒪᓗ ᖃᓄᖅ  
ᐋᖅᑭᒋᐊᓪᓚᕆᒋᐊᖃᕐᒪᖔᖅ ᑕᐃᒫᒃ 
ᐊᑐᖅᑕᐅᓗᐊᓚᐅᓐᖏᓂᖓᓂ. 
 
ᑖᒃᑯᐊ ᐃᓇᑉᐸᒃᑲ 
ᐋᖅᑭᒋᐊᖅᑕᐅᒋᐊᖃᓪᓚᕆᑦᑑᔮᕐᖓᑦ ᐃᒫᒃ 
ᐊᑐᖅᑕᐅᖃᑦᑕᓚᐅᕋᓗᐊᖅᑎᓪᓗᒍ 
ᐃᑉᐱᓂᖅᑕᐅᓗᐊᖅᑑᔮᓚᐅᓐᖏᒻᒪᑦ ᑕᒫᓂ 
ᓄᓇᑦᑎᓐᓂ ᑕᐃᒫᒃ ᑖᓐᓇ 
ᕿᒥᕐᕈᔭᐅᑦᑎᐊᖁᕖᓐᖓᓂᐊᖅᑕᕋ 
ᐋᖅᑭᒋᐊᖅᑕᐅᑲᓐᓂᕋᓱᓪᓗᒍ ᐊᑐᓕᕐᔫᒥᖁᓪᓗᒍ 
ᓄᓇᕗᒻᒥᐅᑕᓕᒫᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐊᕐᓇᖅ ᓯᕗᓕᖅᑎ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑏ. ᐄ, 
ᐊᖏᖅᐳᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐱᑕᖃᕈᓐᓃᖅᑲᑦ, ᑕᐃᒪᐃᑦᑕᕆᐅᖅᑰᖅᑐᑕ 
ᐃᓱᓕᓚᐅᖅᑎᓐᓇᒍ ᓯᕿᓐᖑᔭᖅ. ᐊᓯᐊᓅᕐᓗᑕ 7 
ᑎᑎᖅᑲᑎᒍᑦ. . . ᒪᒥᐊᓇᖅ, ᐱᑕᖃᕐᓂᕐᒪᑦ ᓱᓕ. 
ᑎᑎᖅᑲᑎᒍᑦ ᐊᐱᖅᓱᕐᓂᖅ. ᑲᑎᒪᔾᔪᑎᒃᓴᖅ 7. ᒥᔅᑕ 
ᐅᑲᓕᖅ. 
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᖅᑲᒃᑯᑦ ᐊᐱᖅᑯᑦ 001 - 3(1): 

ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐊᒻᒪ 
ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ ᐋᖅᑭᒃᓯᒪᔪᐃᑦ 

ᓄᓇᕗᑦ ᒐᕙᒪᒃᑯᑦ ᐃᒡᓗᕐᔪᐊᖁᑎᖏᓐᓂ 
ᓄᓇᕗᒥ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓯᕗᓪᓕᖅᐹᑦᑎᐊᖑᓪᓗᖓ ᐊᐱᕆᓂᐊᕋᒪ ᑖᒃᑰᓇ 
ᑲᑎᒪᓂᑦᑎᓐᓂᑦ, ᖁᕕᐊᓇᖅ.  
 
(ᑐᓵᔨᑎᒍᑦ) ᑎᑎᖅᑲᑎᒍᑦ ᐊᐱᖅᑯᑎᔅᓴᖃᕋᒪ 
ᑖᒃᑯᓄᖓ ᒥᓂᔅᑕᖓᓐᓄᑦ ᓄᓇᓕᓐᓄᑦ 
ᒐᕙᒪᒃᑯᓄᓪᓗ ᐱᔨᑦᓯᖅᑎᒃᑯᑦ ᐱᓪᓗᒋᑦ  
ᐊᕙᑎᖏᑦ ᖃᓄᐃᒻᒪᖔᑦ ᓄᓇᕗᑦ ᒐᕙᒪᒃᑯᖏᑕ 
ᑎᑎᕋᕐᕕᖓᑦ. 
 
ᑖᒃᑯᐊ ᑕᐃᔭᐅᔪᖅ ᖃᓂᒪᓇᖅᑐᖃᖅᑐᖅ ᐃᓪᓗ. 
ᑖᒃᑯᐊ ᐅᖃᓕᒫᖅᑕᐅᓯᒪᔪᑎᑐᑦ ᐱᖁᓪᓗᒋᑦ. 
ᖁᔭᓐᓇᒦᒃ. 
 
1) ᐱᔾᔪᑎᒋᓪᓗᒋᑦ ᓄᓇᕗᑦ ᒐᕙᒪᒃᑯᖏᑕ 

ᑎᑎᕋᕐᕕᖏᑦ ᐃᖃᓗᓐᓂ, ᐊᕕᒃᑐᖅᓯᒪᔪᑦ 
ᓱᑯᑦᑎᐊᓃᓐᓂᖏᓐᓂᒃ (ᐱᖃᓯᐅᑎᓪᓗᒋᑦ, 
ᑖᒃᑯᑑᓐᖏᑦᑐᑦ, ᑐᕋᐃᒍᕋᒻ (Trigram), 
ᐃᓪᓗᐊᓗᒃ ᒐᕙᒪᒃᑯᑦ ᑎᑎᕋᕐᕕᖓ 
(Brown), ᐅᑮᕕᒥᓂᖅ ᐃᓪᓗ, Aeroplex, 
Governor ᐊᓪᓚᕝᕖᑦ ᐊᒻᒪ ᓯᕗᒧᑦ 
ᑎᑎᕋᕐᕕᒃ, ᐃᓪᓗ 224, ᐃᓪᓗ 1079 ᐊᒻᒪ 
ᓄᓇᕗᒻᒥ ᐃᖅᑲᖅᑐᐃᕕᐅᔪᖅ) ᖃᓄᖅ 
ᐊᑯᑦᑐᑎᒋᔪᒥ ᖃᐅᔨᓴᖅᑕᐅᕙᒃᐸᑦ 
ᐊᓂᖅᓵᑐᕐᓇᕆᐊᖃᕐᒪᑕ ᓱᕉᓐᖏᑦᑐᒥᒃ, 
ᓱᕈᕈᔪᒃᓯᒪᓐᖏᒃᑲᓗᐊᕐᒪᖔᑕ ᐊᒻᒪ 
ᓯᓚᒨᖓᔪᖏᑦ ᖃᐅᔨᓴᖅᑕᐅᕙᒃᐸᑦ?  

 
2) ᑕᐃᒪᓐᖓᑦ ᐊᐃᐳᕈ 1, 1999, ᓄᓇᕗᑦ 

ᒐᕙᒪᒃᑯᖏᑕ ᑎᑎᕋᕐᕕᓕᒫᖏᑦ 
ᐃᖃᓗᓐᓂᑦ, ᐊᕕᒃᑐᖅᑕᐅᓗᑎᒃ 
(ᐱᖃᓯᐅᑎᓪᓗᒋᑦ, ᑖᒃᑯᑑᓐᖏᑦᑐᑦ  
ᑐᕋᐃᒍᕋᒻ (Trigram), ᐃᓪᓗᐊᓗᒃ 
ᒐᕙᒪᒃᑯᑦ ᑎᑎᕋᕐᕕᖓ (Brown), 
ᐅᑮᕕᒥᓂᖅ ᐃᓪᓗ, Aeroplex, Governor 
ᐊᓪᓚᕝᕖᑦ ᐊᒻᒪ ᓯᕗᒧᑦ ᑎᑎᕋᕐᕕᒃ, ᐃᓪᓗ 
224, ᐃᓪᓗ 1079 ᐊᒻᒪ ᓄᓇᕗᒻᒥ 
ᐃᖅᑲᖅᑐᐃᕕᐅᔪᖅ) ᖃᑦᑎᐊᑎᖅᑐᑎᒃ 
ᐊᓂᖅᓵᑐᕐᓇᕐᓂᖓ ᐱᐅᒐᓗᐊᕐᒪᖔᖅ, 
ᓱᕉᓐᖏᒃᑲᓗᐊᕐᒪᖔᖅ ᐊᒻᒪ ᓯᓚᒨᖓᔪᖏᑦ 
ᖃᐅᔨᓴᖅᑕᐅᓯᒪᕙᑦ ᐊᒻᒪ ᖃᑦᑎᑦ 
ᑕᕝᕙᓐᖓᑦ ᒪᓕᒃᑕᐅᔭᕆᐊᓖᑦ ᒪᓕᓪᓗᒋᑦ 
ᐊᓂᒍᐃᓯᒪᓐᖏᓪᓚᑦ?  

 

 



ᕿᑎᖅᑰ, ᒫᑦᓯ 19, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

191

3) ᐊᐃᐳᕈ 1, 1999-ᒥᓂᑦ, ᓄᓇᕗᑦ 
ᒐᕙᒪᒃᑯᖏᑕ ᑎᑎᕋᕐᕕᓕᒫᖏᑦ 
ᐃᖃᓗᓐᓂᑦ, ᐊᕕᒃᑐᖅᑕᐅᓗᑎᒃ 
(ᐱᖃᓯᐅᑎᓪᓗᒋᑦ, ᑖᒃᑯᑑᓐᖏᑦᑐᑦ  
ᑐᕋᐃᒍᕋᒻ (Trigram), ᐃᓪᓗᐊᓗᒃ 
ᒐᕙᒪᒃᑯᑦ ᑎᑎᕋᕐᕕᖓ (Brown), 
ᐅᑮᕕᒥᓂᖅ ᐃᓪᓗ, Aeroplex, Governor 
ᐊᓪᓚᕝᕖᑦ ᐊᒻᒪ ᓯᕗᒧᑦ ᑎᑎᕋᕐᕕᒃ, ᐃᓪᓗ 
224, ᐃᓪᓗ 1079 ᐊᒻᒪ ᓄᓇᕗᒻᒥ 
ᐃᖅᑲᖅᑐᐃᕕᐅᔪᖅ) ᖃᑦᑎᓂᒃ 
ᐅᖃᐅᑕᐅᓯᒪᔪᖃᖅᐸᖅ 
ᐊᑲᕆᔭᐅᓐᖏᑦᑐᓂᒃ 
ᐃᖅᑲᓇᐃᔭᖅᑎᐅᔪᓃᖔᖅᑐᓂᒃ ᐃᓪᓘᑉ 
ᖃᓄᐃᓐᓂᖓᓄᑦ ᓲᕐᓗ 
ᐊᓂᖅᓵᑐᕐᓇᕐᓂᖓᓄᑦ, 
ᓱᕈᖅᓯᒪᔪᖃᓐᖏᒃᑲᓗᐊᕐᒪᖔᖅ ᐅᕝᕙᓗ 
ᓯᓚᒨᖓᔪᖏᓐᓂᒃ?  

 
4) ᑕᐃᒪᓐᖓᑦ ᐊᐃᐳᕈ 1, 1999-ᒥᓂᑦ, 

ᐃᓗᓐᓇᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ 
ᑎᑎᕋᕐᕕᖏᑦ ᐃᖃᓗᖕᓂ, 
ᐊᒡᒍᖅᑐᕐᓯᒪᓗᒋᑦ ᑎᑎᕋᕐᕕᒃᑎᒍᑦ 
(ᐱᖃᓯᐅᑎᓗᒍ ᑭᓯᐊᓂ 
ᑖᒃᑯᑑᒋᐊᑐᖏᑦᑐᑦ, ᐅᑯᐊ ᐃᒡᓗᐃᑦ  
ᑐᕋᐃᑯᕌᒻ (Trigram), ᒐᕙᒪᒃᑯᑦ 
ᑎᑎᕋᕐᕕᖓᑦ ᐃᒡᓗᐊᓗᒃ Brown, 
ᐅᑮᕕᕕᓂᕐᒥ ᐃᒡᓗ, Aeroplex, 
Governor ᐊᒻᒪ ᓯᕗᒧᑦ ᐃᒡᓗᐃᑦ, ᐃᒡᓗ 
224, ᐃᒡᓗ 1079 ᐊᒻᒪ ᓄᓇᕗᒥ 
ᐃᖅᑲᖅᑐᐃᕕᒃ) ᖃᓄᖅ ᐊᑯᓚᐃᑎᒋᔪᒥ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᖃᐅᔨᓴᖅᑎᐅᔪᑦ ᑐᒃᓯᕋᕐᕕᐅᖃᑦᑕᕐᓯᒪᕙᑦ 
ᖃᐅᔨᓴᖅᑕᐅᖁᔭᐅᓪᓗᑎᒃ ᑎᑎᕋᕐᕕᑦ 
ᖃᓄᐃᓕᕐᒪᖔᑕ? 

 
5) ᑕᐃᒪᓐᖓᑦ ᐊᐃᐳᕈ 1, 1999-ᒥᓂᑦ, 

ᐃᓗᓐᓇᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ 
ᑎᑎᕋᕐᕕᖏᑦ ᐃᖃᓗᖕᓂ, 
ᐊᒡᒍᖅᑐᕐᓯᒪᓗᒋᑦ ᑎᑎᕋᕐᕕᑦ 
ᓇᒦᓐᓂᖏᑦ(ᐱᖃᓯᐅᑎᓗᒍ ᑭᓯᐊᓂ 
ᑖᒃᑯᑑᒋᐊᑐᖏᑦᑐᑦ, ᐅᑯᐊ ᐃᒡᓗᐃᑦ  
ᑐᕋᐃᑯᕌᒻ (Trigram), ᒐᕙᒪᒃᑯᑦ 
ᑎᑎᕋᕐᕕᖓᑦ ᐃᒡᓗᐊᓗᒃ Brown, 
ᐅᑮᕕᕕᓂᕐᒥ ᐃᒡᓗ, Aeroplex, 
Governor ᐊᒻᒪ ᓯᕗᒧᑦ ᐃᒡᓗᐃᑦ, ᐃᒡᓗ 
224, ᐃᒡᓗ 1079 ᐊᒻᒪ ᓄᓇᕗᒥ 
ᐃᖅᑲᖅᑐᐃᕕᒃ) ᖃᑦᓯᑦ ᐃᖅᑲᓇᐃᔭᖅᑎᑦ 
ᖃᓂᒪᒧᑦ ᓄᖅᑲᖓᖃᑦᑕᕐᓯᒪ”ᕙᑦ 

ᐱᔾᔪᑎᒋᓪᓗᒍ ᐃᒡᓗᑉ ᖃᓄᐃᓐᓂᖓᓄᑦ 
ᖃᓂᒪᓐᓇᕐᓂᖓᓄᓪᓗᓐᓂᑦ? 

 
6) ᑕᐃᒪᓐᖓᑦ ᐊᐃᐳᕈ 1, 1999-ᒥᓂᑦ, 

ᐃᓗᓐᓇᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ 
ᑎᑎᕋᕐᕕᖏᑦ ᐃᖃᓗᖕᓂ, 
ᐊᒡᒍᖅᑐᕐᓯᒪᓗᒋᑦ ᑎᑎᕋᕐᕕᑦ ᓇᒦᓐᓂᖏᑦ 
ᐃᓗᓐᓇᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ 
ᑎᑎᕋᕐᕕᖏᑦ ᐃᖃᓗᖕᓂ, 
ᐊᒡᒍᖅᑐᕐᓯᒪᓗᒋᑦ ᑎᑎᕋᕐᕕᑦ 
ᓇᒦᓐᓂᖏᑦ(ᐱᖃᓯᐅᑎᓗᒍ ᑭᓯᐊᓂ 
ᑖᒃᑯᑑᒋᐊᑐᖏᑦᑐᑦ, ᐅᑯᐊ ᐃᒡᓗᐃᑦ  
ᑐᕋᐃᑯᕌᒻ (Trigram), ᒐᕙᒪᒃᑯᑦ 
ᑎᑎᕋᕐᕕᖓᑦ ᐃᒡᓗᐊᓗᒃ Brown, 
ᐅᑮᕕᕕᓂᕐᒥ ᐃᒡᓗ, Aeroplex, 
Governor ᐊᒻᒪ ᓯᕗᒧᑦ ᐃᒡᓗᐃᑦ, ᐃᒡᓗ 
224, ᐃᒡᓗ 1079 ᐊᒻᒪ ᓄᓇᕗᒥ 
ᐃᖅᑲᖅᑐᐃᕕᒃ) ᖃᓄᐃᓕᐅᕐᓯᒪᓕᖅᐸᑦ 
ᐱᓕᕆᔭᐅᖁᓪᓗᒍ ᐃᓱᒫᓗᒍᑕᐅᓪᓗᑎᒃ 
ᐅᖃᐅᑕᐅᖃᑦᑕᕐᓯᒪᔪᑦ ᐃᒡᓗᑉ 
ᖃᓄᐃᓐᓂᕆᔭᖓᓄᑦ? 

 
7) ᐅᓪᓗᒥᒧᑦ ᑎᑭᓪᓗᒍ, ᖃᑦᓯᑦ 

ᐃᖅᑲᖅᑐᕕᒃᑰᖅᑎᑦᑎᓯᒪᓕᖅᐸᑦ 
ᐊᒃᑐᐊᓂᖃᖅᑐᑦ ᖃᓂᒻᒪᖃᑦᑕᕐᓂᖏᓐᓄᑦ 
ᐃᒡᓗᑉ ᖃᓄᐃᓐᓂᖓᓂᑦ ᒫᓐᓇ 
ᐃᖅᑲᓇᐃᔭᖅᑎᐅᔪᓄᑦ ᐅᕝᕙᓗ 
ᐃᖅᑲᓇᐃᔭᖅᑎᕕᓂᖏᑦ ᓄᓇᕗᑦ 
ᒐᕙᒪᒃᑯᖏᑕ ᐃᖃᓗᖕᓂ, ᐃᓗᓐᓇᖏᓐᓄᑦ 
ᓄᓇᕗᑦ ᒐᕙᒪᒃᑯᖏᑕ ᑎᑎᕋᕐᕕᖏᑦ 
ᐃᖃᓗᖕᓂ, ᐊᒡᒍᖅᑐᕐᓯᒪᓗᒋᑦ ᑎᑎᕋᕐᕕᑦ 
ᓇᒦᓐᓂᖏᑦ(ᐱᖃᓯᐅᑎᓗᒍ ᑭᓯᐊᓂ 
ᑖᒃᑯᑑᒋᐊᑐᖏᑦᑐᑦ, ᐅᑯᐊ ᐃᒡᓗᐃᑦ  
ᑐᕋᐃᑯᕌᒻ (Trigram), ᒐᕙᒪᒃᑯᑦ 
ᑎᑎᕋᕐᕕᖓᑦ ᐃᒡᓗᐊᓗᒃ Brown, 
ᐅᑮᕕᕕᓂᕐᒥ ᐃᒡᓗ, Aeroplex, 
Governor ᐊᒻᒪ ᓯᕗᒧᑦ ᐃᒡᓗᐃᑦ, ᐃᒡᓗ 
224, ᐃᒡᓗ 1079 ᐊᒻᒪ ᓄᓇᕗᒥ 
ᐃᖅᑲᖅᑐᐃᕕᒃ)? 

 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 
ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ ᑎᑎᖅᑲᑦ 
ᒪᐅᓐᖓᖅᑕᐅᑲᐃᓐᓇᕐᓕᑦ. 

(ᑐᓵᔨᑎᒍᑦ) ᑎᑎᖅᑲᑎᒍᑦ ᐊᐱᖅᑯᑏᑦ. ᕿᑭᖅᑖᓘᑉ 
ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓯᐊᓪ. 
 

ᑎᑎᖅᑲᒃᑯᑦ ᐊᐱᖅᑯᑦ 002 - 3(1): 
ᑳᓐᑐᕌᒃᑐᓕᕆᓂᕐᒧᑦ, ᑳᓐᑐᕌᒃᑎᑦᑎᒋᐊᕐᓂᕐᒧᑦ 
ᐊᒻᒪ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᑐᖅᑕᐅᔪᑦ 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓂᑦ (ᓯᐊᓪ) 

 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇ 
ᓯᕗᓪᓕᐅᓇᓱᖅᑲᐅᒐᓗᐊᕋᒪ ᐊᐱᕐᖓᐅᑕᕆᕗᖓ, 
ᑭᓯᐊᓂ ᐊᐱᖅᑯᑎᔅᓴᖃᖅᑲᐅᓐᖏᓐᓇᒪ ᐅᖃᐅᓯᒃᑯᑦ 
ᒥᔅᑕ ᑐᑐᒧᑦ. ᑭᓯᐊᓂ ᑎᑎᖅᑲᑎᒍᑦ 
ᐊᐱᖅᑯᑎᔅᓴᖃᖅᑐᖓ. 
 

ᒥᓂᔅᑕᖓᓐᓄᑦ ᑲᒪᔪᒥᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᓐᓄᑦ ᐱᔾᔪᑎᒋᓪᓗᒍ 
ᑳᓐᑐᕌᖃᑦᑕᕐᓂᕐᒧᑦ ᑐᑭᓯᓂᕐᒥᑦ ᐃᖅᑲᓇᐃᔭᖅᑎᓄᓪᓗ 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ.  
 

ᑖᓐᓇ ᑕᑭᔪᐊᓘᒻᒪᑦ ᐊᐱᖅᑯᑎᔅᓴᕋ ᑖᒃᑯᐊ 
ᐃᓕᔭᐅᖁᓪᓗᒋᑦ ᐅᖃᓕᒫᖅᑕᐅᔪᕕᓂᖅᑎᑐᑦ. 
ᖁᔭᓐᓇᒦᒃ. 
 

1. ᐅᖃᐅᓯᕆᓗᒋᑦ ᑐᑭᓯᒋᐊᕈᑎᒃᓴᐅᔪᑦ 
ᑕᐃᒫᒃᓴᐃᓐᓇᖅ ᐋᖅᑭᒃᓯᒪᓗᑎᒃ ᐃᓗᓕᐊᓃᑦᑐᑦ 
ᐊᕐᕌᒍᑕᒫᑦ ᓂᐅᕕᕐᓂᕐᒧᑦ ᖃᓄᐃᓕᕐᓂᕐᒧᑦ 
ᐅᓂᒃᑳᖑᔪᓂᒃ ᐊᒻᒪ ᑳᓐᑐᕌᖃᑦᑕᕐᓂᕐᒧᑦ 
ᐅᓂᑳᖑᔪᑦ ᓴᓇᔭᐅᕙᑦᑐᑦ ᐊᒻᒪ 
ᓴᖅᑭᑎᑕᐅᕙᑦᑐᑦ ᓄᓇᓕᓐᓂ ᐊᒻᒪ 
ᒐᕙᒪᒃᑯᓐᓄᑦ ᐱᔨᑦᑎᖅᑎᐅᔪᓄᑦ, ᖃᓄᐃᑦᑐᑦ 
ᑳᓐᑐᕌᒃᑕᐅᓚᐅᖅᐸᑦ ᐊᒻᒪ 
ᓂᐅᕕᖃᑦᑕᕐᓂᐅᓚᐅᖅᑐᑦ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᓐᓄᑦ ᐅᑯᓄᖓ ᐊᕐᕌᒍᓄᑦ: 

 

ᐃ.  2006-2007; 
ᐅ.  2007-2008; ᐊᒻᒪ 
ᐊ.  2008-2009 ᐅᓪᓗᒥᒧᑦ? 

 

2. ᐊᑎᖏᑦ ᑭᒃᑰᓚᐅᖅᐸᑦ, ᐃᖅᑲᓇᐃᔮᖏᑕ 
ᐊᑎᖏᑦ ᐊᒻᒪ ᑮᓇᐅᔾᔭᒃᓵᖑᔪᑦ 
ᐃᖅᑲᓇᐃᔮᖏᓐᓄᑦ ᒪᓕᑦᑐᑦ ᐊᑐᓂᑦ 
ᐃᖅᑲᓇᐃᔭᓚᐅᖅᑐᑦ ᓄᓇᕗᒻᒥ 
ᐃᒡᓗᓕᕆᔨᕐᔪᐊᑯᓐᓄᑦ ᐊᑯᕐᖓᓐᓂ ᐊᐃᐳᕈ  

1, 2006 ᐊᒻᒪ ᒫᑦᓯ 1, 2009, ᐃᒪᐃᑦᑐᓂ 
ᐃᖅᑲᓇᐃᔭᕐᓂᐅᔪᓂ: 

 

a. ᐃᖅᑲᓇᐃᔭᐃᓐᓇᖅᑐᑦ; 
b. ᐃᓱᓕᕝᕕᖃᖅᑐᒧᑦ ᐃᖅᑲᓇᐃᔭᖅᑐᑦ; 

ᐊᒻᒪ 
c. ᐃᖅᑲᓇᐃᔭᑲᐃᓐᓇᖅᑐᑦ? 

 

3. ᐊᑎᖏᑦ ᑭᒃᑰᓚᐅᖅᐸᑦ, ᐃᖅᑲᓇᐃᔮᖏᑕ 
ᐊᑎᖏᑦ ᐊᒻᒪ ᐊᑭᓕᖅᑐᖅᑕᐅᓂᖏᑦ ᐊᑐᓂᑦ 
ᐃᖅᑲᓇᐃᔭᖅᑎᐅᔪᑦ 
ᐃᖅᑲᓇᐃᔭᖅᑎᑕᐅᓚᐅᖅᑐᑦ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᓐᓄᑦ 
ᑳᓐᑐᕌᒃᑕᐅᓯᒪᓪᓗᑎᒃ ᐊᒻᒪ/ᐅᕝᕙᓗ 
ᖃᐅᔨᒪᔨᑕᕆᔭᐅᓪᓗᑎᒃ ᐊᑯᕐᖓᓐᓂ ᐊᐃᐳᕈ 1, 
2006 ᐊᒻᒪ ᒫᑦᓯ 1, 2009? 

 

4. ᖃᓄᐃᑦᑐᓂᒃ ᐃᖏᕐᕋᔾᔪᑎᖃᖅᑎᑕᐅᖃᑦᑕᖅᐸᑦ 
ᐃᒡᓗᓄᓪᓗ ᖃᓄᐃᑦᑐᓂᒃ ᐃᑲᔫᓯᐊᖃᑦᑕᖅᐸᑦ 
ᐃᓄᐃᑦ ᑳᓐᑐᕌᒃᑕᐅᓯᒪᔪᑦ ᐊᒻᒪᓗ/ᐅᕝᕙᓘᓐᓃᑦ 
ᖃᐅᔨᒪᔨᑕᕆᔭᐅᔪᑦ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓄᑦ? 

 

5. ᓇᓪᓕᐊᒃ ᑳᓐᑐᕌᒃᑏᑦ ᐊᒻᒪᓗ/ᐅᕝᕙᓘᓐᓃᑦ 
ᖃᐅᔨᒪᔨᑕᕆᔭᐅᔪᑦ ᐃᖅᑲᓇᐃᔭᖅᑎᑕᐅᔪᕕᓃᑦ  
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓄᑦ ᐊᐃᐳᕈ 1, 
2006 ᐊᒻᒪᓗ ᒫᑦᓯ 1, 2009 ᐊᑯᓐᓂᖓᓂ 
ᐃᖅᑲᓇᐃᔭᖅᑎᑕᐅᓚᐅᖅᐸᑦ 
ᐃᒡᓗᓕᕆᔨᕐᔪᐊᒃᑯᓐᓄᑦ 
ᐃᓱᓕᑦᑕᕐᕕᓕᐅᖅᓯᒪᓐᖏᖢᑎᒃ, 
ᐃᓱᓕᑦᑕᕐᕕᖃᖅᖢᑎᒃ ᐅᕝᕙᓘᓐᓃᑦ 
ᐃᖅᑲᓇᐃᔭᑲᐃᓐᓇᖅᑎᑕᐅᓪᓗᑎᒃ? 

 

6. ᖃᓄᐃᑦᑐᑦ ᐃᒻᒥᓂᒃ ᐱᓕᕆᐊᖓᓄᑦ 
ᖃᑭᔾᔪᑎᒋᓇᓱᐊᕐᓂᐊᕐᓗᒍ ᐊᑐᐊᒐᐅᔪᑦ 
ᒪᓕᒃᑕᐅᕙᒃᐸᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᒃᑯᑦ ᐱᔾᔪᑎᖃᖅᑐᑦ 
ᐃᖅᑲᓇᐃᔭᖅᑎᑕᕐᓂᕐᒧᑦ, ᑳᓐᑐᕌᒃᓯᓂᕐᒧᑦ ᐊᒻᒪ 
ᓂᐅᕕᖃᑦᑕᕈᓯᕐᓄᑦ? 

 

ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ 
ᒪᐅᓐᖓᖅᑕᐅᑲᐃᓐᓇᕐᓕᑦ.  
 

ᑎᑎᖅᑲᑎᒍᑦ ᐊᐱᖅᓱᕐᓂᖅ. ᑲᑎᒪᔾᔪᑎᔅᓴᑦᑎᓐᓂᑦ 8. 
ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑎᒥᓂᕐᓄᑦ. 9. 
ᑭᐅᔾᔪᑏᑦ ᒪᑐᐃᖅᓯᒋᐊᕐᖓᐅᑎᕕᓂᕐᓄᑦ 
ᐅᖃᐅᓯᕐᓄᑦ. 10 ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. 
(ᑐᓵᔨᑎᒍᑦ) 11. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ  

ᑲᑎᒪᔨᕋᓛᖑᑲᐃᓐᓇᖅᑐᓪᓗ. 12. 
ᑲᑎᒪᔾᔪᑎᔅᓴᑦᑎᓐᓄᑦ. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 
ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᓂᒃ. 13. ᑎᑎᖅᑲᑦ 
ᓴᖅᑭᑕᐅᓂᖏᑦ. ᒥᔅᑕ ᐅᑲᓕᖅ. 
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 019 - 3(1): ᑭᐅᔾᔪᑎᒃ 

ᒪᑐᐃᕈᑎᒧᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ 
ᐃᑉᐸᔅᓴᖅ ᐅᓂᒃᑳᕆᓚᐅᖅᑕᒃᑲ ᑎᑎᖅᑲᖅᓯᒪᔪᑦ 
ᐊᓚᒃᑲᕈᒪᔭᒃᑲ ᒪᒥᐊᕝᕕᒋᓪᓗᒋᑦ ᑐᓵᔨᑯᓗᑉᐳᑦ 
ᓯᕗᓂᐊᒍᑦ ᑐᓂᓯᓯᒪᓚᐅᓐᖏᓐᓇᒪ. ᑖᒃᑯᐊ 
ᐋᖅᑭᒋᐊᕈᑕᐅᓂᐊᖅᓯᓐᓈᕐᓗᑎᒃ ᑖᒃᑯᓄᖓ 
ᑲᑎᒪᔾᔪᑎᒥᓂᖅᓯᓐᓄᑦ ᐊᓚᒃᑲᕈᒪᔭᒃᑲ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑖᒃᑯᐊ 
ᒪᐅᓐᖓᐅᔾᔭᐅᑲᐃᓐᓇᕐᓕᑦ. 
 
(ᑐᓵᔨᑎᒍᑦ) ᑎᑎᖅᑲᑦ ᓴᖅᑭᑕᐅᓂᖏᑦ. ᒥᔅᑕ ᓯᐅᑦᓴᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 020 - 3(1): 

ᐊᕙᑎᓕᕆᓂᕐᒧᑦ ᐱᔪᓐᓇᐅᑎᓄᑦ ᒪᓕᒐᕐᒧᑦ 
ᐊᕐᕌᒍᑕᒫᑦ ᐅᓂᒃᑳᖅ ᔮᓄᐊᕆ 1, 2008-ᒥᒃ 
ᑎᓯᐱᕆ 31, 2008-ᒧᑦ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ 
ᓴᖅᑭᑦᑎᔭᕆᐊᔅᓴ ᐅᑯᓂᖓ. ᐊᕙᑎᓕᕆᓂᕐᒧᑦ 
ᓯᕐᓈᖅᑎ ᐊᕐᕌᒍᓕᒫᑦ ᐅᓂᒃᑳᔅᓴᖏᓐᓄᑦ ᔮᓄᐊᕆ 1, 
2008, ᑎᓯᐱᕆ, 2008. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᑦ 
ᓴᖅᑭᑕᐅᓂᖏᑦ. ᑎᑎᖅᑲᑦ ᓴᖅᑭᑕᐅᓂᖏᑦ. 
ᑲᑎᒪᔾᔪᑎᔅᓴᖅ 14. ᖃᐅᔨᒃᑲᐅᑏᑦ 
ᐱᖁᔨᕗᖔᕈᑎᔅᓴᓄᑦ. ᑲᑎᒪᔾᔪᑎᔅᓴᖅ 15. 
ᖃᐅᔨᒃᑲᐅᑏᑦ ᐱᖁᔨᕗᖔᕈᑎᔅᓴᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᐱᖁᔭᔅᓴᐃᑦ. 16 
ᑲᑎᒪᔾᔪᑎᔅᓴᑦᑎᓐᓂᑦ. ᐱᖁᔨᕗᖔᕈᑏᑦ. 17 
ᑲᑎᒪᔾᔪᑎᔅᓴᑦᑎᓐᓂᑦ. ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 18. ᑐᒡᓕᐊᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
(ᑐᓵᔨᑎᒎᕈᓐᓃᖅᑐᖅ) 19. ᑲᑎᒪᑐᐃᓐᓇᕐᓂᖅ. 
ᑖᒃᑯᓂᓐᖓ ᐱᖁᔭᒃᓴᓂᑦ ᐱᔾᔪᑎᖃᕐᓗᑎᑦ 
ᐊᒻᒪᓗᑦᑕᐅᖅ ᐊᓯᖏᓐᓂᑦ. ᑖᒃᑯᓂᓐᖓ 

ᑲᑎᒪᔾᔪᑎᖃᕐᓂᐊᖅᑐᑦ ᐱᖁᔭᒃᓴᒥᒃ 1, ᐱᖁᔭᒃᓴᒥᒃ 
2 ᐃᒃᓯᕙᐅᑕᐅᒥᒋᓪᓗᓂ ᒥᔅᑕ ᓂᖏᐅᖓᓐ.  
 
ᑲᑎᒪᑐᐃᓐᓇᓚᐅᓐᖏᓂᑦᑎᓐᓂ 
ᓄᖅᑲᖓᑲᐃᓐᓇᕐᓂᐊᖅᑐᒍᑦ 20-ᒥᓂᑦᓯᓂᒃ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:05ᒥ ᐊᒻᒪ 
ᑲᑎᒪᔨᕋᓛᑦ ᐱᒋᐊᖅᑐᑎᒃ 15:42ᒥ 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 
 
ᐃᒃᓯᕙᐅᑕᖅ (ᓂᖏᐅᖓᓐ): ᖁᔭᓐᓇᒦᒃ. ᒫᓐᓇ 
ᑲᑎᒪᒋᐊᖁᔨᓕᕐᐳᖓ. ᑲᑎᒪᑐᐃᓐᓇᖅᑎᓪᓗᑕ 
ᐅᑯᓂᖓ ᐱᓕᕆᐊᖃᕐᓂᐊᕐᐳᒍᑦ: ᐱᖁᔭᒃᓴᖅ 
ᓈᓴᐅᑎᖃᖅᑐᖅ 1 ᐊᒻᒪᓗ ᐱᖁᔭᒃᓴᖅ 
ᓈᓴᐅᑎᖃᖅᑐ 2. ᖃᓄᐃᓕᐅᕈᒪᓕᕐᐱᓯ? ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ ᐃᒃᓯᕙᐅᑕᖅ. 
ᑐᙵᓱᑦᑎᐊᕆᑦ ᐃᒃᓯᕙᐅᑕᕐᒧᑦ ᑕᒡᕗᖓ. 
ᐱᒋᐊᕈᒪᔪᒍᑦ ᑖᓐᓇ ᒪᓕᒐᒃᓴᖅ 2 ᐊᒻᒪ ᐱᐊᓂᒃᐸᑦ, 
ᒪᓕᒐᒃᓴᖅ 1 ᑲᒪᒋᒋᐊᕈᒪᓪᓗᑎᒍᑦ ᑖᒃᑯᐊ 
ᕿᒥᕐᕈᐊᖅᑕᐅᓂᖏᑦ ᐊᑭᑐᔪᖅᓯᐅᑏᑦ ᑖᒃᑯᓇᙵᑦ 
Department ᓄᓇᓕᕆᓂᕐᒧᑦ ᐃᓛᒃ 
ᕼᐊᒻᓚᓕᕆᓂᕐᒧᑦ ᐊᒻᒪᓗ ᒐᕙᒪᒃᑯᑦ 
ᐊᐅᓚᑎᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖏᖅᐱᓰ ᐆᒥᖓ 
ᐱᓕᕆᐊᖃᖅᑳᕐᓂᐊᕋᑦᑕ ᐱᖁᔭᒃᓴᖅ ᓇᒻᒪ 2? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᒪᓕᒐᒃᓴᖅ 02 - ᐃᓚᒋᐊᕈᑕᐅᓚᐅᑲᒃᑐᖅ 

ᒪᓕᒐᖅ, ᐊᐃᐳᕈ 1-ᒥᒃ ᔪᓚᐃ 31-ᒧᑦ, 
2009 - ᑲᑎᒪᔨᕋᓛᓂᑦ 
ᐃᓱᒪᒃᓴᖅᓯᐅᖅᑕᐅᓂᖓ 

 
ᐃᒃᓯᕙᐅᑕᖅ: ᑕᐃᒪ ᒥᓂᔅᑕᕆᔭᐅᔪᖅ 
ᑮᓇᐅᔭᓕᕆᓂᕐᒧᑦ ᐲᑕᓴᓐ ᐅᖃᐅᓯᕆᔪᒪᔭᕐᒥᓂᒃ 
ᐅᖃᕈᓐᓇᕐᓂᐊᕐᒪᑦ. ᐱᒋᐊᓪᓚᑦᑖᖑᖏᓐᓂᑦᑎᓐᓂ,  
ᐃᒻᒪᖃ ᐲᑕᓴᓐ ᑕᑲᓄᖓ Opening Remarks-
ᖃᕐᓂᕐᒧᑦ. ᑐᙵᓱᒋᑦ. 
 

 



ᕿᑎᖅᑰ, ᒫᑦᓯ 19, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

194

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑕᖅ. ᐱᖁᔭᒃᓴᖅ ᑖᓐᓇ ᒫᓐᓇ 
ᐊᑐᖅᑕᐅᑲᐃᓐᓇᕐᓂᐊᖅᑐᓂ ᐱᖁᔭᒃᓴᐅᔪᖅ 
$369,290,000 ᑖᒃᑯᐊ ᐊᑐᖅᑕᐅᓂᐊᖅᑐᑦ ᐊᐃᐳᕈ 
1 ᑎᑭᓪᓗᒍ ᔪᓚᐃ 31, 2009-ᒥ. ᑖᓐᓇ ᐱᖁᔭᒃᓴᖅ 
ᓄᓇᕘᑦ ᒐᕙᒪᒃᑯᖏᓂᒃ ᑮᓇᐅᔭᖅᑐᖅᑎᑦᑎᓂᐊᖅᑐᖅ 
ᐊᐅᓚᔾᔪᑎᒋᓂᐊᖅᑕᖏᓐᓂᒃ ᑖᒃᑯᐊ 
ᑮᓇᐅᔭᖅᑐᕈᑎᒃᓴᑦ ᐊᐅᓚᔾᔪᑎᓄᑦ ᐊᑐᕈᒫᖅᑐᑦ 
ᔫᓂᒥᑦ ᑲᒪᒋᔭᐅᕙᑉᐸᑕ.  
 
ᑖᒃᑯᐊ ᖃᔅᓯᑖᓚᕌᕐᓂᐊᕐᒪᖔᑕ ᑕᖅᑭᓄᑦ ᑎᓴᒪᓄᑦ 
ᐊᑐᖅᑕᐅᓂᐊᖅᑐᑦ 2009-2010ᒧᑦ, 1/3 ᓗᐊᖏᑦ 
ᐱᓕᕆᕕᖕᒥᑦ ᐊᖏᖅᑕᐅᓂᑯᐃᑦ ᑖᒃᑯᐊ ᐊᑐᕈᒫᖅᑐᑦ 
2008-09-ᒥ ᐊᐅᓚᔾᔪᑎᒃᓴᐅᓂᖅ ᐊᑐᖅᑕᐅᓪᓗᑎᒃ. 
ᒪᕐᕉᒡᓗ ᑖᒃᑯᐊ ᐃᓕᒋᐊᕈᑎᐅᓚᐅᖅᑐᑦ 
ᑮᓇᐅᔭᖅᑐᕈᑎᒃᓴᓄᑦ ᐊᓂᒍᖅᑎᑕᐅᓚᐅᕐᓯᒪᔪᑦ 
ᑐᒡᓕᐊᓂ ᒪᓕᒐᓕᐅᖅᑎᑕᐅᓚᐅᕐᓯᒪᔪᑦ 
ᓂᕈᐊᖅᑕᐅᓯᒪᔪᑦ ᐊᑐᖅᑕᐅᓪᓗᓂ.  
 
ᑖᓐᓇᓗ ᐃᓚᒋᓪᓗᒍ ᑕᐃᓐᓇ 
ᐱᕕᒃᓴᖃᖅᑎᑕᐅᓚᐅᕐᒥᖕᒪᑕ ᐱᓕᕆᕕᐅᔪᖅ  
ᑮᓇᐅᔭᖃᖅᑎᑕᐅᒃᑲᓐᓂᖁᓪᓗᒋᑦ 
ᐲᒋᐊᓕᓵᖅᑎᓪᓗᒋᑦ ᑮᓇᐅᔭᓕᕆᓐᓇᖅ ᐊᕌᒍᐊ ᓲᕐᓗ 
ᒪᓕᒐᓕᕐᕖᑦ ᑲᑎᒪᔨᖏᑦ ᐊᒻᒪᓗᑦᑕᐅᖅ ᐱᓕᕆᕕᖏᑦ 
ᒪᓕᒐᓕᕆᔨᒃᑯᑦ ᓄᓇᓕᓕᕆᔨᒃᑯᓪᓗ.  
 
ᐃᒃᓯᕙᐅᑖᖅ, ᑖᓐᓇ ᓯᕗᓪᓕᖅᐹᒍᓐᖏᒻᒪᑦ 
ᐊᑯᓐᓂᖅᓱᖅᑐᒃᑯᑦ ᑮᓇᐅᔭᐃᑦ 
ᐊᑐᖅᑕᐅᑲᐃᓐᓇᕐᓂᐊᖅᑐᑦ ᐱᓕᕆᔭᐅᑎᓪᓗᒋᑦ 
ᓵᔅᓯᓐᓄᑦ. ᑖᓐᓇ ᒪᓕᒐᓕᐅᖅᑎ ᐃᓱᓕᑎᓪᓗᒍ 
ᓯᕗᓪᓕᖅᐹᒥ ᓂᕈᐊᖅᑕᐅᓯᒪᔪᑦ ᒪᓕᒐᒃᓴᖅ 50 
ᑮᓇᐅᔭᐃᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ ᐊᐃᐳᕈ 1-ᒥᒃ 
ᔫᓂ 30ᒧᑦ ᐊᓂᒍᖅᑎᑕᐅᓚᐅᖅᓯᒪᔪᑦ ᓯᕗᓪᓕᖅᐹᒥ 
ᓂᕈᐊᖅᑕᐅᓯᒪᑎᓪᓗᒋᑦ ᒪᓕᒐᓕᐅᖅᑏᑦ ᑐᒡᓕᐊᓂ. 
ᒪᓕᒐᓕᐅᖅᑏᑦ ᓂᕈᐊᖅᑕᐅᓯᒪᔪᑦ 
ᐃᓱᒪᖅᓴᖅᓯᐅᕈᑎᖃᕈᓐᓇᓛᕐᒪᑕ. 
 
ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ ᒪᑐᐃᖅᓯᒋᐊᕈᒃᑲ. 
ᐊᐱᖅᑯᑎᒃᓴᖃᕈᑎᒃ ᑭᐅᓇᓱᖕᓂᐊᕐᒥᔪᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᑲᔪᖅᑎᒋᓂᐊᖅᑕᑉᓂᒃ 
ᑕᐃᑯᖓ ᐅᖃᓪᓚᕝᕕᐅᕙᑦᑐᒧᑦ 
ᐊᓪᓕᕋᐅᔭᕐᒧᐊᖃᑎᖃᕐᓂᐊᖅᐱᑦ? 
 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐄ, 
ᐃᒃᓯᕙᐅᑖ. 
 

ᐃᒃᓯᕙᐅᑕᖅ: ᑖᒃᑯᐊ ᑲᑎᒪᔨᑐᐃᓐᓇᐃᑦ 
ᑕᐃᒪᐃᓕᐅᖅᐸᑕ ᓱᖁᑎᒃᓴᖏᑉᐱᓰ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ: ᒥᓂᔅᑖ ᑕᑲᓄᓐᖓᕐᓗᓯ ᐊᒻᒪ ᑕᐃᓐᓇ 
ᐃᑎᖅᑎᑦᓯᔨᐅᔪᖅ ᑕᐃᒃᑯᓂᖓ 
ᐃᑲᔪᖅᑎᒋᓂᐊᖅᑕᖏᓐᓂᑦ 
ᑕᒪᐅᓐᖓᖅᑎᑦᓯᔨᐅᓪᓗᐊᖅᑐᑎᑦ. 
 

ᖁᔭᓐᓇᒦᒃ. ᒥᓂᔅᑕ, ᑖᓐᓇ ᐃᑲᔪᖅᑎᒋᓂᐊᖅᑕᐃᑦ 
ᑭᓇᐅᒻᒪᖔᖅ ᓇᓗᓇᐃᕈᓐᓇᖅᐱᐅᒃ? 
 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 
ᐃᒃᓯᕙᐅᑖᖅ. ᑕᓕᖅᐱᓐᓃᑦᑐᖅ ᑐᖏᓕᕋ ᐲᑕ ᒫ, 
ᑐᖏᓕᕆᓪᓗᒍ ᑮᓇᐅᔭᓕᕆᔨᒃᑯᓐᓄᑦ 
ᐱᓕᕆᕝᕕᖏᓄᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. 
ᐱᒋᐊᓪᓚᑦᑖᓚᐅᖅᑎᓐᓇᑕ ᐃᖅᑲᐃᑎᑦᓯᒋᐊᕈᒪᔪᖓ 
ᐅᑯᓂᖓ ᑐᑭᒧᐊᕈᑎᒃᓴᐅᓂᐊᖅᑐᓂᑦ ᒪᓕᒐᖅ 
ᓈᓴᐅᑎᖃᖅᑐᖅ 77(1) ᐊᑐᓂ 10 ᒥᓇᑦᓯᓂᑦ 
ᐅᖃᓪᓚᕝᕕᖃᖅᑑᓪᓗᐊᖃᑦᑕᕐᓂᐊᕐᒪᑕ, ᐊᒻᒪ 
ᒪᓕᒃᓱᒍ ᒪᓕᒐᖅ 77(2), ᐃᒃᓯᕙᐅᑕᐅᑎᓪᓗᖓ 
ᓈᒻᒪᒋᔭᕋᓂᒃ 
ᐋᖅᑭᒃᓯᒋᐊᕈᓐᓇᖅᑑᓪᓗᐊᖅᑎᑕᐅᕝᕕᖃᕋᒪ. ᑕᐃᒪ 
ᐅᖃᓪᓛᓂᒃᑐᒥᓂᐅᔪᖃᖅᐸᑦ ᒪᓕᒐᓕᐅᖅᑎᒥᒃ 
ᐊᑕᐅᓯᐅᖏᓪᓗᓂ ᑕᐃᒪ ᐅᖃᓪᓚᓚᐅᓐᖏᑦᑐᑦ 
ᐅᖃᓪᓛᓂᒃᓴᒪᓕᖅᐸᑕ ᑭᓯᐊᓂ 
ᐅᖃᓪᓚᑎᑦᓯᔫᓪᓗᐊᕆᐊᒃᑲᓐᓂᕐᓂᐊᕋᒪ.  
 

ᓯᕗᓪᓕᖅᐹᒥᒃ ᐊᐱᕆᔪᒪᓪᓗᖓ ᓇᓪᓕᓯ 
ᐅᖃᐅᓯᒃᓴᖃᖅᑐᖅᑕᖃᕐᒪᖔᑦᓯ. ᒥᔅᑕ ᐊᕐᕚᕐᓗᒃ. 
 

ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃ 
ᐊᐃᑦᑖᖑᒐᓗᐊᖅ ᑖᓐᓇ ᐊᑐᕆᐊᖃᖅᑕᕗᑦ 
ᑕᕝᕙᓐᖓᓂᒃ ᐊᐃᐳᕈ 1-ᒥᒃ ᔪᓚᐃ 31-ᒧᑦ 
ᑎᑭᓪᓗᒍ, 2009, ᐊᖏᖅᐸᒌᒋᐊᖃᕋᑦᑎᒍᑦ 
ᕿᒥᕐᕈᐊᓚᐅᖅᑳᕐᓇᒋᑦ ᐃᓗᓕᖏᑦ ᑭᓱᒧᑦ 
ᐊᑐᓪᓚᑦᑖᑯᓗᖕᓂᐊᕐᒪᖔᑕ. ᑭᓯᐊᓂᓕ ᑭᖑᓂᐊᒍᑦ 
ᑕᑯᔪᒪᔾᔮᓐᖏᑦᑐᒍᑦ ᑕᐃᒪᓐᓇᐃᓕᖓᔪᒥᒃ, 
ᐸᕐᓇᒃᓯᒪᑦᑎᐊᖅᑐᓂᑦ ᑕᑯᔪᒪᓂᐊᖅᑐᒍᑦ, ᐃᒻᒪᖄ 
ᐅᐱᕐᖔᕐᓘᓐᓃᑦ ᑲᑎᒪᓕᕈᑦᑕ.  

ᑭᓯᐊᓂᓕ ᖃᐅᔨᒪᖕᒥᔪᒍᑦ 
ᒪᓕᒐᓕᐅᖅᑎᑐᐃᓐᓇᖅᑎᒍᑦ ᑖᓐᓇ 
ᐊᖏᕆᐊᖃᕐᓂᐊᕋᑦᑎᒍ ᐊᑐᑲᐃᓐᓇᕐᓂᐊᖅᑐᖅ 
ᐊᐃᐳᕈ 1-ᒥᒃ ᔪᓚᐃ 31-ᒧᑦ ᐱᔾᔪᑎᒋᓪᓗᒍ ᓄᓇᕗᑦ 
ᐃᓗᐊᓂ ᐊᐅᓚᐃᓐᓇᕆᐊᖃᓕᕐᒪᑕ ᑭᓱᑐᐃᓐᓇᐃᑦ. 
ᐱᖁᔭᖅᑕᖃᓐᖏᑎᓪᓗᒍ ᐊᐅᓚᔪᓐᓇᓐᖏᒻᒪᑕ 
ᑮᓇᐅᔭᒥᒡᓗ ᐱᖁᔭᑎᒍᑦ ᐊᖏᖅᑕᐅᓯᒪᔪᖃᖅᑎᓐᓇᒍ 
ᐊᐅᓚᔪᓐᓇᓐᖏᒻᒪᑕ. ᑖᓐᓇ ᑐᑭᓯᑦᑎᐊᖅᑕᕗᑦ 
ᑭᓯᐊᓂᓕ ᑭᖑᓂᐊᒍᑦ ᐸᕐᓇᖅᓯᒪᔪᒥᒃ 
ᑕᑯᔪᒪᓂᐊᖅᑐᒍᑦ ᐊᕐᕉᒍ ᑖᒃᑯᐊ 
ᓂᕈᐊᕐᓇᒃᑲᓐᓂᐅᓛᖅᑐᖅ ᑎᑭᓚᐅᖅᑳᖅᑎᓐᓇᒍ.  
 
ᐃᓗᐊᓂ ᐊᐱᖅᓱᕈᒪᓂᐊᕋᒪ ᑕᕝᕗᖓᑲᓚᐅᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᕐᕚᕐᓘᒃ. 
ᐅᖃᖅᑐᖃᒃᑲᓐᓂᕈᒪᔪᖃᑳᓪᓚᒻᒪᖔᖅ ᓱᓕ. 
ᓇᓗᓇᐃᖅᑐᖃᓐᖏᒻᒪᑦ. ᑕᐃᒪ ᑖᓐᓇ ᐱᖁᔭᒃᓴᖅ 
ᓈᓴᐅᑎᖃᖅᑐᖅ 2-ᒥᒃ ᖃᐅᕐᓗᖅᑐᒥᒃ binder-
ᒦᑦᑐᖅ, ᒪᑉᐱᒐᕐᒦᑦᑐᖅ ᑖᓐᓇ 
ᐱᒋᐊᕈᑎᒋᔫᓪᓗᐊᕐᓂᐊᖅᑕᕗᑦ. ᑐᑭᓯᓇᖅᐹ? ᑖᓐᓇ 
ᒪᓕᒐᒃᓴᖅ ᓈᓴᐅᑎᖃᖅᑐᖅ 2, ᑮᓇᐅᔭᐃᑦ 
ᐊᑐᖅᑕᐅᓚᐅᓐᖏᑦᑐᐃᑦ ᓱᓕ ᒥᔅᓵᓄᑦ ᐱᖁᔭᖅ, 
ᐊᐃᐳᕈ 1-ᒥᒃ ᔪᓚᐃ 31-ᒧᑦ, 2009. 
ᓈᓴᐅᑎᖃᖅᑐᖅ 1-ᒥᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᓇᑯᕐᒦᒃ. ᓈᓴᐅᑎᖃᖅᑐᖅ 2? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᕗᖓ Schedule-
ᖑᓂᕋᖅᑕᐅᔪᒧᑦ ᒪᑉᐱᒐᖓ 3, 
ᑕᕝᕗᓐᖓᑲᐃᓐᓇᕋᑦᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒃᑯᐊ 
ᓇᓗᓇᐃᖅᓯᒪᖏᒻᒪᑕ ᐅᖃᖅᑲᐅᒐᒪ ᑭᓯᐊᓂ 
ᐱᓕᕆᕝᕖᑦ ᓇᓗᓇᐃᖅᓯᓚᔫᒐᓗᐊᑦ ᖃᔅᓯᓂᒃ 
ᐊᑐᕐᓂᐊᕐᒪᖔᑕ. ᑖᒃᑯᐊ ᑕᑯᒍᑦᑎᒍ ᓈᓴᐅᑎᖓ 6, 
(ᑐᓵᔨᑎᒍᑦ) ᐃᓕᖅᑯᓯᓕᕆᔨᒃᑯᑦ, ᓄᓇᓕᖕᓂᑦ 
ᒐᕙᒪᒃᑯᓐᓂᓪᓗ ᐱᔨᑦᓯᕋᖅᑏᑦ, 
ᐃᒡᓗᓕᕆᔨᕐᔪᐊᒃᑯᓪᓗ, (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ 
ᑐᓂᔭᐅᖃᑦᑕᖅᑐᐃᑦ ᑮᓇᐅᔭᑦ ᑕᕝᕙᓂ 
ᐃᓚᐅᖃᑕᐅᑲᐅᑎᒋᕙᑦ?  
 

ᐊᒻᒪᓗ ᐆᒃᑑᑎᒋᓗᒍᐊᐃ, ᐃᓄᒃᓯᐅᑎᓕᕆᓃᑦ, 
ᐅᖃᐅᓯᓕᕆᓃᓪᓗ ᐊᑐᖅᑕᐅᓪᓚᕆᓲᖑᖕᒪᑕ 
ᒪᑯᓄᖓ ᓄᓇᓕᕋᓛᖑᔪᓄᑦ, 
ᓄᓇᓕᕋᓛᖑᔭᖅᑐᖅᑐᓄᑦ ᐊᒻᒪᓗ ᐃᓚᒥᖕᓂᒃ 
ᐊᐅᓪᓚᐅᔾᔨᓯᒪᔪᒪᔪᓄᑦ, ᑮᓇᐅᔭᓂᒃ 
ᐅᖅᓱᖅᑖᕈᑎᒋᓪᓗᒋᑦ, ᐅᖅᓱᒃᓴᖅᑖᕈᑎᒋᓪᓗᒋᑦ, 
ᑕᖁᐊᖅᑖᕈᑎᒋᓪᓗᒋᓪᓗ ᑕᒪᒃᑯᓄᖓᓕᒫᖅ 
ᐊᑐᓲᖑᖕᒪᑕ. ᐊᒻᒪ ᑐᓐᓂᖅᓴᐃᓲᖑᖕᒪᑕ 
ᕼᐋᒻᒪᓚᒃᑯᓐᓄᑦ ᐊᒻᒪᓗ ᐃᒡᓗᓕᕆᔨᒃᑯᓐᓄᑦ. ᑖᒃᑯᐊ 
ᑕᕝᕙ ᐃᓗᐊᓃᑦᑎᐊᖅᐹᑦ ᐊᒻᒪ 
ᑲᑦᑑᒥᔾᔪᑎᖃᔾᔮᓐᖏᓚᑦ ᑖᒃᑯᐊ ᑮᓇᐅᔭᑦ 
ᑎᑎᕋᖅᓯᒪᔪᐃᑦ ᒪᓕᒡᓗᒋᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᑦᑕᐅᖅ 
ᒪᓕᒐᓕᐅᖅᑎᐅᖃᑕᐅᔪᖅ, ᐊᐱᕆᖕᒪᑦ ᐃᒃᓯᕙᐅᑖᖅ. 
ᐃᓘᓐᓇᖏᑦ ᐱᓕᕆᕝᕕᐅᔪᑦ ᑖᒃᑯᐊ 
ᑐᓴᕆᐊᕐᕕᐅᓚᐅᖅᑐᑦ ᖃᔅᓯᓂᒃ ᑮᓇᐅᔭᓂᒃ 
ᐊᑐᕆᐊᖃᕐᒪᖔᑕ ᑕᖅᑭᓂᒃ ᑎᓴᒪᓂᒃ 
ᐱᒋᐊᓕᓵᖅᑎᓪᓗᒍ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ 
ᐊᐃᐳᕈ 1-ᒥ. ᑕᐃᒪᓐᓇ ᐊᐅᓚᐃᓐᓇᕐᓗᑎᒃ 
ᐊᑐᖅᑕᐅᖃᑦᑕᖅᑐᐃᑦ ᑕᒪᒃᑯᐊ ᐱᔨᑦᑎᕈᑏᑦ  
ᐊᑐᖅᑕᐅᖏᓐᓇᕐᓂᐊᖅᑐᑦ.  
 
ᑕᖅᑭᓄᑦ ᑎᓴᒪᓄᑦ ᐱᒋᐊᓕᓵᖅᑎᓪᓗᒋᑦ ᑖᒃᑯᐊ 
ᓈᓴᐅᑏᑦ ᖃᔅᓯᐅᓂᖏᑦ ᒪᓕᒃᓯᒪᔪᑦ ᐊᐅᓚᔾᔪᑎᓄᑦ 
ᐊᑐᕈᒫᖅᑐᓂᒃ, ᑕᐃᒃᑯᓇᓐᖓᑦ ᐃᔾᔪᐊᖅᓯᓯᒪᓪᓗᑎᒃ 
ᖃᔅᓯᑖᓚᐅᓂᖏᓐᓂᒃ ᐊᑐᖅᓯᒪᔪᑦ ᑮᓇᐅᔭᓂᒃ 
ᑐᓂᐅᖅᑲᖅᑕᐅᓯᒪᔪᑦ ᑖᓐᓇ ᓯᕗᒧᐊᖁᓪᓗᒍ 
ᒐᕙᒪᒃᑯᑦ ᐊᐅᓚᐃᓐᓇᖁᓪᓗᒋᑦ 
ᐱᔨᑦᓯᕋᐅᑎᖃᖁᓪᓗᒋᓪᓗ ᐱᓕᕆᔾᔪᑎᑎᒍᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐲᑕᓴᓐ. ᑖᒃᑯᐊ 
ᓵᔅᓯᓃᑦᑐᐃᑦ Schedule-ᓚᔪᑦ. (ᑐᓵᔨᑎᒍᑦ) 
ᑮᓇᐅᔭᐃᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ ᐊᐃᐳᕈ 1-ᒥᒃ 
ᔪᓚᐃ 31-ᒧᑦ ᑎᑭᓪᓗᒍ, 2009. ᓂᕈᐊᕈᑎ 1: 
ᐊᐅᓚᔾᔪᑎᒃᓴᓄᑦ ᐋᖅᑭᐅᒪᐃᓐᓇᕈᑎᓄᓪᓗ. 
ᑲᑎᓪᓗᒋᑦ ᐊᐅᓚᔾᔪᑎᒃᓴᐃᑦ 
ᐋᖅᑭᐅᒪᐃᓐᓇᕈᑎᒃᓴᐃᓪᓗ. $369,290,000.  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᓪᓗᒋᑦ 
ᐊᑐᖅᑕᐅᑲᐃᓐᓇᕐᓂᐊᖅᑐᑦ ᒫᓐᓇᑲᐃᓐᓇᖅ 
$369,290,000. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑕᐃᒪ ᒪᑉᐱᒐᖓ 2, ᓇᒻᒪ 3-ᒧᑦ. 
ᒪᒃᐱᒐᖓ 2. ᓇᒻᒪ 3? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 4? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 5? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓᑦ 6? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑕᐃᒪᓕ ᒪᓕᒐᓕᐅᖅᑏᑦ 
ᐊᖏᖃᑎᒌᓕᖅᑭᓰ ᒪᓕᒐᒃᓴᖅ 2 ᑖᓐᓇ 
ᐃᓗᐃᒃᑲᐅᑎᓪᓗᒍ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᖏᖃᑎᒌᒃᑭᕕᓰ, ᒪᓕᒐᓕᐅᖅᑏᑦ, 
ᑖᓐᓇ ᒪᓕᒐᖅ 62(2) ᑖᓐᓇ ᒪᓕᒐᒃᓴᖅ 2 
ᒫᓐᓇᑲᐅᑎᒋ ᐊᑐᐃᓐᓇᕈᖅᑕᐅᖁᓪᓗᒍ ᑲᑎᒪᓂᕐᒧᑦ 
ᐅᕗᖓ ᐃᓕᑕᕆᔭᐅᖃᑕᐅᖁᓪᓗᒍ ᑕᕝᕙᓂ 
ᐊᓂᒍᖅᑎᑕᐅᓯᒪᓕᕐᓂᐊᑎᓪᓗᒍ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᒪᒥᐊᓇᖅ, 
ᐱᒋᐊᓕᓵᖅᑐᖅᓯᐅᑐᖅᐸᕈᓘᒐᒪᐃ ᐱᔮᕆᓐᖏᓇᔅᓯ 
ᒪᓕᒐᓕᐅᖅᑏᑦ.  
 
ᑖᓐᓇ ᐱᔾᔪᑎᒋᓪᓗᒍ ᒪᓕᒐᒃᓴᖅ 2, 
ᖁᔭᓐᓇᒦᕈᒪᓪᓗᒍ ᒥᓂᔅᑕ ᑮᓇᐅᔭᓕᕆᓂᕐᒧᑦ ᐊᒻᒪ 
ᑐᒡᓕᕆᔭᖓ ᑕᕝᕗᖓ ᓇᓗᓇᐃᖅᓯᒍᓐᓇᖅᑲᐅᒻᒪᑎᒃ 
ᐊᑐᐃᓐᓇᐅᖃᐅᒻᒪᑕᓗ.  
 

ᑭᖑᓪᓕᖅᐹᖑᕙᓪᓚᐃᔪᒥ. ᒥᓂᔅᑕ, 
ᐅᖃᐅᓯᖃᑲᐃᓐᓇᕈᒪᒍᕕᑦ ᑐᓐᖓᓱᒋᑦ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᓯᕗᓪᓕᖅᐹᑦᑎᐊᒥ 
ᓵᔅᓯᓐᓃᒻᒥᒐᒪ ᑰᔅᓴᓱᒐᓗᔅᓱᖓ 
ᐊᐱᖅᓱᖅᑕᐅᕕᒻᒦᑦᑐᖓ, ᐃᓕᓐᓂᐊᕐᒥᒐᒪᑦᑕᐅᖅ 
ᑕᕝᕙᓂ, ᓄᓇᕗᒻᒥ ᓄᓇᓕᓐᓂ ᑲᑐᔾᔨᖃᑎᒌᓂ 
ᐃᖅᑲᓇᐃᔭᖃᑎᒋᖃᑦᑕᓚᐅᖅᑐᒋᑦ.  
 
ᒪᓕᒐᓕᐅᖅᑏᑦ ᖁᔭᓐᓇᒦᕈᒪᔭᒃᑲ ᐅᓐᓄᓴ ᑖᒃᑯᓂᖓ 
ᕿᒥᕐᕈᓇᖃᑎᒋᖅᑲᐅᒐᔅᓯ ᓵᔅᓯᓂᔅᓰᑦᑐᑕ.  
 
ᐊᒻᒪᓗ ᒐᕙᒪᒃᑯᑦ ᐱᓕᕆᕝᕕᒋᔭᖏᑦ ᒐᕙᒪᒃᑯᓪᓗ 
ᑎᒥᖁᑎᒋᔭᖏᑦ ᐊᔅᓱᕉᓴᑦᑎᐊᖅᑐᑎᑦ ᐊᑐᕈᒫᖅᑐᓂᑦ 
ᓴᓇᖃᑦᑕᕐᒪᑕ ᑮᓇᐅᔭᖅᑐᕈᑎᔅᓴᓂᑦ ᑐᓴᒐᔅᓴᓂᑦ 
ᐱᓇᓱᑦᑐᑎᑦ. ᓂᕆᐅᑦᑎᐊᖅᐳᒍᑦ 
ᓵᔅᓯᓐᓄᐊᓛᕐᓂᑎᓐᓂ ᐃᓗᓕᑯᓘᔭᖃᕐᓗᑎᑦ ᒪᐃᒥ 
ᔫᓂᒥᓗᑭᐊᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᑐᐃᓐᓇᐅᖅᑲᐅᒐᔅᓯ. 
ᐊᓯᐊᓄᑦ ᐊᕝᕕᐊᒍᓐᓇᕐᓂᐊᓕᕐᒥᒐᑦᑕ. 
ᒫᓐᓇᐅᓂᖓᓂ. ᖃᓪᓗᓈᑎᑑᑲᐃᓐᓇᕐᓗᖓ ᐆᒥᖓ, 
ᑖᒃᑯᐊ ᖁᔭᓐᓇᒦᖅᑐᒌᓛᒃ ᐱᐊᓂᒻᒪᑎᒃ ᒫᓐᓇ 
ᑕᐃᒫᕐᕕᒋᑲᓚᐅᕋᑦᑎᒋᑦ ᖁᔭᓐᓇᒦᒃ 
ᐅᖃᕈᓐᓇᖅᑲᐅᒐᔅᓯ ᐅᕙᑦᑎᓐᓄᑦ. 
 
ᑕᐃᒪ ᑲᔪᓯᓗᑕ. ᐊᐱᕆᔪᒪᓕᕐᒥᔭᕋ ᒥᓂᔅᑕᕆᔭᐅᔪᖅ 
ᓄᓇᓕᓐᓄᑦ ᐊᒻᒪ ᒐᕙᒪᒃᑯᑦ ᐱᔨᑦᑎᕋᑦᑎᐅᓂᕐᒥᑦ. 
ᒥᓂᔅᑕ ᑯᓱᒐᖅ, ᐱᒋᐊᕈᑎᓂᑦ ᐅᒃᑯᐃᕈᑎᓂᑦ 
ᐅᖃᐅᓯᔅᓴᖃᕈᕕᑦ ᑐᓐᖓᓱᑦᑎᑉᐸᒋᑦ.  
 
 
 
 
 
 
 
 
 
 
 
 
 
 
 
 
 

 



ᕿᑎᖅᑰ, ᒫᑦᓯ 19, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

197

ᒪᓕᒐᒃᓴᖅ 01 - ᐃᓚᒋᐊᕈᑦ 
(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2009-2010 
- ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᑦ - ᑲᑎᒪᔨᕋᓛᓂᑦ 
ᐃᓱᒪᒃᓴᖅᓯᐅᖅᑕᐅᓂᖓ 

 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 
ᐃᒃᓯᕙᐅᑖᖅ, ᐱᒋᐊᕈᑎᓐᓂ 
ᐅᓂᒃᑳᑦᓯᐊᒻᒪᕆᓚᐅᕐᓗᖓ ᐅᓄᖓ 
ᐃᖏᓐᓂᐊᖅᐳᖓ, ᑕᒡᕙᓂ 
ᐅᓂᒃᑳᑦᑎᐊᒻᒪᕆᓚᐅᕐᓗᖓ?  
 
ᖁᔭᓐᓇᒦᒃ ᐃᒃᓯᕙᐅᑖᖅ, ᓵᒃᓯᓐᓄᐊᕈᓐᓇᕋᒪ ᐅᑉᓗᒥ 
ᑐᑭᓯᑎᒋᐊᕐᓗᓯ ᑕᒡᕙᓂ 2009ᒥ 2014ᒧᑦ ᐅᑭᐅᓄᑦ 
ᑕᓪᓕᒪᓄᑦ ᐸᕐᓇᒃᑕᐅᓯᒪᔪᓂᒃ ᐱᖁᑎᕐᔪᐊᑦ ᒥᒃᓵᓄᑦ 
ᐅᖃᐅᓯᒃᓴᓕᐊᕆᓯᒪᔭᑉᑎᓐᓂ ᐱᓗᐊᖅᑐᒥᒃ 2009-
2010-ᒧᑦ ᓴᓂᕐᕙᒃᑕᐅᓯᒪᔪᑦ ᑖᑉᑯᓇᓐᖓᑦ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᓐᓂᖔᖅᑐᑦ. 
 
ᑖᑉᑯᐊ ᓄᓇᓪᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᑦ ᓄᓇᓖᑦ ᒥᒃᓵᓄᑦ 
ᐊᐅᓚᑦᓯᓂᕐᒥᑦ ᐱᓕᕆᐊᖃᖃᑦᑕᖅᑐᑦ ᐊᒥᓱᓂᒃ 
ᐱᓕᕆᐊᖃᓲᖑᖕᒪᑕ ᑕᒪᒃᑯᓂᖓ 
ᐱᖁᑎᕐᔪᐊᓕᕆᑎᓪᓗᒋᑦ ᐸᕐᓇᒃᑎᓪᓗᒋᑦ 
ᒐᕙᒪᒃᑯᓐᓄᑦ. ᐱᓕᕆᔨᕗᓪᓗ ᐊᔾᔨᒌᖏᑦᑐᓂᒃ 
ᐊᒥᓱᓂᒃ ᐱᓕᕆᐊᖃᓕᓲᖑᖕᒪᑕ ᐃᑲᔪᖅᐸᒃᖢᑎᒃ 
ᑕᑉᑯᓄᖓ ᐸᕐᓇᐃᓂᕐᒥᒃ ᐱᖁᑎᕐᔪᐊᖅᑖᕋᓱᖕᓂᐅᑉ 
ᒥᒃᓵᓄᑦ ᐃᓛᓐᓂ ᓇᓗᓇᐃᔭᐃᑐᐃᓐᓇᕐᓂᕐᒥᒃ 
ᐃᑲᔪᖅᐸᒃᖢᑎᒃ ᓱᓇᓂᒃ ᐱᔭᐅᔭᕆᐊᖃᖅᑐᓂᒃ 
ᐊᒻᒪᓗ ᐃᓛᓐᓂ ᑕᐃᑯᖓ 
ᓇᑉᐸᖅᑕᐅᕙᓪᓕᐊᓂᖓᓄᑦ 
ᐱᓕᕆᐊᖑᕙᓪᓕᐊᓂᓗᒃᑖᖓᓄᑦ ᐃᓱᐊᓄᑦ 
ᐃᓚᐅᓲᖑᖕᒥᖕᒪᑕ ᑕᐃᒪᓐᓇ ᐊᔾᔨᒌᖏᑎᒋᔪᒥᒃ 
ᐃᓚᐅᓂᖅᑕᖃᓲᖑᖕᒪᑕ ᑖᑉᑯᐊ CGS-ᑯᑦ 
ᐱᖁᑎᖅᔪᐊᑦ ᒥᒃᓵᓄᑦ. 
 
(ᑐᓵᔨᑎᒍᑦ) ᐊᒻᒪᑦᑕᐅᖅ ᐃᑲᔪᖃᑦᑕᖅᑎᓪᓗᒋᑦ 
ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂᒃ ᓄᓇᒥ 
ᒐᕙᒪᓕᕆᔨᒃᑯᑦ ᑲᒪᖃᑦᑕᕐᒥᔪᑦ ᑕᒪᒃᑯᓂᖓ 
ᒫᓐᓇᑲᐅᑎᒋ ᓯᕗᓂᒃᓴᒧᓪᓗ ᐱᔭᐅᔭᕆᐊᓕᖕᓂ 
ᓄᓇᕗᑦ ᓄᓇᖁᑎᓐᓄᑦ. ᑖᒃᑯᐊ ᐱᓕᕆᐊᕆᔭᖅᐳᑦ 
ᑐᙵᕕᖃᖅᑐᑦ ᓴᙱᓂᒃᑯᑦ 
ᐱᓕᕆᖃᑎᖃᕆᐊᖃᖃᑦᑕᕐᓂᑦᑎᓐᓄᑦ ᒐᕙᒪᒃᑯᓐᓂᒃ. 
ᐊᒻᒪᓗ ᐃᓕᑕᖅᓯᓪᓗᑕ ᓄᓇᓕᖕᓂ 
ᓂᕆᐅᖏᔭᐅᔪᓂᒃ ᐊᒻᒪᓗ ᐊᒃᓱᕉᑕᐅᔪᓂᒃ ᑕᒪᒃᑯᐊ 
ᐱᖁᑎᕐᔪᐊᑦ ᓯᐊᒻᒪᒃᑎᖅᑕᐅᔪᓐᓇᖁᓪᓗᒋᑦ 
ᓄᓇᓕᖕᓂ ᐊᔾᔨᒌᒃᑎᑦᑎᓂᒃᑯᑦ.  

(ᑐᓵᔨᑎᒎᕈᓐᓃᖅᑐᖅ) ᖃᐅᔨᓇᓱᖃᑎᒌᒃᖢᑕ 
ᐃᓚᐅᓚᐅᕋᑉᑕ ᑲᑎᒪᕐᔪᐊᖃᑦᑕᖅᑎᓪᓗᒋᑦ ᑖᑉᑯᐊ 
ᒪᐃᔪᖑᔪᑦ ᓄᓇᓕᖕᓂ ᐊᕕᒃᑐᖅᓯᒪᑉᓗᑎᒃ 
ᑲᑎᒪᕐᔪᐊᕐᓂᖏᓐᓂ ᖃᐅᔨᓇᓱᒡᕕᒋᓚᐅᖅᐸᕗᑦ.  
ᑕᐃᑲᓂ ᐊᒥᓱᓂ ᐅᖃᐅᓯᒃᓴᖃᖃᑦᑕᓚᐅᕐᒪᑕ 
ᐱᓗᐊᖅᑐᒥᒃ ᑕᒪᒃᑯᐊ ᐱᑐᖃᐅᓗᐊᓕᕐᓂᖏᑦ 
ᓴᓕᒎᑎᒃ ᐳᐊᕐᕆᑎᓖᑦ ᑕᒪᒃᑯᐊᓗᖀᑦ ᑕᒪᒃᑯᐊ 
ᐱᑐᖃᙳᖅᐸᓪᓕᐊᓗᐊᓕᕐᓂᖏᓐᓂᒃ. 
 
ᓄᓇᓖᑦ ᐃᓗᐊᓂ ᐅᖃᐅᔾᔭᐅᖃᑦᑕᓚᐅᖅᐳᒍᑦ 
ᐊᒻᒪᓗ ᑐᐊᐸᖃᖏᓗᐊᓕᕐᓂᖓ. ᓄᓇᓕᐅᑉ 
ᐃᓗᐊᓂ ᓯᐅᕋᖅᑕᕋᓱᒃᑐᓪᓗ ᑐᐊᐸᒃᑕᕋᓱᒃᑐᓪᓗ 
ᑕᒪᑐᒥᖓ ᑐᐊᐸᖕᒥ ᐊᒥᒐᖅᓯᒻᒪᕆᖃᑦᑕᓕᕐᒪᑕ 
ᓄᓇᕗᑦ ᐃᓗᐊᓂ ᐃᒻᒪᖃ ᓴᓪᓕᐅᑉ ᓯᓚᑖᓃᑦᑐᑦ. 
 
ᑕᒪᒃᑯᐊ ᐃᓱᒫᓘᑎᒋᓪᓗᑎᒍᑦ ᐱᓕᕆᔨᕗᓪᓗ 
ᕿᒥᕐᕈᓇᓱᒃᐸᓪᓕᐊᒻᒪᕆᓕᖅᐳᒍᑦ ᖃᓄᖅ ᑕᒪᑉᑯᐊ 
ᓄᑖᙳᖅᑕᐅᓵᓕᔾᔫᒥᔪᓐᓇᕋᔭᖏᒻᒪᖔᑕ 
ᐳᐊᕐᕆᑎᓖᑦ ᓴᓕᒎᑎᑦ ᖃᓗᑕᐅᑏᑦ ᓈᕕᑦᑕᖅᑐᑦ 
ᐊᒻᒪᓗ ᖃᓄᖅ ᑐᐊᐸᖃᕐᓂᖅᓴᐅᔪᓐᓇᕋᔭᖏᒻᒪᖔᑦᑕ 
ᑐᐊᐸᓕᐅᕈᑎᒃᑯᑦ ᑕᒫᓂ ᓄᓇᕗᑦ ᐃᓗᐊᓂ. 
ᑕᒪᒃᑯᓂᖓ ᐅᖃᐅᓯᖃᕐᓂᐊᖅᐳᒍᑦ 
ᕿᒥᕐᕈᔪᒪᓂᑦᑎᓐᓂᒡᓗ ᑕᒡᕙᓂ ᐅᑭᐅᑉ ᓄᑖᑉ 
ᐃᓗᐊᓂ, ᖃᓄᖅ ᑕᒪᑉᑯᐊ 
ᐱᓕᕆᐊᕆᕙᓪᓕᐊᔪᓐᓇᕐᒪᖔᑉᑎᒍᑦ. 
 
ᒥᓂᔅᑑᑉᓗᖓᓗ ᖁᕕᐊᓱᒃᑐᖓ 
ᕿᒥᕐᕈᕙᓪᓕᐊᔪᒪᓕᕋᓗᐊᕋᒪ ᖃᓄᖅ ᓄᑖᓂᒃ 
ᒐᕙᒪᒃᑯᓄᑦ ᐱᓕᕆᖃᑎᒌᒍᓐᓇᕐᒪᖔᑕ ᓄᓇᓖᓪᓗ 
ᐊᔾᔨᒌᕌᓗᖕᓂ ᓄᓇᓖᑦ 
ᐱᔪᒪᓂᖅᑕᖃᓲᖑᖏᒃᑲᓗᐊᕐᒪᑕ. ᐃᓛᓐᓂ  
ᒐᕙᒪᐅᑉᓗᑕ ᐊᔾᔨᒌᖕᓂᒃ ᑐᓂᐅᖃᐃᒋᐊᔭᑉᓇᑦᑕ 
ᐃᓛᓐᓂ ᓄᓇᓖᑦ ᐊᔾᔨᒌᖏᑦᑐᓂᒃ 
ᐱᔪᒪᓂᖅᑕᖃᕋᓗᐊᖅᑎᓪᓗᒋᑦ. 
 
(ᑐᓵᔨᑎᒍᑦ) ᓲᕐᓗ ᑕᒪᒃᑯᐊ ᐃᖅᑲᓇᐃᔭᖅᑎᕗᑦ 
ᕿᒥᕐᕈᕙᓪᓕᐊᖁᓯᒪᔭᒃᑲ ᑕᒪᒃᑯᓂᖓ 
ᖃᓄᖅᑑᕈᑕᐅᖃᑦᑕᖅᑐᓂᒃ ᑕᒪᒃᑯᐊ ᓄᓇᓖᑦ 
ᐱᑖᖅᑐᖃᑦᑕᕐᓂᖏᓪᓗ ᕿᒥᕐᕈᔭᐅᓪᓗᑎᒃ.  
ᓲᕐᓗ ᑕᒪᓐᓇ ᐱᔭᐅᔪᒪᓗᐊᓐᖏᑦᑐᓂᒃ.  

ᐃᓛᒃ ᐱᑖᖅᑐᕐᕕᐅᖃᑦᑕᖁᓐᖏᖦᖢᒋᑦ ᑕᒪᒃᑯᓂᖓ  
ᐱᖁᑎᕐᔪᐊᖑᓂᕋᖅᑕᐅᔪᓂᒃ. ᑕᒪᒃᑯᐊ ᐃᓱᒪᒋᓪᓗᒋᑦ 
ᑕᒪᒃᑯᓂᖓ ᐊᑐᐊᒐᕆᔭᐅᔪᓂᒃ 
ᐋᖅᑭᒃᓱᐃᕙᓪᓕᐊᔪᒍᑦ ᐅᑉᓗᒥᒧᑦ ᑕᒪᒃᑯᐊ 
ᓯᕗᓕᖅᐸᐅᑎᑕᐅᔪᒪᔪᑦ ᓄᓇᓖᑦ 
ᐃᒃᐱᒋᔭᐅᓂᖅᓴᐅᔪᓐᓇᖁᓪᓗᒋᑦ. 
 
ᐱᖃᑕᐅᑎᑦᑎᓯᒪᔪᒍᑦ ᖁᓕᓂᒃ ᖃᓄᖅᑑᕈᑕᐅᔪᓂᒃ 
50 ᐳᓴᓐᑎᖓ ᑕᒪᓐᓇ ᒐᕙᒪᑐᖃᒃᑯᓐᓄᑦ 
ᐊᑭᓕᖅᑐᖅᑕᐅᓪᓗᓂ ᑮᓇᐅᔭᖅᑕᕈᑕᐅᖃᑦᑕᖅᑐᓄᑦ 
ᐅᖓᓯᒃᑐᓄᑦ ᓄᓇᓕᖕᓅᖓᔪᓄᑦ. ᐊᒻᒪᓗ ᑕᒪᒃᑯᐊ 
$19.5 ᒥᓕᐊᓐᒦᖦᖢᓂ ᑕᒪᑐᒧᖓ ᑐᕌᖓᔪᖅ ᐊᒻᒪᓗ 
ᓯᑕᒪᓂᒃ ᐱᓕᕆᐊᖃᖅᑎᑦᑎᓯᒪᖕᒥᔪᒍᑦ 50 
ᐳᓴᓐᑎᒃᑯᑦ ᒐᕙᒪᑐᖃᒃᑯᑦ 
ᐊᑭᓕᖅᑐᖅᑕᐅᓂᖃᕆᓪᓗᓂ. ᑕᒪᒃᑯᐊ ᑲᓇᑕᒥ 
ᖃᓄᖅᑑᕈᑕᐅᒍᒪᔪᓄᑦ ᐱᖁᑎᕐᔪᐊᓕᕆᓂᕐᒧᑦ 
ᑮᓇᐅᔭᖅᑕᕐᕕᖕᒦᓐᖔᖅᓯᒪᓪᓗᑎᒃ. 
(ᑐᓵᔨᑎᒎᕈᓐᓃᖅᑐᖅ) MRIF CSIF-ᓗ 
ᐃᓱᓕᕝᕕᒃᓴᖅᑕᖃᕐᒪᑕ ᒫᑦᓯ 31, 2012-ᖑᓕᖅᐸᑦ. 
 
(ᑐᓵᔨᑎᒍᑦ) ᑕᒪᒃᑯᐊ ᑮᓇᐅᔭᖅᑖᖅᑎᑕᐅᓯᒪᔪᑦ 
ᑕᒪᒃᑯᓄᖓ ᐊᑐᓕᖁᔭᐅᓯᒪᔪᑦ ᑕᒪᒃᑯᓄᖓ 
ᐅᖃᐅᔾᔨᒋᐊᖅᑎᓄᑦ ᑲᑎᒪᔨᕋᓛᓂᒃ ᑲᑎᒪᔨᖃᖅᖢᑎᒃ 
ᐱᖓᓱᓂᒃ ᒪᐃᔭᐅᔪᓂᒃ ᐊᒻᒪᓗ ᐱᖓᓱᓂᒃ ᓄᓇᕗᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ. ᑖᒃᑯᐊ 
ᐱᓕᕆᐊᒃᓴᕆᔭᖏᑦ ᑲᑎᒪᔨᕋᓛᑦ 
ᓂᐱᖃᑦᓯᐊᕈᓐᓇᖁᓪᓗᒋᑦ ᓄᓇᓖᑦ 
ᓯᕗᓪᓕᖅᐸᐅᑎᑕᐅᔪᒪᔪᑦ ᐊᑭᑐᔫᑎᓄᑦ ᒥᒃᓵᓄᑦ.  
 
(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᑖᒃᑯᐊ ᒪᐃᔭᔅ-ᓗᒃᑕᑦ 
ᓄᓇᕗᑦ ᐃᓗᐊᓂ ᑲᑐᔾᔨᖃᑎᒌᖏᓐᓄᑦ 
ᑎᒃᑯᐊᖅᑕᐅᓲᖑᖕᒪᑕ ᑲᑎᒪᔨᐊᓛᓄᑦ 
ᐃᓕᓐᓂᐊᖅᑐᑦ. ᒪᐃᔭᔅ ᐱᖓᓱᑦ ᑖᒃᑯᐊ 
ᓂᐱᖃᕐᕕᐅᓗᒃᑖᑦᓯᐊᖃᑦᑕᖅᑐᑦ ᓄᓇᕗᑦ 
ᓄᓇᒻᒥᐅᑕᓗᒃᑖᑦ ᒪᐃᔭᔅᖏᓐᓂᒃ. 
 
(ᑐᓵᔨᑎᒍᑦ) ᐃᑦᓯᕙᐅᑕᖅ, ᑕᒪᒃᑯᐊ ᐱᒻᒪᕆᐅᔪᑦᑕᐅᖅ 
ᐃᒪᕐᒧᑦ ᐊᓄᖅᑑᑎᓄᑦ ᐱᓕᕆᐊᖑᖃᑦᑕᖅᑐᑦ 
ᑲᒪᒋᔭᐅᕙᓪᓕᐊᓯᒪᔪᑦ ᓄᑖᓐᖑᖅᑎᕆᓪᓗᑎᒃ 
ᖁᕐᓗᖅᑑᒥ ᐃᒪᓕᕆᔾᔪᑕᐅᔪᓂᒃ ᕿᑭᖅᑕᕐᔪᐊᕐᒥᓗ. 
ᑕᒪᒃᑯᓄᖓ ᓄᓇᓕᐅᑉ ᐃᓗᐊᓂ ᐊᐅᓚᑕᐅᔪᓂᒃ 
ᑲᒪᔨᐅᕙᒃᑐᓂᒃ ᐱᓕᕆᐊᖑᓪᓗᓂ ᐊᒻᒪᓗ  

ᖃᐅᓱᐃᑦᑐᕐᒥ ᐊᓇᖅᑕᐅᑎᒥᒃ ᐃᒪᕐᒧᓪᓗ 
ᐱᓕᕆᐊᖑᔪᑦ ᑕᒪᒃᑯᐊ ᐊᑐᖅᐸᓪᓕᐊᔭᖅᐳᑦ ᓄᓇᕗᑦ 
ᒐᕙᒪᒃᑯᖏᓐᓂᒃ ᒐᕙᒪᑐᖃᒃᑯᖏᓐᓂᓪᓗ 
ᑮᓇᐅᔭᖅᑕᕈᑕᐅᓯᒪᔪᑦ ᐱᖁᑎᓄᑦ.  
 
ᐅᖅᓱᐊᓗᓕᕆᓂᐅᑉ ᒥᒃᓵᓄᑦ, ᒫᓐᓇ 
ᐱᓕᕆᐊᖑᕙᓪᓕᐊᖏᓐᓇᖅᑐᑦ ᐸᕐᓇᐅᑕᐅᓯᒪᔪᑦ 
ᑕᓪᓕᒪᓄᑦ ᐅᑭᐅᓄᑦ ᐊᓪᒪᓗ 
ᓯᕗᓪᓕᖅᐸᐅᑎᑕᐅᔪᒪᔪᑦ ᐊᑦᑕᓇᖅᑐᓃᖁᓇᒋᑦ. 
ᑕᒪᒃᑯᐊ ᒪᓕᒃᑕᐅᖅᓯᐊᖅᖢᑎᒃ ᓄᓇᓖᑦ 
ᓯᕐᓗᐊᖃᕐᓂᖅᓴᐅᔪᓐᓇᖁᓪᓗᒋᓪᓗ ᐅᖅᓱᐊᓗᖕᒧᑦ.  
 
ᐃᒃᓯᕙᐅᑖᖅ, ᑕᒪᒃᑯᐊ ᐱᖁᑎᖅᔪᐊᑦ ᐃᓱᒪᒋᓪᓗᒋᑦ 
ᒐᕙᒪᒃᑯᑦ ᐊᑭᑐᔫᑎᓄᑦ ᐸᕐᓇᐅᑎᖏᑦ 
ᐊᒃᑐᖅᑕᐅᓯᒪᖕᒪᑕᑦᑕᐅᖅ ᓂᕆᐅᒋᔭᐅᔪᑦ 
ᓄᓇᕗᒥᐅᓄᑦ ᐱᔾᔪᑎᒋᓪᓗᒋᑦ.  
 
ᑕᒪᓐᓇ ᑮᓇᐅᔭᖅ ᒐᕙᒪᑐᖃᒃᑯᓐᓃᓐᖔᖅᓯᒪᔪᖅ 
ᐊᑐᖅᑕᐅᔪᓐᓇᕆᓪᓗᓂᓗ ᑐᐊᕕᕐᓇᖅᑐᓄᑦ 
ᓄᓇᓕᖕᓄᑦ.  
 
ᑭᓯᐊᓂᓕ ᓄᓇᓕᖕᓄᑦ ᐊᒃᑐᖅᑕᐅᓯᒪᔪᑦ 
ᐅᓇᑕᐅᔾᔨᓯᒪᖃᑦᑕᕐᒪᑕ ᐱᐊᓂᒍᓐᓇᖅᑕᑦᑎᓐᓂᒃ 
ᑮᓇᐅᔭᖁᑎᑦᑕ ᐃᓗᐊᒍᑦ ᐃᓕᑕᖅᓯᒪᔪᒍᑦ ᑕᒪᑐᒥᖓ 
ᑭᓯᐊᓂ ᐱᔪᓐᓇᕋᓱᒋᐊᖃᕋᑦᑕ ᑮᓇᐅᔭᑦ 
ᐱᓇᓱᒡᓗᒋᓪᓗ ᐱᐊᓂᒃᓯᓇᓱᒋᐊᖃᕋᑦᑕ ᑕᒪᒃᑯᓂᖓ. 
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᑕᒪᒃᑯᐊ 
ᐅᖃᐅᓯᕆᔭᒃᑲ ᑐᑭᓯᓇᖅᓯᑎᑦᑎᕚᓪᓕᕐᓂᐊᖅᐳᑦ 
ᑕᒡᕙᓂ ᐱᖁᑎᕐᔪᐊᓂ ᒥᒃᓵᓄᑦ 
ᐅᓂᒃᑳᕐᓂᐊᖅᑎᓪᓗᑕ ᐊᒻᒪ ᐊᒃᓱᕈᕐᓇᖃᑦᑕᑦᑐᓂᒃ 
ᐸᕐᓇᒐᓱᒃᖢᓂ ᑕᒃᑯᓄᖓ ᐱᖁᑎᕐᔪᐊᓄᑦ ᓄᓇᕗᑦ 
ᐃᓗᐊᓂ. ᓇᓕᐊᒃ ᓯᕗᓪᓕᐅᔭᕆᐊᖃᖅᐸ? ᓇᓕᐊᒃ 
ᑭᖑᓪᓕᐅᑎᔭᕆᐊᖃᖅᐸ? ᑕᒪᒃᑯᐊ 
ᐅᖁᒪᐃᑦᑑᓕᓲᖓᖕᒪᑕ, ᑕᒪᕐᒥᓗᒃᑖᖅ 
ᓯᕗᓪᓕᐅᑎᖃᓐᓇᖅᑑᒐᓗᐊᑦ. ᐃᓛᓐᓂᒃ 
ᑭᖑᓪᓕᐅᔪᖅᑕᖃᕆᐊᖃᓲᖑᓕᖓᓄᑦ, 
ᐅᖁᒪᐃᑦᑐᒃᑰᖅᑐᖃᕆᐊᖃᓲᖑᓂᖓᓄᑦ, ᒪᑯᐊ 
ᓇᓕᖏᑦ ᓯᕗᓪᓕᐅᔭᕆᐊᖃᕐᓂᒐᓗᖏᑦ ᑕᒪᒃᑯᐊ  
ᖃᐅᔨᒪᑉᓗᒋᓪᓗ ᐊᒃᓱᕈᕐᓇᕐᓃᑦ ᓄᓇᓕᖕᓂ 
ᐊᐅᓪᓛᖅᑎᓐᓇᓱᒃᖢᒋᑦ ᐱᔭᕆᐊᖃᕐᓂᓪᓚᑦᑖᖏᓪᓗ 
ᑕᒪᒃᑯᐊᖑᑎᓪᓗᒋᑦ ᐸᕐᓇᒐᓱᒃᖢᒋᑦ 
ᐱᓕᕆᕐᔪᐊᕐᓇᓲᖑᖕᒪᑦ ᓄᓇᕗᑦ ᐃᓗᐊᓂ.  

ᑕᐅᑐᖅᑰᕙᖃᓂᖅᑐᓄᓪᓗ ᓯᕗᓂᑦᑎᓐᓂ 
ᐱᓕᕆᖃᑎᒌᑦᓯᐊᕈᓐᓇᕈᑉᑕ ᒐᕙᒪᐅᔪᑎᒍᑦ 
ᓄᓇᕗᓪᓗ ᕼᐋᒻᓚᒃᑯᖏᑦᑕ ᐃᓗᐊᓂ ᒐᕙᒪᐅᔪᑦ 
ᑕᒪᓐᓇ ᑲᔪᓯᑦᓯᐊᕈᓐᓇᕐᓂᖅᓴᐅᓂᐊᖅᑰᕐᒪᑦ 
ᐱᓕᕆᖃᑎᒌᒡᓗᑕ ᐊᑐᖅᑕᐅᔭᕆᐊᖃᖅᑐᑦ 
ᐃᓱᒫᓘᑕᐅᔪᓪᓗ ᓄᓇᕗᒻᒥ 
ᓯᕗᒧᐊᒃᐸᓪᓕᐊᑦᓯᐊᕈᓐᓇᕈᒪᒐᑦᓯᒍᑦ.  
 
ᑕᒪᔾᔭ ᑕᕝᕙ ᐅᖃᐅᓯᒃᓴᒃᑲ ᒫᓐᓇ ᒥᔅᑕ ᐃᒃᓯᕙᐅᑕᖅ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 
ᐃᑲᔪᖅᑎᒋᓂᐊᖅᑕᓐᓄᑦ ᐊᓪᓕᕋᔭᒨᖃᑎᖃᓕᒑᕖᑦ?  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐃᒃᓯᕙᐅᑕᓖᒃ, ᐄ, 
ᐊᔪᓐᖏᒃᑯᒪ ᐱᓕᕆᔨᓐᓂᑦ ᖃᐃᖁᔨᒐᓗᐊᖅᐳᖓ 
ᐊᐱᖅᓱᖅᑕᐅᒋᐊᕈᒪ ᐃᑲᔪᖅᑎᔅᓴᒥᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᑲᑎᒪᔨᑐᐃᓐᓇᐃᑦ ᓱᖁᑎᔅᓴᖏᑦᑐᓰ 
ᐃᑲᔪᖅᑎᒋᓂᐊᖅᑕᖏᑦ ᐱᖃᑕᐅᑉᐸᑖ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᓪᓕᕋᔭᒨᖁᑎᒋᓗᒋᑦ. ᐃᑎᖅᑎᑦᑎᔩ, 
ᑕᐃᒃᑯᐊ ᐃᑲᔪᖅᑎᐅᓂᐊᖅᑐᑦ ᑕᒪᐅᖓ 
ᐃᑲᔪᓚᐅᒃᑭᑦ.  
 
ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
ᓇᓗᓇᐃᖅᓯᕕᒋᔪᓐᓇᖅᐱᑎᒍᑦ ᑕᕝᕗᖓ  
ᑎᑎᕋᖅᑕᐅᓯᒪᓂᐊᕐᒪᑕ ᑖᒃᑯᐊ 
ᐃᑲᔪᖅᑎᒋᓂᐊᖅᑖᒃᑭ ᑭᓇᒃᑰᓂᖏᓐᓂ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᑖᒃᑯᐊ 
ᐃᑲᔪᖅᑎᒋᓂᐊᖅᑖᒃᑲ, ᓴᐅᒥᔅᓱᓐᓃᑦᑐᖅ, ᑕᐃᕕᑎ 
ᐊᕿᐊᕈᖅ, ᑐᒡᓕᕋ ᐊᒻᒪ ᑕᓕᖅᐱᓃᑦᑐᖅ ᒥᔅᑕ ᕈᐃ 
ᒍᕇᓐ, ᑐᑭᒧᐊᖅᑎᑦᑎᔨ ᓄᓇᓖᑦ Infrastructure-
ᖏᑕ ᒥᔅᓵᓄᑦ. Director of Community 
Infrastructure. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ 
ᒪᓕᒐᓕᐅᖅᑎᑐᐃᓐᓇᐃᑦ, ᑖᔅᓱᒪ ᒥᔅᓵᓄᑦ 
ᐅᖃᐅᓯᔅᓴᖃᕐᒫᖔᖅᐱᑦ? ᒥᔅᑕ ᐊᕐᕚᕐᓗᒃ. 
 

ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᑦᑐᖓ 
ᓂᓪᓕᕈᓐᓇᕋᒪ ᒪᑐᐃᖅᓯᒋᐊᕈᑎᒥᑦ ᑖᒃᑯᐊ 
ᒪᓕᒐᓕᐅᖅᑎᑐᐃᓐᓇᐃᑦ ᑭᒡᒐᑐᕐᓗᒋᑦ. ᑕᕝᕙᓂ 
ᑲᑎᒪᑐᐃᓐᓇᖅᑎᓪᓗᑕ, ᑖᒃᑯᐊ 
ᕿᒥᕐᕈᐊᖅᑕᐅᑎᓪᓗᒋᑦ ᑮᓇᐅᔭᑦ ᐊᑐᖅᑕᐅᔪᒪᔪᑦ 
2009-2010 ᐊᑭᑐᔪᖅᓯᐅᑎᑦ ᑖᒃᑯᓄᖓ 
Community and Government Services. ᑕᐃᒪ 
ᒪᓕᒐᓕᐅᖅᑏᑦ ᐅᔾᔨᕈᓱᑦᑐᔅᓴᐅᒥᒻᒪᑕ, 
ᕼᐊᒻᒪᓚᓕᕆᔨᒃᑯᑦ ᑖᒃᑯᐊ ᑮᓇᐅᔭᓂᑦ ᐊᑐᕈᒪᒻᒪᑕ 
$36,194,000 ᑕᕝᕙᓂ 2009-2010 ᐊᑐᖅᑎᓪᓗᒍ. 
ᑕᐃᔅᓱᒪᓂ 2007-08-ᖑᑎᓪᓗᒍ, $16,560,000 
ᐊᑐᓚᐅᖅᓯᒪᓪᓗᑎᑦ ᐊᒻᒪᓗ 2008-09-ᒥ 
$23,107,000-ᒥᑦ ᐊᑐᓚᐅᖅᓯᒪᓪᓗᑎᑦ. 
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᑖᒃᑯᐊ ᐊᐅᓚᑦᑎᔾᔪᑏᑦ 
ᑕᕝᕙᓂ ᓄᓇᒥᐅᑕᓕᕆᔨᒃᑯᓐᓂ 
ᐊᑐᖅᓯᓂᖃᓪᓚᕆᓐᓂᐊᕐᒪᑕ ᓄᓇᕗᑦ ᒐᕙᒪᒃᑯᖏᑕ 
ᐊᑭᑐᔫᑎᓂᑦ ᐸᕐᓇᐅᑎᒋᓂᐊᖅᑕᖏᓐᓄᑦ. 
ᐅᑭᐅᖑᓚᐅᖅᓯᒪᔪᓂᑦ ᒪᓕᒐᓕᐅᖅᑏᑦ 
ᐃᓱᒫᓘᑎᖃᖃᑦᑕᖅᓯᒪᒻᒪᑕ ᑕᒪᒃᑯᓂᖓ 
ᐱᓕᕆᐊᖑᖃᑦᑕᖅᑐᓂᑦ ᐊᐅᓚᑕᐅᔪᓂᓪᓗ 
ᐊᑭᑐᔫᑎᓄᑦ ᓅᑕᐅᕙᓪᓕᐊᓯᒪᔪᑦ ᐱᔾᔪᑎᒋᓪᓗᒋᑦ. 
ᓯᑎᐱᕆ 9, 2007-ᒥ, ᓄᓇᕗᑦ ᒐᕙᒪᒃᑯᖏᑦ 
ᑐᓴᒐᒃᓴᑎᒍᑦ ᓴᖅᑭᑎᑦᑎᓚᐅᖅᓯᒪᒻᒪᑕ ᑕᒪᒃᑯᓂᖓ 
ᖃᓄᖅᑑᕈᑕᐅᔪᓐᓇᖅᑐᓂᑦ ᓯᕗᓂᔅᓴᒧᑦ ᐊᖏᔪᓂᑦ 
ᐱᓕᕆᐊᖑᓇᔭᖅᑐᑦ ᒥᔅᓵᓅᖓᔪᓂᑦ ᓲᕐᓗ 
ᑎᑭᑎᑕᐅᖃᑦᑕᓂᐊᕐᓂᖏᓐᓄᑦ ᑕᒪᒃᑯᓂᖓ 
ᐱᕚᓪᓕᕈᑕᐅᓂᐊᖅᑐᓂᑦ ᑮᓇᐅᔾᔭᔅᓴᕈᑎᒃᑯᓪᓗ. 
 
ᑕᒪᒃᑯᐊ ᒪᓕᒐᓕᐅᖅᑏᑦ ᖃᐅᔨᒪᓪᓗᑎᓪᓗ ᑕᒪᒃᑯᐊ 
ᐊᑭᑦᑐᐸᓪᓕᐊᔪᓪᓗ ᑮᓇᐅᔭᑎᒍᓪᓗ 
ᐊᔅᓱᕈᕐᓇᑐᒃᑰᖅᓯᒪᔪᒍᑦ ᐊᑦᑐᕈᒫᒃᑐᒃᑰᕐᓯᒪᔪᑦ 
ᐱᔾᔪᑎᒋᓪᓗᒋᑦ ᓄᓇᕗᒻᒥ ᑕᐃᒪᐃᑦᑐᖃᕐᒪᑦ. 
ᒪᓕᒐᓕᐅᖅᑏᓪᓗ ᖃᐅᔨᒪᓪᓗᑎᒃ ᒫᓐᓇ ᑮᓇᐅᔭᖅ  
ᑲᑕᑦᓯᒪᑎᓪᓗᒍ ᑲᓇᑕᒥ ᑕᒪᓐᓇ 
ᐊᑦᑐᕐᓯᓂᖃᕈᓐᓇᕐᓂᐊᕐᒪᑦ ᓄᓇᕗᑦ ᒐᕙᒪᒃᑯᖏᑕ 
ᐊᑭᑐᔫᑎᓄᑦ ᐸᕐᓇᐅᑎᖏᓐᓄᑦ ᑕᒪᒃᑯᓄᖓ.  
 
(ᑐᓵᔨᑎᒍᕈᓐᓃᖅᑐᖅ) ᐃᒃᓯᕙᐅᑕᖅ, ᑲᑎᒪᓂᒡᓗ 
ᑖᒃᑯᐊ ᐅᒡᔨᕈᓱᖕᒥᔪᑦ ᑖᒃᑯᐊᓕ ᐸᕐᓇᒃᓯᒪᔭᖏᓐᓂ 
ᓇᓗᓇᐃᒃᑯᑕᖏᓐᓂ ᐅᖃᕐᓯᒪᔪᖃᕐᒪᑦ 
ᐃᒪᐃᓕᖓᔪᒥᒃ ᖃᓪᓗᓈᑎᑐᑦ (ᑐᓵᔨᑎᒍᑦ)  
ᐱᓕᕆᐊᖑᔪᓄᑦ ᐱᕙᓪᓕᐊᑎᑦᑎᓂᖅ 
(ᑐᓵᔨᑎᒎᕈᓐᓃᖅᑐᖅ) ᑕᐃᒪᐃᓕᖓᔪᖅᑕᖃᕐᒪᑦ  

 



ᕿᑎᖅᑰ, ᒫᑦᓯ 19, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

200

ᑕᕝᕙᓂ ᑖᒃᑯᐊ ᓇᓗᓇᐃᔭᑦᑎᐊᕆᐊᖃᕐᓂᐊᕐᒪᑕ. 
(ᑐᓵᔨᑎᒍᑦ) ᒪᓕᒐᓕᐅᖅᑏᑦ ᐊᔭᐅᖅᑎᐅᔪᑦ 
ᓄᓇᒥᐅᑕᓕᕆᔨᒃᑯᓐᓂ ᕿᒥᕐᕈᖁᓪᓗᒋᑦ ᑕᒪᒃᑯᓂᖓ 
ᐊᑐᖅᑕᐅᖃᑦᑕᖅᑐᓂᒃ ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᑦᑕ ᐱᓕᕆᒡᕕᖏᑦᑕ 
ᐱᓕᕆᖃᑎᖃᖁᓪᓗᒋᑦ ᑕᒪᒃᑯᓂᙵ 
ᐊᑐᓕᖅᑎᕆᓂᐅᓇᔭᖅᑐᓂᒃ ᐊᑭᑐᔫᑎᓄᑦ ᑮᓇᐅᔭᓂᒃ 
ᐊᑐᖅᑐᒃᓴᓂᒃ.  
 
ᒪᓕᒐᓕᐅᖅᑏᑦ ᐃᑲᔪᖅᑐᐃᑦᑎᐊᖅᑐᑦ ᑕᒪᒃᑯᓂᖓ 
ᐱᓕᕆᐊᖑᔪᓂᒃ ᐊᑐᖅᑕᐅᔪᓐᓇᖅᑐᓂᒃ ᓄᓇᓕᖕᓂ 
ᒐᕙᒪᓕᕆᓂᒃᑯᑦ ᐊᒻᒪᓗ 
ᓴᙱᑦᑎᑉᐸᓪᓖᕆᓐᓇᖁᓪᓗᒋᑦ ᑕᒪᒃᑯᐊ ᐸᕐᓇᐅᑏᑦ 
ᐊᑭᑐᔫᑎᓄᑦ ᐱᓕᕆᐊᖑᓂᖏᑦ ᐊᑭᒋᔭᐅᓇᔭᖅᑐᓂᒃ 
ᓈᒻᒪᖕᓂᕐᓴᐅᓇᔭᖅᑐᓂᒃ ᐱᑕᖃᕆᐊᖃᕐᓂᖓᓄᑦ. 
ᑕᒪᓐᓇ ᐱᒻᒪᕆᐊᓗᒃ ᒪᓕᒐᓕᐅᖅᑎᓄᑦ ᑖᒃᑯᐊ 
ᐃᓱᒪᒃᓴᕐᓯᐅᕈᓐᓇᖁᓪᓗᒋᑦ, ᑕᒪᒃᑯᓂᖓ 
ᐱᓕᕆᐊᖑᒪᒃᑐᓂᒃ, ᑕᒪᓐᓇ ᐱᒻᒪᕆᐊᓗᒃ 
ᒪᓕᒐᓕᐅᖅᑎᓄᑦ 
ᐃᓱᒪᓕᐅᖃᑕᐅᔪᓐᓇᕆᐊᖃᕐᓂᖏᑦ.  
 
(ᑐᓵᔨᑎᒎᕈᓐᓃᖅᑐᖅ) ᕕᕝᕗᐊᕆ 2005-ᖑᑎᓪᓗᒍ 
ᒐᕙᒪᒃᑯᑦ ᐅᖃᓚᐅᕐᒪᑕ ᑲᑎᒪᔨᕋᓛᖅᑖᖅᑎᑦᑎᓪᓗᑎᒃ 
ᓄᓇᕗᑦ Community Infrastructure Advisory 
Committee-ᒥᒃ ᑕᐃᔭᐅᔪᒥᒃ ᑖᒃᑯᐊ ᑲᑎᒪᔨᕋᓛᑦ 
ᓄᓇᕗᑦ ᒐᕙᒪᒃᑯᓐᓂᖔᕐᖢᑎᒃ ᐊᒻᒪᓗ ᕼᐊᒻᓚᒃᑯᑦ 
ᑲᑐᔾᔨᖃᑎᒌᓂᙶᕐᖢᑎᒃ. ᑕᐃᒪ ᑖᓐᓇ ᑎᒥᐅᔪᖅ 
ᐋᖅᑭᖕᒪᑦ ᖃᐅᔨᓴᕈᑎᖃᓪᓗᐊᑕᖃᑦᑕᕐᓂᐊᕐᖢᑎᒃ 
ᑕᐃᒃᑯᐊ ᐅᖓᓯᑦᑐᒧᑦ ᐸᕐᓇᒐᓱᓐᓂᕐᒥᒃ ᑕᒪᒃᑯᓂᖓ 
ᐊᑭᑐᔪᕐᓯᐅᑎᓂᒃ ᓄᓇᓕᓕᒫᑦᑎᐊᒧᑦ ᓄᓇᕘᑦ 
ᐃᓗᐊᓃᑦᑐᓄᑦ 
ᑮᓇᐅᔭᖃᖅᑎᑦᑎᖃᑦᑎᑕᐅᔭᕆᐊᖃᕐᓂᐊᖅᑐᓄᑦ 
ᑖᒃᑯᑎᒎᓇ ᕼᐋᒻᓚᓕᕆᔨᒃᑯᑦ ᐱᓕᕆᕝᕕᖓᑦᑎᒍᑦ.  
 
ᐃᓛ, ᖃᐅᔨᒪᑦᑎᐊᕋᓗᐊᖅᑐᒍᑦ 
ᒪᓕᒐᓕᐅᖅᑎᑐᐃᓐᓇᖅᑎᒍᑦ ᑖᒃᑯᐊ ᑮᓇᐅᔭ 
ᐊᒥᒐᐃᓐᓇᕐᒪᑕ ᓄᓇᓕᑦ ᐱᔪᒪᔭᖏᑦ ᑕᐅᑐᒃᖢᒋᑦ 
ᑮᓇᐅᔭᐊᒥᒐᕐᒪᑕ ᐅᓄᙱᓗᐊᕐᒪᑕ. ᑭᓯᐊᓂ 
ᖃᐅᔨᒪᖕᒥᔪᒍᑦᑕᐅᖅ ᑲᑐᔾᔨᖃᑎᒌᑦᑎᐊᕐᓗᑕ  
ᐸᕐᓇᖃᑎᒌᑦᑎᐊᕈᑦᑕ ᑖᒃᑯᐊ 
ᐱᔭᕆᐊᖃᓗᐊᙳᐊᕐᓂᖏᑦ ᐊᑭᑐᔪᕐᓯᐅᑏᑦ. 
ᓴᖅᑭᖃᑦᑕᕋᔭᕐᒪᑕ ᐊᒻᒪᓗ ᖁᕕᐊᓱᕝᕕᐅᒃ 
ᑲᑎᒪᓂᑐᐃᓐᓇᖅᑎᒍᑦ ᑖᒃᑯᐊ ᐊᒃᓱᕈᖃᑦᑕᕐᒪᑕ 
ᒐᕙᒪᒃᑯᑦ, ᓄᓇᕗᑦ ᒐᕙᒪᒃᑯᑦ ᑲᓇᑕᐅᑉ 
ᒐᕙᒪᖏᓐᓂᒃ ᑮᓇᐅᔭᓂᒃ ᓴᖅᑭᑦᑎᓇᓱᐊᖅᑎᓪᓗᒋᑦ 
ᓲᕐᓗ ᐅᑯᓇᙵ ᐱᓗᐊᖅᑐᒥ Building Canada 
Fund. ᐊᒻᒪᓗ ᑖᒃᑯᐊ ᑮᓇᐅᔭᑦ ᐱᔭᐅᒃᐸᑕ 
ᑖᒃᑯᓇᓐᖓᑦ ᑲᑎᒪᔨᑦ, ᒪᓕᒐᓕᐅᖅᑎᑐᐃᓐᓇᕐᓂᑦ 

ᕿᒥᕐᕈᖃᑎᒋᑦᑎᐊᕈᒪᒐᓗᐊᕐᐸᕗᑦ ᑖᒃᑯᐊ 
ᓯᕗᓪᓕᐅᔭᕆᐊᖃᓗᐊᙳᐊᖅᑐᑦ ᓴᓇᔭᐅᔭᕆᐊᖃᖅᑐᑦ 
ᐱᔾᔪᑎᒋᓪᓗᒋᑦ.  
 
(ᑐᓵᔨᑎᒍᑦ) ᐃᒃᓯᕙᐅᑕᖅ, ᔮᓄᐊᕆ 2009-ᒥ 
ᒐᕙᒪᑐᖃᒃᑯᑦ ᑮᓇᐅᔭᓂᒃ ᐅᖃᐅᓯᖃᓚᐅᖅᑎᓪᓗᒋᑦ 
ᓴᖅᑭᑎᑦᑎᓯᒪᖕᒪᑕ ᐱᙳᐊᖅᑐᓕᕆᓂᕐᒧᑦ 
ᐱᖁᑎᕐᔪᐊᒃᓴᓂᒃ ᑮᓇᐅᔭᓂᒃ $500 ᒥᓕᐊᓐᒥᒃ 
ᐊᑐᐃᓐᓇᐅᑎᑦᑎᓪᓗᑎᒃ ᑕᒪᒃᑯᓄᙵ ᓄᓇᓕᖕᓄᑦ 
ᐱᙳᐊᖅᑐᓕᕆᓂᕐᒧᑦ ᐊᑐᖅᑕᐅᓇᔭᖅᑐᓂᒃ. 
 
ᑕᒪᒃᑯᐊ ᐊᑐᖅᑕᐅᖃᑦᑕᖅᑐᑦ ᓄᓇᕗᑦᒥ 
ᐱᕚᓪᓕᕈᓐᓇᖁᓪᓗᒋᑦ ᑕᒪᒃᑯᐊ ᐃᓅᑦᑎᐊᕐᓂᕐᒧᑦ 
ᐱᕚᓪᓕᕈᑕᐅᔪᓐᓇᕐᓂᖏᑦ ᐃᓱᒪᒋᓪᓗᒋᑦ 
ᓄᓇᑦᑎᓐᓂ. ᑖᒃᑯᐊ ᒥᑦᑎᒪᓕᖕᒥ, 
ᓯᐊᕐᕆᔮᕐᕕᒃᑖᕆᐊᓕᒃ ᕼᐋᑭᒃᕕᒃᑖᕆᐊᓕᒃ ᑕᒪᓐᓇ 
ᐅᖃᐅᓯᕆᒐᔪᒃᓯᒪᒐᒃᑯ ᐊᒻᒪᓗ 
ᑐᓴᐅᒪᑎᑕᐅᑦᓯᐊᖏᓐᓇᕈᒪᔪᒍᑦ 
ᒪᓕᒐᓕᐅᖅᑎᐅᓪᓗᑕ ᑕᒪᒃᑯᐊ ᑮᓇᐅᔭᓂᒃ 
ᐱᖃᑦᑕᕐᓂᕗᑦ ᐱᔾᔪᑎᒋᓪᓗᒍ ᐅᓪᓗᒥᒧᑦ 
ᑐᓴᐅᒪᑎᑕᐅᖃᖅᑕᕈᒪᔪᒍᑦ ᐊᒻᒪᓗ 
ᖃᐅᒋᔨᐊᕋᑦᑕᖁᔨᔪᒍᑦ ᒪᓕᒐᓕᐅᖅᑎᐅᓪᓗᑕ 
ᐱᐅᓯᕚᓪᓕᕈᑕᐅᔪᓐᓇᖅᑐᓂᒃ ᐱᓐᖑᐊᖅᑐᓕᕆᓂᕐᒧᑦ 
ᐊᑐᖅᑕᐅᔪᓐᓇᖅᑐᓂᒃ, ᐱᕚᓪᓕᕈᑕᐅᓇᔭᖅᑐᓂ 
ᐱᑕᖃᕋᔭᖅᐸᑦ ᓲᕐᓗ ᓯᑯᓐᖑᐊᒥᑦ 
ᐱᑖᕈᓐᓇᖃᑦᑕᖁᓪᓗᒋᑦ ᓯᐊᕐᕆᔮᕐᕖᑦ 
ᖃᓄᐃᓕᖓᓕᕐᒪᖔᑕ. 
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᐊᒻᒪᓗ ᑖᒃᑯᐊ 
ᒪᓕᒐᓕᐅᖅᑏᑦ ᑲᑎᒪᓪᓗᑕ ᖁᕕᐊᓲᑎᖃᓚᐅᕐᒥᔪᑦ 
ᑕᐃᔅᓱᒪᓂ ᓯᐅᕋᖅᑕᐅᑏᑦ ᐊᒻᒪᓗ ᑐᐊᐸᑦᑕᐅᑏᑦ 
ᑮᓇᐅᔾᔭᔅᓴᐅᓯᖅᓯᒪᓚᐅᓐᖏᒻᒪᑕ 2007-08, ᑭᓯᐊᓂ 
$192,000-ᓂᑦ 2008-09-ᒥ ᐱᑕᖃᓕᓚᐅᖅᑐᓂ. 
ᐊᒻᒪ $300,000-ᒥᒃ ᒫᓐᓇ ᓴᖅᑭᑎᑦᑎᒻᒪᑕ 2009- 
2010-ᒥᒃ ᐊᑐᕐᓂᐊᖅᑐᒥᒃ ᓯᐅᕋᖅᑕᐅᑎᔅᓴᓂᒃ, 
ᑐᐊᐸᑦᑕᐅᑎᔅᓴᓂᒃ ᑕᕝᕙᓂ ᑮᓇᐅᔭᓂᒃ ᒥᑭᑦᑐᓂᒃ 
ᐊᑭᓕᐅᑎᔅᓴᐃᑦ ᒥᑭᑦᑐᓄᑦ ᐃᓗᐊᓃᓐᓂᐊᖅᑐᓂᒃ. 

ᐊᒻᒪ ᑖᒃᑯᐊ ᐱᓕᕆᕝᕖᑦ ᐅᔾᔨᕈᓱᒻᒥᔪᒍᑦ 2007-08 
ᐊᑐᕈᒪᓂᐊᖅᑕᖏᓐᓂᑦ ᐸᕐᓇᒍᑎᓂᒃ ᐅᖃᖅᓯᒪᒻᒪᑦ 
ᑖᒃᑯᐊᒎᖅ ᓯᕗᓪᓕᐅᑎᑕᐅᒐᓱᓐᓂᐊᕐᒪᑕ 
ᑐᐊᐸᑦᑕᕈᑏᑦ ᐊᒻᒪᓗ ᓯᐅᕋᖅᑕᕈᑏᑦ ᑮᓇᐅᔭᑦ. 
(ᑐᓵᔨᑎᒍᑦ) ᑖᒃᑯᐊ ᐱᓕᕆᐊᖑᔪᒪᔪᑦ 
ᓄᓇᒥᐅᑕᓕᕆᔨᒃᑯᓐᓄᑦ ᐅᖃᖅᓯᒪᔪᑦ ᑖᒃᑯᐊ 
ᓄᓇᓖᑦ ᐅᖃᖃᑎᒋᔭᐅᓯᒪᓂᖏᓐᓄᑦ ᐅᖃᖅᓯᒪᒻᒪᑕ 
ᒐᕙᒪᒃᑯᓪᓗ ᐱᓕᕆᕝᕕᖏᓐᓂᑦ 
ᐅᖃᖃᑎᖃᖅᓯᒪᓂᕋᖅᑐᑎᒃ ᑕᒪᒃᑯᐊ ᓯᕗᓂᔅᓴᒧᑦ 
ᖃᓄᐃᓕᐅᕈᑕᐅᔪᒪᓇᔭᖅᑐᓂᒃ ᑐᓴᕈᒪᓪᓗᑎᒃ. 
 

ᑕᒪᒃᑯᐊᓗ ᖃᓄᖅᑑᕈᑎᔅᓴᐃᑦ ᑕᐃᒪᐅᒻᒪᑕ ᑕᒪᒃᑯᐊ 
ᐊᑭᒋᔭᐅᓇᔭᖅᑐᓪᓗ ᐃᓕᓐᓂᐊᖅᑎᑦᑎᓂᕐᒧᑦ 
ᑕᐃᒪᓐᓇ ᐃᓱᒪᒋᔭᐅᓯᒪᔪᑦ ᑕᒪᒃᑯᐊ 
ᖃᓄᖅᑑᕈᑎᔅᓴᐅᓇᔭᖅᑐᐃᑦ ᐃᓕᓐᓂᐊᕈᑎᔅᓴᓄᑦ 
ᑎᑎᕋᖅᑕᐅᕙᓪᓕᐊᓯᒪᓕᖅᑐᑦ ᓂᕆᐅᒋᔭᐅᓪᓗᑎᓪᓗ 
ᐊᑐᐃᓐᓇᐅᓕᕋᔭᕐᓂᖏᓐᓄᑦ ᐊᕐᕌᒍ. 
(ᑐᓵᔨᑎᒎᕈᓐᓃᖅᑐᖅ) ᑐᓴᖃᑦᑕᕈᒪᓂᐊᕐᒥᔪᑦ 
ᖃᓄᐃᓕᕙᓪᓕᐊᓂᖏᓐᓂᑦ ᑖᒃᑯᓂᖓ 
ᐸᕐᓇᑦᑎᓪᓗᒋᑦ. 
 

ᐊᒻᒪᑦᑕᐅᖅ ᒪᓕᒐᓕᐅᖅᑏᑦ ᑖᒃᑯᐊ ᐱᒋᖁᔨᒋᕗᒍᑦ 
ᓄᓇᓕᓐᓄᑦ ᒐᕙᒪᒃᑯᓄᓪᓗ ᐱᔨᑦᓯᖅᑎᒃᑯᓐᓂᒃ 
ᐃᖅᑲᓇᐃᔭᖃᑎᖃᑦᑎᐊᖁᓪᓗᒋᑦ ᓄᓇᕗᑦ 
ᐃᓪᓗᓕᕆᔨᕐᔪᐊᒃᑯᓐᓂᒃ ᑕᒪᒃᑯᐊ ᑐᐊᐸᐃᑦ ᐊᒻᒪᓗ 
ᓯᐅᕋᐃᑦ ᐊᑐᖅᑕᐅᔭᕆᐊᓖᑦ ᐃᓪᓗᓕᕆᔨᕐᔪᐊᒃᑯᓐᓄᑦ 
ᐋᖅᑭᑦᑎᐊᖅᓯᒪᖁᓪᓗᒋᑦ ᑖᒃᑯᐊ 
ᐃᖅᑲᓇᐃᔭᖃᑎᒋᒍᓂᔾᔪᑦ.  
 

ᐊᒻᒪ ᐃᒃᓯᕙᐅᑖᖅ, ᑖᓐᓇ ᐱᓕᕆᕝᕕᐅᔪᖅ 
ᐋᖅᑭᔅᓯᓚᐅᕐᒥᒻᒪᑦ $7,365,000 2008-09, 2010 
ᐃᒥᖅᑕᕐᕕᒃ ᑖᓐᓇ ᐋᖅᑭᓱᖅᑕᐅᑦᑎᐊᖁᓪᓗᒍ 
ᖁᕐᓗᖅᑑᕐᒥ ᐊᒻᒪᓗ ᖃᐅᔨᕗᒍᑦ ᑖᓐᓇ 
ᐊᖏᓂᖅᐹᖑᒻᒪᑦ ᑖᒃᑯᓇᓂ 2009-10 
ᐊᑕᐅᓯᐅᓪᓗᓂ ᑮᓇᐅᔾᔭᖅᑕᐅᓯᒪᔪᖅ. ᑕᐃᒪ 
ᑕᕝᕙᓂᑦᑕᐅᖅ ᐅᖃᖅᓯᒪᒐᓗᐊᕐᒥᒻᒪᑦ 
ᓇᓗᓇᐃᒃᑯᑕᕐᒥᑦ ᑖᒃᑯᓇᓂ ᑎᑎᕋᖅᑕᐅᓚᐅᖅᑐᓂᒃ  
ᖁᕐᓗᖅᑑᖅ ᐃᒥᖅᑕᕐᕕᐊ ᓴᓇᔭᐅᓚᐅᖅᓯᒪᒐᓗᐊᕐᒪᑦ 
2003-ᖑᑎᓪᓗᒍ ᑭᓯᐊᓂᓕ ᑖᒃᑯᐊ ᓱᕈᔾᔭᐃᒃᑯᑎᖓ 
ᑖᓐᓇ ᑲᓇᑕᐅᑉ ᒪᓕᒐᖏᓐᓂᑦ ᐊᓐᖑᑎᓯᒪᓐᓂᖏᒻᒪᑦ 
ᓈᒻᒪᒃᑲᓗᐊᕐᒪᖔᑦ, 
ᓈᒻᒪᒋᔭᐅᓕᐊᓂᔅᓯᒪᔪᓐᓇᓐᖏᒻᒪᑦ.  
 

(ᑐᓵᔨᑎᒍᑦ) ᐃᒃᓯᕙᐅᑖᖅ, ᑖᒃᑯᐊ ᐊᑐᐊᒐᕆᔭᐅᔪᑦ 
ᐃᒪᖃᑦᑎᐊᕆᐊᖃᕐᓂᕐᒧᑦ ᐅᓗᕆᐊᓇᖅᑐᖃᓐᖏᑦᑐᒥᑦ 
ᓄᓇᓕᓐᓂᑦ ᐱᓕᕆᐊᖑᖃᑦᑕᕐᒪᑦ ᒐᕙᒪᒃᑯᓐᓄᑦ 
ᐊᒻᒪᓗ ᑐᑭᓯᓇᓐᖏᑦᑐᓂ ᖃᑦᑏᑦ ᓄᓇᓖᑦ  

ᒪᓕᑦᑕᐅᓯᒪᔭᕆᐊᓕᓐᓂᑦ ᒪᓕᑦᑎᐊᖅᓯᒪᒻᒪᖔᑕ 
ᐃᒪᖃᑦᑎᐊᕋᔭᕐᓂᕐᒧᑦ ᖃᓄᖅ ᑕᐃᒪ 
ᐱᑕᖃᓐᖏᑦᑐᓪᓗ ᓇᓗᓇᖅᖢᑎᒃ ᒪᓕᒐᓕᐅᖅᑏᑦ 
ᐃᓱᒪᑦᓴᖅᓯᐅᕈᑎᖃᖅᑎᓪᓗᒋᑦ 
ᓄᓇᒥᐅᑕᓕᕆᔨᒃᑯᓐᓂᒃ 2008-09-ᒥ ᐊᑭᑐᔫᑎᓄᑦ 
ᐊᑐᖅᑐᑦᓴᓂᒃ ᑐᑦᓯᕋᐅᑎᒥᒃ ᒥᓂᔅᑕᐅᔪᖅ 
ᑐᓂᐅᔭᓚᐅᖅᓯᒪᔪᖅ ᐸᕐᓇᐃᖁᓪᓗᒍ ᐃᒪᑦᓯᐊᕙᐃᑦ 
ᒥᒃᓵᓄᑦ ᑐᑭᓯᒋᐊᕈᑎᒥᒃ ᓄᓇᕗᒻᒧᑦ. 
(ᑐᓵᔨᑎᒎᕈᓐᓃᖅᑐᖅ) ᓱᓕ 
ᑐᓂᔭᐅᓚᐅᖅᓯᒪᓐᖏᓐᓇᑦᑕ 
ᓴᖅᑭᑦᓯᓚᐅᖅᓯᒪᓐᖏᒻᒪᑕ ᑕᔅᓱᒥᖓ ᐅᓂᒃᑳᒥᒃ 
ᑕᐃᒪᐃᒻᒪᑦ ᒪᓕᒐᓕᐅᖅᑏᑦ ᐅᖃᖅᓯᒪᒻᒥᔪᑦ ᑕᒪᓐᓇ 
ᐊᕐᕌᒍ ᑮᓇᐅᔭᒧᑦ ᐊᕐᕌᒍ ᓄᖑᓚᐅᖅᑎᓐᓇᒍ ᒫᑦᓯ 
31 ᓴᖅᑭᑦᑎᖁᔨᒐᓗᐊᖅᐳᒍᑦ.  
 
(ᑐᓵᔨᑎᒍᑦ) ᓄᓇᓕᓐᓂᑦ ᐃᓕᓐᓂᐊᕐᓂᕐᒧᑦ 
ᑎᒥᒋᔭᐅᔪᖅ ᑮᓇᐅᔭᖅᑕᖅᑐᖅᑎᑕᐅᖃᑦᑕᖅᑐᖅ 
ᑖᒃᑯᓄᖓ ᓄᓇᒥᐅᑕᓕᕆᔨᒃᑯᓐᓄᑦ ᓴᖅᑭᑎᑦᑎᓯᒪᔪᑦ 
ᓄᓇᓕᓐᓂ ᐃᒪᕐᒧᑦ ᑲᒪᔨᐅ ᐃᓛ 
ᖃᐅᔨᒋᐊᖅᑕᐅᖃᑦᑕᕋᔭᖅᑐᓂᒃ ᓄᓇᕗᑦᑐᒧᑦ 
ᓴᖅᑭᑎᑦᓯᓯᒪᒻᒥᔪᖅ ᒥᓂᔅᑕᐅᔪᑦ ᐅᓂᒃᑳᓕᐊᕐᒥᒃ 
ᒪᓕᒐᓕᐅᖅᑎᓄᑦ ᑖᓐᓇ ᖃᓄᖅ 
ᐃᓕᓐᓂᐊᕈᑕᐅᓚᐅᖅᑐᖅ ᑲᔪᓯᓂᖃᑦᓯᐊᓚᐅᕐᒪᖔᖅ 
ᐊᒻᒪᓗ ᐊᑐᓕᖁᓯᒪᓪᓗᑎᒃ ᒪᓕᒐᓕᐅᖅᑏᑦ 
ᑕᒪᒃᑯᓄᖓ ᐃᓚᐅᖃᑕᐅᖃᑦᑕᖅᓯᒪᓂᖏᓐᓄᑦ 
ᖃᓄᐃᓕᐅᕈᑕᐅᔪᓂᒃ ᒐᕙᒪᑐᖃᒃᑯᓐᓂ ᐃᒪᑦᑎᐊᕐᒧᑦ. 
ᑯᕕᑦᑕᕐᕖᑦ ᓄᓇᑦᑎᓐᓂ. 
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᑕᒪᒃᑯᐊ 
ᑯᕕᖅᑕᕐᕖᑦ ᓄᓇᑦᑎᓐᓂ ᑖᓐᓇᑦᑕᐅᖅ 
ᑲᒪᒋᔭᐅᑦᑎᐊᕆᐊᖃᕐᒥᒻᒪᑦ ᐊᑐᖅᑐᒻᒪᕆᐅᒻᒪᑦ. 
ᕕᕝᕗᐊᕆ 17, 2009-ᖑᑎᓪᓗᒍ ᐅᖃᖅᑐᖃᓚᐅᕐᒪᑦ 
federal-provincial-territorial ᐱᕙᓪᓕᐊᔪᑎᒍᑦ 
ᐃᒪᐃᓕᓚᐅᕐᒪᑕ: 
 

(ᑐᓵᔨᑎᒍᑦ)“ᒥᓂᔅᑕᐃᑦ ᐃᓕᓴᖅᓯᓯᒪᔪᑦ 
ᐅᓪᓗᒥᒧᑦ ᑎᑭᖢᒍ 
ᐃᖅᑲᓇᐃᔮᕆᔭᐅᖃᑦᑕᖅᓯᒪᔪᓂᒃ 
ᑲᓇᑕᓕᒫᒥ ᐱᔾᔪᑎᓕᖕᓂᒃ ᐊᐅᓚᑕᐅᓂᖏᑦ 
ᓄᓇᓕᖕᓂ ᐃᒥᕐᓗᐃᑦ, ᐊᒻᒪᓗ 
ᓴᖅᑭᑕᐅᓯᒪᓪᓗᑎᒃ ᑲᓇᑕᒥ 
ᐊᕙᑎᓕᕆᓂᕐᒧᑦ ᒥᓂᔅᑕᖏᑦᑕ 
ᑲᑎᒪᔨᖏᓐᓄᑦ.  ᒐᕙᒪᖃᕐᕖᑦ 
ᐊᑕᐅᓯᐅᓐᖏᑦᑐᑦ ᑕᒪᑐᒥᖓ 
ᑐᑭᒧᐊᕈᑎᓂᒃ ᐊᑎᓕᐅᕆᖃᑕᐅᓯᒪᓕᖅᑐᑦ 
ᐊᒻᒪᓗ 
ᐊᑐᓕᖅᑎᑕᐅᕙᓪᓕᐊᔪᓐᓇᖅᓯᓪᓗᓂ.   

ᑖᒃᑯᐊ ᑐᑭᒧᐊᕈᑏᑦ ᐋᖅᑭᒃᓱᐃᓯᒪᔪᑦ 
ᐊᐅᓚᑦᑎᔾᔪᑕᐅᓂᐊᖅᑐᓂᒃ 3,500 
ᐅᖓᑖᓃᑦᑐᓂᒃ ᐃᒥᕐᓗᖕᓂᒃ 
ᓴᓗᒻᒪᖅᓴᐃᕕᖕᓂ ᑲᓇᑕᒥ, ᑖᒃᑯᓇᓃᑦᑐᑦ 
ᐅᓄᖅᑐᑦ ᒫᓐᓇ 
ᓴᓇᔭᐅᒃᑲᓐᓂᕆᐊᖃᖅᖢᑎᒃ ᐊᒻᒪᓗ 
ᓄᑖᓐᖑᕆᐊᖅᑕᐅᔭᕆᐊᖃᖅᖢᑎᒃ.” 

  
 
ᑕᒪᒃᑯᐊ ᐅᖃᖅᓯᒪᔪᓪᓗ: 
 

“ᑲᓇᑕᒥ ᐅᑭᐅᖅᑕᖅᑑᑉ ᓂᒡᓚᓱᓗᐊᕐᓂᖓ 
ᐅᐸᒐᕐᓂᓐᖏᓐᓂᖓᓗ ᐱᔾᔪᑎᒋᓪᓗᒍ, 
ᐃᓱᒪᒃᓴᖅᓯᐅᕈᑎᖃᑦᑎᐊᕆᐊᖃᖅᑐᒍᑦ 
ᐃᓄᖕᓄᑦ ᐊᕙᑎᒧᓪᓗ ᑐᕌᖓᔪᑦ 
ᓴᐳᒻᒥᐅᓯᖅᑕᐅᓯᒪᑦᑎᐊᕆᐊᖃᕐᓂᖏᓐᓂᒃ.  
ᑕᐃᒪᐃᓐᓂᖓᓄᑦ, ᑕᓪᓕᒪᓄᑦ ᐊᕐᕌᒍᓄᑦ 
ᑐᕌᖓᔪᓂᒃ ᖃᐅᔨᓴᐃᓂᕐᒥᒃ 
ᓴᖅᑭᑦᑎᒋᐊᖃᖅᑐᒍᑦ ᐱᔾᔪᑎᓕᖕᓂᒃ 
ᐃᒥᕐᓗᖕᓂᒃ ᓴᓗᒻᒪᖅᓴᐃᕖᑦ ᖃᓄᖅ 
ᐊᐅᓚᑦᑎᐊᕈᓐᓇᕐᒪᖔᖏᑦ 
ᓂᒡᓚᓱᓗᐊᖅᑐᓂ.  ᑕᒪᓐᓇ ᐊᑐᖅᑎᓪᓗᒍ, 
ᓄᓇᑦᓯᐊᑉ, ᓄᓇᕗᑦ, ᑯᐸᐃᒃ, ᓂᐅᕙᐅᓐᓛ 
ᐊᒻᒪᓗ ᓛᐸᑐᐊᑉ ᒐᕙᒪᖏᑦ ᐊᒻᒪᓗ 
ᑲᓇᑕᐅᑉ ᒐᕙᒪᒃᑯᖏᑦ ᑲᑐᔾᔨᓗᑎᒃ 
ᐃᖅᑲᓇᐃᔭᕆᐊᖃᕐᓂᐊᖅᑐᑦ:  
• ᖃᐅᔨᓴᖅᑕᐅᓂᐊᖅᑎᓪᓗᒋᑦ ᒫᓐᓇ 

ᐊᑐᖅᑕᐅᔪᓂᒃ ᐃᒥᕐᓗᖕᓄᑦ 
ᓴᓗᒻᒪᖅᓴᐃᕖᑦ. . . 

 
ᓄᓇᔅᓯᐊᒥ ᓄᓇᕘᒥᓪᓗ ᐊᖏᕈᑎᓂᒃ 
ᓴᓇᓂᐊᕐᒥᔪᒍᑦ, ᐃᖅᑲᐅᒪᓗᒋᑦ 
ᐊᒡᒍᖅᓯᒪᓂᖏᑕ ᐃᓗᐊᓂᑦ ᐱᓕᕆᔨᐅᔪᑦ 
ᒪᓕᒐᖅᑎᒍᑦ ᑲᒪᔨᐅᓪᓗᑎᒃ ᑎᒦᑦ.   
 
ᑕᒪᒃᑯᐊ ᐊᖏᕈᑏᑦ ᐊᖅᑯᑕᐅᓗᑎᒃ 
ᐊᑐᓕᖅᑎᑦᑎᕙᓪᓕᐊᓂᐊᖅᑐᑦ ᒪᓕᒐᓂᒃ, 
ᐊᑕᐅᓯᕐᒧᓪᓗ ᑐᕌᖅᑕᕐᕕᓕᖕᒥᒃ 
ᒪᓕᒐᓕᕆᓂᕐᒧᑦ ᐅᓂᒃᑳᕐᕕᓕᐅᕐᓗᑎᒃ, 
ᑕᖅᑲᒃᑯᓄᖓ ᐅᓂᒃᑳᓕᐅᖃᑦᑕᕐᓗᑎᒃ 
ᐊᒻᒪᓗ ᐊᓯᖏᓐᓄᑦ ᑐᕌᖓᔪᑦ  

ᐊᐅᓚᑦᑎᔾᔪᑏᑦ, ᓲᕐᓗ ᖃᐅᔨᓴᐃᖃᑦᑕᕐᓂᖅ 
ᐊᒻᒪᓗ ᒪᓕᒐᓂᒃ ᒪᓕᒃᑎᑦᑎᓂᖅ.” 

 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᐊᑐᓕᖁᔨᓯᒪᔪᑦ 
ᒥᓂᔅᑕᒥᒃ ᓄᓇᒥᐅᑕᓕᕆᔨᒃᑯᓐᓄᑦ 
ᐊᕙᑎᓕᕆᔨᒃᑯᓄᓪᓗ ᑐᓴᖅᑎᑦᑎᖃᖁᓪᓗᒋᑦ 
ᐅᓪᓗᒥᒧᑦ ᒐᕙᒪᒃᑯᑦ ᖃᓄᐃᓕᐅᕈᑎᒋᓯᒪᔭᖏᓐᓂᒃ 
ᑕᒪᑐᒨᓇ.  
 
ᐃᒃᓯᕙᐅᑖᖅ, ᓄᓇᒥᐅᑕᓕᕆᔨᒃᑯᑦ 2009-2010-ᒥ 
ᐊᑭᑐᔫᑎᓄᑦ ᑎᑎᖅᑲᖁᑎᖏᑦ ᐅᖃᖅᓯᒪᒻᒪᑕ $4.4 
ᒥᓕᐊᓐ ᐊᑐᐃᓐᓇᐅᑎᑕᐅᓂᐊᕐᓂᖓᓄᑦ ᐃᖃᓗᐃᑦ 
ᓯᑎᖓᓄᑦ ᑕᒪᒃᑯᓄᖓ ᐊᖏᖃᑎᒌᒍᑕᐅᓯᒪᔪᓄᑦ 
ᒪᓕᒡᓗᑎᒃ ᓄᓇᒥ. . .  
 
(ᑐᓵᔨᑎᒎᕈᓐᓃᖅᑐᖅ) ᐃᒪᐃᒋᐊᖁᔨᕗᑦ ᑖᓐᓇ 
ᒥᓂᔅᑕ ᓴᖅᑭᑦᑎᖃᑦᑕᕐᓗᓂ ᐊᕐᕌᒍᑕᒫᖅᓯᐅᒻᒥᒃ 
ᑕᕝᕙᓂ ᐃᖃᓗᖕᓂ ᑮᓇᐅᔭᐃᑦ ᐊᑐᖅᑕᐅᔪᒥᓂᕐᓂᒃ 
ᒐᕙᒪᒃᑯᓐᓃᓐᖔᖅᑐᕕᓂᕐᓂᒃ, block funding-
ᒦᓐᖔᖅᑐᕕᓂᕐᓂᒃ, ᐅᓂᒃᑲᖅᓯᒪᓗᓂ ᖃᓄᖅ ᑖᒃᑯᐊ 
ᓄᓇᓕᖅᐸᐅᔭᒃᑯᑦ ᐊᑐᓚᐅᕐᒪᖔᔾᔪᒃ ᑖᓐᓇ ᑮᓇᐅᔭᖅ 
ᐊᒻᒪᓗ ᖃᐅᔨᒪᖃᑦᑕᖁᓪᓗᑕ ᒪᓕᒐᓕᐅᖅᑎᑎᒍᑦ 
ᐊᒻᒪᓗ ᐃᓄᐃᑦ ᖃᐅᔨᒪᖃᑦᑕᖁᓪᓗᒋᑦ ᖃᓄᖅ ᑖᓐᓇ 
ᑮᓇᐅᔭᖅ ᐊᑐᖅᑕᐅᔪᕕᓂᐅᒻᒪᖔᖅ. ᐊᒻᒪᓗᑦᑕᐅᖅ 
ᐱᒋᐊᖁᔨᖕᒥᔪᑦ ᒪᓕᒐᓕᐅᖅᑏᑦ ᑖᒃᑯᐊ 
ᐊᖏᖃᑎᒌᒍᒻᒥᒃ ᐋᖅᑭᒃᓯᖁᓪᓗᒋᑦ ᓄᓇᓖᓪᓗ 
ᒐᕙᒪᒃᑯᓪᓗ ᑮᓇᐅᔭᒥᒃ ᑐᓂᓯᔭᕌᖓᒥᒃ 
ᐊᖏᖃᑎᒌᒍᑏᑦ ᐃᓗᐊᓃᑦᑐᖃᕐᓗᓂ ᑮᓇᐅᔭᑦ 
ᓈᓴᖅᑕᐅᓯᒪᔭᕆᐊᖃᕐᓂᖏᓐᓂᒃ ᖃᓄᖅ 
ᐊᑐᖅᑕᐅᓕᕐᒪᖔᑦ ᓄᓇᓕᖕᓂ ᑕᒪᒃᑯᐊ 
ᐊᑭᑐᔪᖅᓯᐅᑎᑦ. 
 
ᒪᑐᐃᖅᓯᔪᓐᓇᐃᓪᓕᔪᐊᓘᒐᒪ, ᐃᒃᓯᕙᐅᑖᖅ, 
ᒪᒥᐊᓇᐅᒍᓗᐊᖅ. 
 
(ᑐᓵᔨᑎᒍᑦ) ᒪᓕᒐᓕᐅᖅᑎᑦ ᓇᓗᓇᐃᖅᓯᕗᓪᓗ 
ᓄᓇᒥᐅᑕᓕᕆᔨᒃᑯᑦ 2009-2010ᒧᑦ ᐊᑭᑐᔫᑎᓄᑦ 
ᐊᑐᖅᑐᒃᓴᓕᐊᖏᑦ $4,060,000 ᑮᓇᐅᔭᖅ ᒥᑭᔪᓄᑦ 
ᐊᑭᑐᔫᑎᓄᑦ ᖃᓄᖅᑑᕈᑎᓄᑦ ᐊᑐᖅᑕᐅᓂᐊᕐᒪᑕ  
ᑕᒪᒃᑯᓄᖓᓗ ᑐᐊᐸᖕᓄᑦ ᖃᓄᖅᑑᕈᑕᐅᓇᔭᖅᑐᓄᑦ 
ᑕᒪᒃᑯᐊ ᐊᑭᑐᔫᑎᓄᑦ ᓇᓗᓇᐃᖅᑕᐅᓯᒪᖃᑦᑕᕐᓗᑎᒃ 
ᐊᕐᕌᒍᑕᒫᖅᓯᐅᑎᓂᒃ ᓴᖅᑭᑎᑕᐅᓂᐊᖅᑐᓂᒃ  

ᒪᓕᒐᓕᐅᖅᑎᓄᑦ ᑕᑯᖃᑦᑕᕈᒪᓂᐊᖅᐳᑦ ᐊᒻᒪᓗ 10 
ᐳᓴᓐᑎᒋᔭᖓᓐᓂᒃ ᐊᑐᖅᑕᐅᔪᓄᑦ ᑲᑎᖦᖢᒋᑦ 
ᐸᕐᓇᐅᑕᐅᔪᓄᑦ ᐊᑐᕐᓂᐊᖅᑐᓄᑦ.  
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, 
ᐃᓛᓐᓂᐅᓕᕌᖓᑦ ᑖᒃᑯᐊ ᒪᓕᒐᓕᐅᖅᑏᑦ 
ᑎᑎᖅᑲᖅᑖᖅᐸᒃᑑᒐᓗᐊᑦ ᒐᕙᒪᒃᑯᑦ 
ᐸᕐᓇᒃᓯᒪᔭᖏᓐᓂᒃ ᑮᓇᐅᔭᓂᒃ 
ᐊᑐᖅᑕᐅᒋᐊᓕᖏᓐᓂ ᐊᒻᒪᓗ 
ᓄᒃᑎᖅᑕᐅᓂᕕᓂᖏᓐᓄᑦ ᐊᓯᖏᓐᓄᑦ 
ᑎᐹᑦᒪᓐᖑᔪᓄᑦ ᐊᒻᒪᓗ ᑮᓇᐅᔭᑦ ᐊᑭᑐᔪᖅᓯᐅᑏᑦ 
ᐊᑭᑐᔪᖅᓯᐅᑎᐅᖏᑦᑐᓄᑦ ᓄᒃᑎᖅᑕᐅᔪᒃᓴᓂ 
ᐅᓂᒃᑳᖅᐸᒃᑑᒐᓗᐊᑦ ᑕᒪᓐᓇ ᐊᕐᕌᒍᖅ ᐊᑐᖅᑎᓪᓗᒍ. 
ᑭᓯᐊᓂᓕ ᒪᓕᒐᓕᐅᖅᑏᑦ ᑐᓴᐅᒪᖃᑦᑕᕈᒪᖕᒥᔪᑦ 
ᑕᒪᒃᑯᐊ ᐊᑭᑐᔪᖅᓯᐅᑎᑦ ᑮᓇᐅᔭᑦ 
ᐱᓕᕆᐊᖑᑎᓪᓗᒋᑦ ᖃᓄᓪᓚᕆᒃ ᖃᓄᓪᓚᑐᑯᓗᒃ 
ᐊᑐᖅᑕᐅᓲᖑᖕᒪᖔᑕ.  ᐊᒻᒪᓗ ᓄᒃᑎᖅᑕᐅᔪᕕᓃᑦ 
ᓲᕐᓗ ᓄᒃᑎᖅᑕᐅᔪᕕᓃᑦ ᐱᐊᓂᒃᓯᒪᓕᖅᑎᒋᑦ 
ᑐᓴᓲᖑᒐᑦᑕ ᑕᒪᒃᑯᐊ ᓲᖅ ᓄᖅᑎᕆᐊᖃᓚᐅᕐᒪᖔᑕ 
ᐅᕙᙵᑦ ᓄᓇᓕᖕᓂᑦ ᐊᓯᐊᓄᓪᓗ ᓄᓇᓕᖕᓄᑦ 
ᐅᕝᕙᓘᓐᓃᑦ project-ᒥᒃ (ᐱᓕᕆᐊᒥᒃ) ᐅᕙᙵᑦ 
ᐊᓯᐊᓄᑦ project-ᒧᑦ (ᐱᓕᕆᐊᒧᑦ) ᑕᒪᒃᑯᐊ 
ᑐᓴᐅᒪᑦᑎᐊᖃᑦᑕᕈᒪᓂᐊᖅᑕᕗᑦ. 
 
(ᑐᓵᔨᑎᒍᑦ) ᒪᓕᒐᓕᐅᖅᑎᑦ ᐃᓕᑕᖅᓯᓯᒪᔪᑦ 
ᓄᓇᒥᐅᑕᓕᕆᔨᒃᑯᑦ ᑲᒪᔭᕆᐊᖃᕐᒪᑕ ᑕᒪᒃᑯᓂᖓ 
ᐅᖅᓱᐊᓗᑉ ᓯᕐᓗᐊᕆᓇᔭᖅᑕᖏᓐᓄᑦ ᓄᓇᓕᖕᓂ 
ᑕᒪᒃᑯᐊᓗ ᓄᓇᓖᑦ ᐃᓚᕙᓪᓕᐊᕝᕕᐅᔪᓐᓇᖁᓪᓗᒋᑦ 
ᑕᒪᒃᑯᓂᖓ ᖃᓄᖅᑑᕈᑕᐅᔪᓐᓇᖅᑐᓂᒃ ᑕᒪᒃᑯᐊ 
ᖃᑯᑎᒃᑯᑦ ᐃᓕᓯᕝᕕᐅᒃᑲᓐᓂᖃᑦᑕᕈᓐᓇᖁᓪᓗᒋᑦ 
ᖃᑕᖓᔫᒃᑯᑦ ᑕᒪᒃᑯᓂᖓ 
ᓴᖅᑭᑦᑎᑕᐅᔭᕆᐊᖃᖃᑦᑕᖅᑐᓂᒃ ᓄᓇᓕᖕᓄᑦ. 
 
ᐃᒃᓯᕙᐅᑖᖅ, ᑖᒃᑯᐊ ᑕᒡᕙ ᐅᖃᐅᓯᕆᔪᒪᖃᐅᔭᒃᑲ 
2009-2010-ᒧᑦ ᐊᑭᑐᔫᑎᓄᑦ ᐊᑐᖅᑐᒃᓴᓕᐊᑦ  
ᓄᓇᒥᐅᑕᓕᕆᔨᒃᑯᓐᓂᒃ ᐱᔾᔪᑎᒋᓪᓗᒋᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᒪᓕᒐᓕᐅᖅᑏᑦ ᑖᒃᓱᒪ ᒥᒃᓵᓄᑦ 
ᐅᖃᐅᓯᒃᓴᖃᕈᒪᔪᖅᑕᖃᕐᒪᖔᑦ? ᒥᔅᑕ ᔭᓐ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᒥᓂᔅᑕ 
ᑯᓱᒐᖅ ᖁᔭᓐᓇᒦᖅᐸᕋ ᐃᖅᑲᓇᐃᔭᖅᑎᖏᓪᓗ  

ᐸᕐᓇᒃᓯᒪᑦᑎᐊᕐᓂᖏᓐᓄᑦ ᑐᑭᓯᑎᑕᐅᒐᑉᑕ. ᐊᒻᒪᓗ 
ᓄᓇᓖᑦ ᒪᐃᔭᖏᓐᓂᒃ ᐸᕐᓇᖃᑎᖃᑦᑎᐊᖅᓯᒪᖕᒪᑕ 
ᑲᑎᒪᔨᖏᓐᓂᒡᓗ ᒪᐃᔭᖏᓐᓂᒃ ᐸᕐᓇᖃᑎᖃᕋᒥᒃ 
ᑲᑎᒪᔨᖏᓐᓂᒡᓗ ᑕᐃᒪ ᓄᓇᓕᖕᓂ 
ᐸᕐᓇᖃᑎᖃᖅᐳᑦ ᑕᒻᓇᐅᖕᒪᑦ ᖁᔭᓐᓇᒦᖅᐸᕋ. 
 
ᑕᒡᕙᓂ ᒪᒃᐱᖅᑐᒐᕐᒥ ᒪᕐᕉᖕᓂ ᑕᐅᓇᓂ ᐊᑖᓂ 
ᑎᑎᕋᖅᓯᒪᖕᒪᑦ ᐅᖃᓕᒫᖃᐅᔭᖓᐃᓐᓇ ᒥᓂᔅᑕ, 
ᑕᐃᒪᒎᖅ ᑐᐊᐸᐃᑦ ᓄᖑᑉᐸᓪᓕᐊᓕᕐᒪᑕ ᑕᒫᓂ 
ᓄᓇᕗᒥ ᐅᒃᐱᕆᑉᓗᒍᓗ ᐅᒃᐱᕆᑦᑎᐊᖢᒍ ᐊᒻᒪᓗ 
ᐅᖃᐅᓯᕆᖕᒪᒍ ᐸᕐᓇᒃᓯᒪᓂᐊ ᑐᑭᖃᑦᑎᐊᖅᖢᓂ.   
 
ᑕᒪᓐᓇᓗᑦᑕᐅᖅ ᑐᐊᐸᐃᑦ ᓄᖑᑉᐸᓪᓕᐊᑎᓪᓗᒋᑦ 
ᓄᓇᓖᑦ ᐃᓚᖏᑦ ᑭᓐᓈᕈᖏᑦ 
ᓄᖑᑉᐸᓪᓕᐊᔫᔭᖅᓯᒪᖕᒪᑕ ᑲᔾᔮᕐᓇᕐᓂᖏᑦ 
ᐅᐱᓐᓇᕋᓂ ᑲᔾᔮᓇᖅᑐᒦᓯᒪᕙᒃᑲᑦᑕ ᐊᒻᒪᓗ 
ᑐᓴᐅᒪᑉᓗᑕ ᐃᓚᖏᓐᖒᖅ ᓄᓇᓖᑦ ᑕᕆᐅᖓᑕ ᓯᓈ 
ᓄᖑᑉᐸᓪᓕᐊᔪᖅ ᓯᓚ ᐅᖅᑰᓯᕙᓪᓕᐊᓂᖓ 
ᒪᓕᖦᖢᒍ. ᐊᒻᒪᓗ ᑐᓴᐅᒪᓪᓗᑕ ᓯᓚ 
ᐅᖅᑰᓯᕙᓪᓕᐊᓂᖓ ᒪᓕᖦᖢᒍ, ᑕᕆᐅᕐᓗᒎᖅ 
ᐅᓕᑉᐸᓕᐊᒻᒪᑦ. ᑖᒃᑯᐊ ᖃᐅᔨᒪᒐᑦᑎᒋᑦ 
ᐅᓕᑉᐸᓕᐊᓂᖓᓗ ᑕᕆᐅᑉ ᓯᓈ, 
ᐅᓕᑉᐸᓪᓕᐊᓂᖓᓗ ᑕᕆᐅᖅᐳᑦ. 
 
ᐊᒻᒪᓗ ᑲᔾᔮᓇᕐᓂᖓ ᓄᖑᑉᐸᓕᐊᓂᐊᕐᓂᖓᖃᐃ 
ᐅᓪᓗᒥᐅᓐᖏᑦᑑᒐᓗᐊᖅ ᓯᕗᓂᒃᓴᑉᑎᓐᓂ 
ᐃᓱᒪᒋᑉᓗᒍ, ᐃᒻᒪᖃ ᐃᓱᒪᓕᖅᐸᓪᓕᐊᓕᕈᑦᑕ 
ᕿᑯᕐᒥ ᐊᑐᕐᓂᕈᑦᑕ ᐃᓱᒪᒋᕙᓪᓕᐊᓕᕈᑦᑎᒍ 
ᓯᕗᓂᔅᓴᑎᓐᓂᑦ ᑖᓐᓇ ᕿᑯᖅ ᐃᓱᐊᕋᔭᖅᑐᖅ, ᕿᑯᖅ 
ᖁᐊᖅᓵᕐᓇᓐᖏᑦᑐᐊᖅᐸᑦ ᑕᒪᓐᓇ ᐊᕙᑎᑦᑎᓐᓄᑦ, 
ᐃᒪᑉᑎᓐᓄᑦ, ᑕᓯᑦᑎᓐᓄᑦ, ᑕᕆᐅᖅᑎᓐᓄᑦ, 
ᐊᖅᑯᑎᑦᑎᓐᓄᑦ ᖁᐊᖅᓵᓇᓐᖏᑐᐊᖅᐸᑦ.  
 
ᑖᓐᓇ ᐸᕐᓇᒍᑎᔅᓴᑐᐃᓐᓇᖅ 
ᐃᓱᒪᓪᓗᐊᖁᑐᐃᓐᓇᖅᖢᒍ, ᐱᖁᔨᕗᖔᓐᖏᑦᑐᖓ 
ᐅᖃᐅᓯᕆᔭᕋ ᐅᖃᐅᓯᒃᓴᑐᐃᓐᓇᖅ. 
ᖁᔭᓐᓇᒦᖅᖢᒍᓗ ᒥᓂᔅᑕ, ᐃᒃᓯᕙᐅᑖᖅ. ᐃᒡᕕᓗ 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᑕᐃᒪ 
ᐅᖃᕈᒪᕋᑖᕐᒥᔪᖅ ᒥᔅᑕ ᕋᒻᐴᑦ. 
 

ᕋᒻᐴᑦ (ᑐᓴᔩᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᓕᓴᖅᓯᓪᓗᖓ ᑖᒃᑯᐊ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᑦ  
ᐃᖅᑲᓇᐃᔭᖃᑎᖃᖃᑦᑕᕐᒪᑕ ᓄᓇᕗᑦ 
ᒐᕙᒪᒃᑯᖏᓐᓄᑦ ᐊᑭᑐᔪᖅᑐᕈᑎᔅᓴᓄᑦ  

ᐸᕐᓇᐅᑎᓪᓗᑎᑦ. ᑖᒃᑯᓂᖓ ᐅᖃᐅᓯᖃᕈᒪᔪᖓ 
ᐱᖁᑎᕐᔪᐊᑦ ᐊᖏᓂᖏᓐᓄᑦ.  
 

ᐅᒃᐱᕈᓱᒃᑲᒪ ᐸᕐᓇᐃᔭᕆᐊᖃᕋᑦᑕ 
ᐃᓄᒋᐊᔅᓯᕙᓪᓕᐊᓂᕐᓂᑎᓐᓄᑦ ᐊᕐᕌᒍᑦ ᖁᓖᑦ 
ᒪᓕᓪᓗᒋᑦ ᐅᓪᓗᒥ ᐃᓄᒋᐊᓐᓂᖏᑦ ᒪᓕᓐᖏᓪᓗᒋᑦ. 
ᓄᓇᓕᕆᔨᒃᑯᑦ ᐃᖅᑲᓇᐃᔭᖃᑎᖃᕐᓗᑎᑦ 
ᐃᓕᓐᓂᐊᖅᑐᓕᕆᔨᒃᑯᓐᓂ 
ᐃᓱᒪᔅᓴᖅᓯᐅᕈᑎᖃᕐᓂᐊᕐᒪᑕ 
ᐃᓄᒋᐊᔅᓯᑎᒋᓂᐊᕐᒪᖔᑕ ᖃᓄᑎᒋ ᐃᓕᓐᓂᐊᖅᑏᑦ 
2019-ᒥ, 2009-ᒥᐅᓐᖏᑦᑐᖅ.  
ᑕᐃᒪᓕ ᓄᑖᓂᑦ ᐃᓪᓗᕐᔪᐊᓂᑦ ᓴᓇᓂᐊᕈᑦᑕ 
ᑮᓇᐅᔭᓂᑦ ᐊᑐᓐᖏᓂᖅᓴᐅᒍᓐᓇᕐᓂᐊᕋᑦᑕ ᒐᕙᒪᒃᑯᑦ 
ᕿᓂᕈᓘᔭᖃᖃᑦᑕᕆᐊᖃᕐᓂᐊᖏᒻᒪᑕ 
ᓄᑖᕈᕆᐊᖅᑎᑦᑎᓂᕐᒥᑦ ᐊᖏᓪᓕᒋᐊᖅᑎᑦᑎᓂᕐᒥᑦ 
ᐱᖁᑎᕐᔪᐊᖏᓐᓂ.  
 

ᐃᒃᓯᕙᐅᑖᖅ, ᐃᓱᒪᒋᔭᖏᓐᓂ ᒥᓂᔅᑕᐅᑉ 
ᑐᓴᕈᒪᖃᑕᐅᒍᒪᒐᓗᐊᖅᑯᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕋᒻᐴᑦ. ᐊᒻᒪᑦᑕᐅᖅ 
ᐅᖃᕈᒪᓯᒪᔪᖅ, ᒥᔅᑕ ᐋᑕᒥ ᖁᒻᒧᐊᑦᑐᖅ. 
 

ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇᓕ 
ᐊᐱᖅᑯᓯᔅᓴᕋ ᑖᓐᓇᐃᓛᒃ ᑐᓴᖃᑦᑕᕋᑖᕋᑦᑕ ᑕᒪᒃᑯᐊ 
ᓄᓇᑦᑎᓐᓂ ᐅᖅᓱᐋᓗᐃᑦ ᒐᓯᓖᓪᓗ ᐃᓂᒋᔭᖏᑦ 
ᐊᒥᒐᖅᓯᕙᓪᓕᐊᔪᑦ ᓄᓇᕗᑦ 
ᐊᖏᓪᓕᕙᓪᓕᐊᓯᒪᓪᓗᑎᐅᒻᒪᑕ, 
ᑕᐃᒪᐃᓕᖓᖅᓴᓕᕐᖓᑕ ᐃᓚᖏᑦ. ᑕᐃᒪᐃᓛᒃ 
ᒥᓂᔅᑕ ᐅᖃᓚᐅᕐᖓᑕ ᑕᒪᓐᓇᒎᖅ  
ᕿᒥᕐᕈᐊᖅᑕᐅᕙᓪᓕᐊᔪᖅ ᐅᓂᒃᑳᓕᐅᖅᑐᖃᓛᖅᑐᖅ  
ᒐᕙᒪᒃᑯᓐᓄᑦ ᕿᒥᕐᕈᐊᑕᐅᑦᑎᐊᕐᓗᓂ 
ᐸᕐᓇᔾᔪᑕᐅᓛᕐᓗᓂ.  
 

ᖃᐅᔨᒪᒐᒪᓕ ᓄᓇᑦᑎᓐᓂ  
ᐱᖓᔪᐊᓐᓂᐅᓕᖅᑐᖃᐃ 
ᐊᕐᖑᓯᒪᔮᒻᒪᕆᓕᓚᐅᖅᓯᒪᒐᑦᑕ ᖃᖓᑕᓲᒃᑯᑦ 
ᐸᔪᑦᑕᐅᓂᐊᖅᑐᑕ ᐅᒥᐊᕐᔪᐊ ᑎᑭᓚᐅᓐᖏᓐᓂᖓᓂ 
ᓄᖒᑦᑎᓕᕋᑦᑕ. ᑖᓐᓇ ᑲᔪᓯᔪᓐᖏᑦᑐᖅ ᓈᒻᒪᔪᔪᑦ 
ᑕᐃᑯᖓ ᐊᕐᕌᓂ, ᑭᓯᐊᓂ ᑕᒪᒃᑯᐊ ᓇᒻᒥᓂᖅ 
ᐃᓪᓗᓖᑦ ᐅᖅᓴᖃᑦᑕᓕᓚᐅᕐᖓᑕ ᑕᒫᓂ ᐅᒥᐊᕐᔪᐊᖅ 
ᑎᑭᒍᒫᕐᓂᐊᓕᕋᓗᐊᖅᑎᓪᓗᒍ 
ᖃᖓᑕᓲᖅᓯᐅᑎᖔᓂᑦ ᑖᒃᑯᓄᖓ 
ᐅᖅᑰᓴᐅᑎᖏᓐᓄᑦ. ᑖᓐᓇ 
ᐊᒥᒐᓚᑦᑖᕐᓂᐅᓴᖃᑦᑕᓕᕐᖓᑦ ᓄᓇᑦᑎᓐᓂ.  
 

ᒫᓐᓇᒧᑦ ᐅᓪᓗᒥᐅᒐᓗᐊᖅ ᑕᒫᓂ ᐊᕐᕌᒍᒧᑦ 
ᓂᓪᓚᓱᓗᐊᓐᖏᕈᓘᔭᕐᖓᑦ ᐃᓚᖓᒍᑦ, 
ᓈᒻᒪᑐᐃᓐᓇᕆᐊᖃᓛᕐᒥᔪᖅ ᑕᕝᕙ ᑭᓯᐊᓂᑦᑕᐅᖅ 
ᑕᒪᒃᑯᐊ ᐃᓪᓗᐃᑦ ᓄᑖᑦ ᓴᓇᔭᐅᕙᓪᓕᐊᔪᑦ ᑕᐃᒃᑯᐊ 

ᓄᓇᕗᑦ Housing Trust-ᑯᑦ, ᑖᒃᑯᐊ 
ᐅᖅᓱᖅᑕᓕᕐᓂᐊᓕᕐᒥᒻᒪᑕ, ᐋᓐᓂᐊᕕᔅᓴᕗᓪᓗ ᓄᑖᖅ 
ᐊᖏᔪᕈᓘᒋᓪᓗᓂ. ᑕᒪᒃᑯᐊ ᑖᒃᑯᓂᖓᑦᑕᐅᖅ 
ᐃᓚᓐᖓᐃᕙᓪᓕᐊᑐᐃᓐᓇᓐᖑᓱᒃᑭᓪᓗᑎᑦ 
ᐱᒡᒐᓇᖅᓯᕙᓪᓕᐊᓐᖑᓱᒻᒪᑦ.  
 

ᐊᐱᖅᑯᑎᒐᓕ ᒥᓂᔅᑕᒧᑦ, ᑖᒃᑯᐊ 
ᖃᐅᔨᓴᖅᑕᐅᓂᐅᓂᐊᖅᑐᓂᑦ ᓄᓇᓖᑦ ᓇᓕᐊ 
ᐱᔭᕆᐊᖃᓪᓚᕆᓕᕐᒪᖔᖅ ᖃᖓᑭᐊᕐᖓᐃ ᑖᓐᓇ 
ᐅᓂᒃᑳᖅ ᓴᖅᑭᖅᑕᐅᔪᒫᖅᑲ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐋᑕᒥ ᖁᒻᒧᐊᑦᑐᖅ. 
ᐃᖅᑲᐃᑎᑦᑎᒋᐊᕈᒪᓪᓗᖓ ᒫᓐᓇ, ᐊᐱᕆᖅᑲᐅᒐᒪ 
ᐊᐱᖅᑯᑕᐅᓐᖏᑦᑐᓂᑦ ᐅᖃᐅᓯᔅᓴᑐᐃᓐᓇᕐᓂᑦ 
ᓂᓪᓕᖅᑐᖃᑲᐃᓐᓇᕈᒪᒻᒪᖔᑦ. 
ᐊᐱᕆᕕᔅᓴᖃᖃᑦᑕᕈᓐᓇᓚᖓᔅᓯ ᐅᐊᑦᑎᐊᕈᒃᑲᓐᓂᖅ 
ᑖᒃᑯᐊ ᐊᑭᑐᔪᖅᑐᕈᑎᒃᓴᐃᑦ ᕿᒥᕐᕈᓕᕈᑦᑎᒍ. ᐃᒻᒪᖃ 
ᑭᖑᓪᓕᖅᐹᖑᔪᖅ ᑲᔪᓯᑎᑐᐃᓐᓇᑲᐃᓐᓇᓂᐊᖅᑕᕗᑦ 
ᐊᑐᐃᓐᓇᕈᖅᑎᒃᑰᕋᑖᕐᒪᒍ ᐅᔾᔨᕆᒍᒃᑯ, ᒥᓂᔅᑕ 
ᑯᓱᒐᖅ, ᐋᑕᒥ ᖁᒻᒧᐊᑦᑑᑉ ᒥᔅᓵᓄᑦ 
ᓂᓪᓕᕈᑎᒋᕋᑖᖅᑕᖓᓂ ᑭᐅᔪᒪᒻᒪᖔᖅᐱᑦ. 
 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. 
ᖁᔭᓐᓇᒦᓪᓗ ᐊᐱᕆᒐᕕᑦ. ᑕᐃᒃᑯᐊᓗ ᐊᐱᖅᑯᑕᐅᔪᑦ 
ᐅᐊᑦᑎᐊᕈ ᑭᐅᒋᐊᕐᓂᐊᐸᒃᑲ ᐊᔪᕐᓇᖏᑉᐸᑦ. ᑭᓯᐊᓂ 
ᑕᒪᓐᓇᐃᓛᒃ ᐅᖅᓱᐊᓗᖃᕐᕕᖃᕐᓂᖅ ᓄᓇᓕᓐᓂ 
ᕿᒪᑦᑎᒃᐸᓪᓕᐊᔪᒻᒪᕆᐊᓘᒻᒪᑦ ᓱᓇᓗᒃᑕᑦ ᒪᑯᐊ 
ᐃᓕᓐᓂᐊᕐᕖᓪᓗ ᐋᓐᓂᐊᕐᕖᓪᓗ ᒧᒥᕐᕖᓪᓗ 
ᕿᒪᒃᑎᒃᐸᓪᓕᐊᒐᓗᐊᖅᑎᓪᓗᒋᑦ ᐅᖅᓱᐊᓗᖃᕐᕖᑦ 
ᑭᖑᕙᖅᐸᓪᓕᐊᖑᔭᕐᒪᑕ ᐃᓪᓗᕐᔪᐊᓪᓗ ᑕᒪᒃᑯᐊ 
ᐃᓕᓐᓂᐊᕐᕖᑦ ᒧᒥᕐᕖᑦ ᑕᒪᒃᑯᐊ 
ᓇᑉᐸᖅᐸᓪᓕᐊᑎᓪᓗᒋᑦ 
ᑭᖑᕙᖅᐸᓪᓕᐊᖑᔭᕐᓂᐊᕐᒪᓪᓗ ᓇᓗᓇᓐᖏᒻᒪᑦ. 
 

ᑖᒃᑯᐊ ᐱᓕᕆᔨᒋᔭᕗᑦ ᑕᒪᑐᒧᖓ ᐸᕐᓇᑉᐸᓪᓕᐊᔪᑦ 
ᖃᓄᖅ ᐊᓐᖑᑎᕙᓪᓕᐊᓕᕈᓐᓇᕐᒪᖔᑕ ᑕᒪᒃᑯᐊ  
ᐅᖅᓱᐊᓗᖃᕐᕖᑦ ᒥᑦᓴᓄᑦ. ᓄᓇᓖᑦ 
ᐊᑕᐅᓯᐅᓐᖏᑦᑐᕆᓛᖅ ᓄᓇᓕᒃ 
ᑐᓴᖃᑦᑕᖅᓯᒪᓕᕋᑦᑎᒍ ᐅᖅᓱᑭᑦᓴᓕᓲᖑᒻᒪᑕ ᑕᒪᓐᓇ 
ᐱᓕᕆᐊᖑᕙᓪᓕᐊᔫᒐᓗᐊᖅ ᐸᕐᓇᒐᓱᓐᓂᖅ ᓇᓕᖏᑦ 
ᑐᐊᕕᕐᓇᕐᓂᖅᓴᐅᒻᒪᖔᑕ ᑕᒪᑐᒪ ᒥᑦᓵᓄᑦ. 
ᖁᔭᓐᓇᒦᒃ, ᐃᑦᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᑕᐃᒪ 
General Comments-ᓂᒃ 
ᐱᕕᑦᓴᖃᖅᑎᑦᓯᑲᐃᓐᓇᕋᑦᑕ 
ᐊᐱᖅᑯᑎᑦᓴᓅᕈᓐᓇᕐᓂᐊᕋᑦᓯ ᒫᓐᓇ. 
ᐅᖃᐅᓯᑦᓴᖃᖅᑐᖅᑕᖃᕈᓐᓃᖅᐸᑦ ᑕᕝᕗᖓᖄ  

ᒪᑉᐱᒐᖅ J-3 capital estimates-ᓂ 
ᐊᑭᑐᔪᖅᑐᕈᑎᑦᓴᐃᑦ 2009-2010-ᒧᑦ ᑎᑭᓪᓗᒍ. 
ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. General 
comments-ᖃᓐᖏᖦᖢᖓ ᑭᓯᐊᓂ ᑖᒃᑯᓇᓐᖓᑦ 
ᒥᓂᔅᑕ ᐅᖃᐅᓯᕆᖅᑲᐅᔭᖏᓐᓂᒃ ᐊᐱᕈᔪᒪᒐᓗᐊᕋᒪ 
ᒪᑉᐱᒐᕐᒨᓚᐅᖅᑳᕋᑕ ᒪᑉᐱᖅᑐᒐᕐᓅᓚᐅᖅᑳᕋᑕ 
ᐅᖃᓪᓚᖅᑲᐅᔭᖏᑦ ᓇᓂᓯᑎᑕᐅᔪᒪᒐᓗᐊᕋᒪ 
ᖃᓄᐃᑦᓴᖏᒃᑯᕕᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᕐᕚᕐᓗᒃ. 
ᒪᒥᐊᓇᖅ; ᑖᓐᓇ ᐅᖃᐅᑕᐅᖅᑲᐅᔪᖅ ᒥᓂᔅᑕᒧᑦ 
ᐃᓗᐊᓂ ᐊᐱᖅᑯᑎᑦᓴᖃᕈᒪᒍᕕᑦ ᐱᕕᑦᓴᖃᖅᑎᑉᐸᒋᑦ 
ᒫᓐᓇ.  
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᑉᐱᒐᖓᓂ 5 
ᐅᖃᓪᓚᖅᑲᐅᔭᖏᓐᓂ ᑭᖑᓪᓕᖅᐹᖅ 
ᑭᖑᓪᓕᖅᐹᑦᑎᐊᖅ ᒪᑉᐱᒐᕐᓂ 5 ᖁᓛᓂ 
ᐅᖃᖅᑲᐅᒻᒪᑦ ᑲᓇᑕ ᑲᓇᑕᐅᑉ ᒐᕙᒪᒃᑯᖏᑦ 
ᐅᖃᓚᐅᕐᒥᔪᒡᒎᖅ ᑮᓇᐅᔭᓂᒃ 
ᓴᖅᑭᑦᑎᓂᐊᕐᓂᕋᖅᖢᑎᒃ ᐱᓐᖑᐊᖅᑐᓕᕆᓂᕐᒧᑦ 
ᐊᒻᒪᓗ ᑮᓇᐅᔭᓂᒃ ᖃᓄᖅ ᐃᖅᑲᓇᐃᔭᕈᑎᑦᓴᓄᑦ 
ᑐᕌᖓᔪᓂᒃ. 
 
ᑭᓯᐊᓂ ᑐᓴᖅᑎᑕᐅᑦᑎᐊᓚᐅᓐᖏᒻᒪᑕᒎᖅ ᓱᓕ 
ᑖᒃᑯᓂᖓ ᐃᓗᐊᓂ ᖃᓄᖅ ᐊᑐᕐᓂᐊᕐᒪᖔᑕ. 
ᐊᐱᕆᔪᒪᔪᖓ ᓂᕆᐅᒻᒪᖔᑦ 
ᐅᒥᐊᕐᔪᐊᖃᕐᓇᓚᐅᖅᑳᖅᑎᓐᓇᒍ ᑖᒃᑯᐊ ᑮᓇᐅᔭᑦ 
ᓴᖅᑭᑕᐅᓂᐊᕐᒪᖔᑕ.  
 
ᐊᐱᖅᑯᑎᒋᓗᐊᖅᑕᕋ ᓄᓇᓖᑦ ᐃᓚᖏᑦ 
ᐱᓐᖑᐊᕐᕕᑦᓴᒥᓐᓂᒃ ᐅᕝᕙᓘᓐᓃᑦ 
ᓯᐊᕐᕆᔮᕐᕕᑦᓴᒥᓂᒃ ᐸᕐᓇᓯᒪᕙᒌᑦᑎᐊᕐᒪᑕ ᓲᕐᓗ 
shovel ready-ᓂᕋᖅᑕᐅᖅᑯᓲᒻᒪᑯᐊ ᐱᑕᖃᐅᕐᒪᑦ.  
 
ᑖᒃᑯᐊᖃᐃ ᐅᒥᐊᕐᔪᐊᖃᓚᐅᖅᑎᓐᓇᒍ  
ᑮᓇᐃᔭᐃᑦ ᓴᖅᑭᑕᐅᒍᓐᓇᕐᓂᐊᕐᒪᖔᑕ ᑲᓇᑕᐅᑉ 
ᒐᕙᒪᒃᑯᖏᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 
ᐊᐱᕆᒐᕕᑦ, ᒥᔅᑕ ᐊᕐᕚᕐᓗᒃ. ᑖᒃᑯᐊ 
ᐅᑕᖅᑭᓕᖅᑲᒥᓐᖏᐊᖅᔪᒃᑲᑦᑎᒍᓂᓛᒃ ᑮᓇᐅᔭᑦ 
ᖃᐃᑕᐅᓂᐊᕐᓂᕋᖅᑐᑦ.  
 

ᓇᓗᓇᕈᓐᓃᑦᑎᐊᕐᓂᐊᖅᑑᒐᓗᐊᖅ ᑕᕝᕙᓂ ᐅᓪᓗᓂ 
ᖃᐃᔪᓂ ᑕᐃᒪᑐᖅ 
ᐅᒥᐊᕐᔪᐊᖅᑕᐅᓇᖅᓯᓚᐅᖅᑎᓐᓇᒍ 
ᓇᓗᓇᐃᖅᑕᐅᑦᓯᐊᕐᓂᐊᕐᐳᑦ. ᐃᒻᒪᖃ ᒫᓐᓇᓘᓐᓃᑦ 
ᑭᖑᕙᒐᓚᑉᐸᓪᓕᐊᑐᐃᓐᓇᕆᐊᖃᖅᑑᔭᓕᕐᒪᑕ 
ᐸᕐᓇᒋᐊᖃᕐᓂᕐᒧᑦ ᐅᒥᐊᕐᔪᐊᖅᑕᐅᓂᐊᖅᑐᓄᑦ. 
 
ᑭᐅᓗᒍ ᐊᐱᖅᑯᑏᑦ, ᐄ, ᑕᑯᔪᒪᔪᒍᑦ 
ᐊᐅᔭᖅᑳᖅᑎᓐᓇᒍ ᑖᒃᑯᐊ ᑮᓇᐅᔭᐃᑦ ᐅᕙᑦᑎᓐᓄᑦ 
ᐊᑐᐃᓐᓇᕈᖅᑕᐅᔪᑦ ᐊᒻᒪ ᐱᓗᐊᖅᑐᒥᖃᐃ ᖃᓄᖅ 
ᐊᑦᑎᒋᔪᒥᒃ ᑮᓇᐅᔭᒥᒃ ᐊᑐᐃᓐᓇᕈᖅᑕᐅᓂᐊᕐᒪᖔᑦᑕ 
ᑖᓐᓇ ᑐᐊᕕᕆᔭᕗᑦᑕᐅᖅ.  
 
ᐃᑉᐸᑦᓵᓂᓗ ᑲᑎᒪᖃᑎᒋᓚᐅᖅᓱᒍ 
ᐱᖁᔭᓕᕆᔨᕐᔪᐊᓂᒃ ᑲᑎᒪᔨᖁᑎᒋᔭᕗᑦ ᒥᔅ ᐊᒡᓘᑲᖅ 
ᑎᓕᐅᕆᒃᑲᓐᓂᖁᓪᓗᒍ ᑲᑎᒪᔨᐅᖃᑎᒥᓂᒃ ᑖᓐᓇ 
ᑐᐊᕕᕐᓇᕐᓂᖓ ᖃᐅᔨᑎᓐᓇᓱᓚᐅᖅᑕᕗᑦ. ᖁᔭᓐᓇᒦᒃ 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 
ᐊᐱᖅᑯᑎᒃᓴᖃᒃᑲᓐᓂᕈᓐᓃᖅᑰᕋᕕᑦ ᒥᔅᑕ ᐊᕐᕚᕐᓗᒃ. 
ᖁᔭᓐᓇᒦᒃ.  
 
ᑕᕝᕗᖓ ᒪᑉᐱᒐ J-2, 2009-2010 ᐊᑭᑐᔪᓄᑦ 
ᓇᓚᐅᑦᑖᖅᑕᐅᓯᒪᔪᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᓄᕕᐱᕆᒧᑦ, ᑕᐃᑲᓂ ᑲᑎᒪᓂᖃᖅᑎᓪᓗᑕ ᒥᔅᑕ 
ᑯᓱᒐᐅᑉ ᑕᐃᒎᓯᓂᒃ ᓇᐃᓈᖅᓯᒪᔪᓂᒃ ᐅᓪᓗᒥ 
ᐃᓕᑉᐹᓪᓕᖅᑎᒻᒥᒻᒪᑎᒍᑦ. 
 
ᐅᑎᕐᕕᒋᒋᐊᒃᑲᓐᓂᖅᑐᓐᓇᖅᐱᑎᒍᑦ J-1? 
ᐊᐱᖅᑯᑎᒃᓴᖃᕋᒪ ᑕᕝᕙᓂ 
ᐋᖅᑭᓱᖅᓯᒪᓂᕆᔭᖓᓐᓂᑦ ᐃᖅᑲᓇᐃᔭᖅᑏᑦ  
ᐱᓕᕆᕝᕕᖓᑕ ᐃᓗᐊᓂ. ᐊᒻᒪ ᐊᐱᖅᑯᑎᒐᓗ ᐅᓇ 
ᓴᐳᒻᒥᔨᒃᑯᑦ ᐊᑦᑕᕐᓇᕐᔭᐃᖅᓯᒪᔪᐃᑦ ᖃᐅᔨᓴᐃᔩᑦ 
ᑖᒃᑯᐊ. ᐅᐊᔭᓕᕆᔨᓄᑦ ᖃᐅᔨᓴᐃᔩᑦ ᑕᖅᑲᒪᓃᑉᐹᑦ? 
ᐅᐊᔭᓂᒃ ᖃᐅᔨᓴᐃᔩᑦ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑯᓱᒐᖅ. 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐊᐱᕆᒐᕕᑦ. ᒥᔅᑕ ᐃᐊᓕᐊᑦ 
ᖃᐅᔨᒪᓂᐊᖅᑐᖅ ᑕᐃᒃᑯᐊ ᑕᐃᒎᓰᑦ 
ᓇᐃᓈᖅᑕᖅᓯᒪᔪᑦ ᐱᓯᒪᔭᒃᑲ ᑕᒻᒫᖅᖢᖓ 
ᑐᓂᓚᐅᕐᓂᕋᒃᑯ. ᑕᐃᒪᓐᓇ ᑕᓂᒪᒃᑲᓐᓂᕈᒪᓇᖓ 
ᓄᕕᐱᕆᒥ ᐅᓂᒃᑳᖅᑖᖓᓄᑦ ᑭᐅᓗᒍ, ᐄ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 
ᐊᒻᒪᓗ ᐃᖅᑲᓇᐃᔭᖅᑏᑦ ᒥᒃᓵᓄᑦ ᓄᓇᕗᒻᒥ 
ᐃᒡᓗᒃᓴᓄᑦ ᐸᐸᑦᑎᔩᑦ ᑕᐃᒃᑯᐊ ᖃᐅᔨᓴᖃᑦᑕᕋᒃᑭᑦ 
ᖃᓄᐃᒻᒪᓪᓗ ᓱᒃᑲᐃᕙᓪᓕᐊᖃᑦᑕᕐᒪᖔᑕ, 
ᐊᑲᐅᓐᖏᓕᐅᕈᑎᖃᖃᑦᑕᕐᒪᖔᑕ. ᑕᐃᒪᓕ 
ᐊᐱᖅᑯᑎᒋᓕᖅᐸᕈᕋ ᐃᓕᔅᓯᓐᓄᑦ, ᖃᔅᓯᓂᒃ 
ᐅᐊᔭᓂᒃ ᐃᓕᐅᖅᑲᐃᕙᓪᓕᐊᔪᓂᒃ ᐃᒡᓗᓄᑦ 
ᖃᐅᔨᓴᐃᔨᑕᖃᖅᐸ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑯᓱᒐᖅ, ᑭᐅᔪᒪᒻᒪᖔᖅᐱᐅᒃ ᑖᓐᓇ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᒃᐱᕈᓱᒃᑐᖓ ᐱᖓᓲᔪᑦ 
ᑕᐃᒃᑯᐊ ᐃᓂᒃᓴᖏᑦ, ᐃᖅᑲᓇᐃᔮᒃ ᐃᓂᖃᓐᖏᑦᑑᒃ 
ᒪᕐᕉᒃ ᓱᓕ ᐱᔭᕆᐊᖃᖅᑐᒍᑦ. ᒫᓐᓇ ᐱᑕᖃᓐᖏᑦᑐᖅ 
ᓱᓕ ᐃᓗᓕᑯᓘᔭᖏᓐᓂᑦ ᐅᓂᒃᑳᕈᓐᓇᕐᓂᐊᖅᑐᖓ 
ᐱᑐᐊᕈᒃᑭᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 
ᑯᓱᒐᖅ. ᐃᖅᑲᐃᑎᑦᑎᔪᒪᔪᖓ ᒪᓕᒐᓕᐅᖅᑎᓂᒃ  
ᑕᐃᒃᑯᓄᖓ ᒪᓕᑲᐃᓐᓇᖅᑕ ᑲᑎᒪᔾᔪᑎᒋᔭᑦᑎᓐᓂᑦ 
ᐱᓕᕆᐊᖃᕋᑦᑕ. J(g)-ᒥᑦ ᒪᑉᐱᒐᕐᒦᒃᑲᑦᑕ 
ᐊᑭᑐᔪᖅᑐᕈᑎᒃᓴᓄᑦ ᐸᕐᓇᐅᑎᓂᒃ. ᖃᐅᔨᒪᓂᐊᖅᐳᓯ 
ᑕᐃᒃᑯᐊ ᓇᓪᓕᕐᓂᐊᕐᒪᑕ ᐃᒃᐱᒋᓗᐊᖅᑕᓯ 
ᐊᐱᖅᑯᑎᒃᓴᖃᕐᕕᒋᓂᐊᖅᑕᓯ ᑕᖅᑲᒪᓃᓐᓂᐊᖅᑐᑦ 
ᒪᑉᐱᒐᕐᒥᑦ ᑎᑭᑦᑕᕌᖓᑦᑎᒍᑦ ᐊᐱᕆᖃᑦᑕᕐᓂᐊᖅᐳᓯ. 
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᑭᔾᔪᑎᒐ ᓇᕿᑕᐅᓂᐊᕋᓗᐊᕐᒪᖔᑦ ᓇᓗᒐᒪ, 
ᐃᑭᑕᐅᕚ? ᐊᓱ, ᑲᔪᓯᒍᓐᓇᖅᓯᕗᖓᓕ. 
 
>>ᐃᓪᓚᖅᑐᑦ 
 
ᑭᖑᓪᓕᖅᐹᖅ ᐊᐱᖅᑯᑎᒐ ᑐᓴᓚᐅᕋᑦᑕ 
ᐃᖅᑲᓇᐃᔭᖅᑎᑖᕐᓂᕐᒪᑕ ᐃᒡᓗᓕᐅᕐᓂᖏᑦ 
ᓱᒃᑲᐃᒡᓕᒋᐊᖃᖃᑦᑕᖅᑐᑦ ᑖᓐᓇ ᐊᒃᑐᐃᓂᐊᖅᐸᑦ.  
 
ᐊᑭᑐᔪᖅᑐᕈᑎᒃᓴᓕᑦ ᒫᓂ ᐊᒃᑐᐃᓂᖃᕐᓂᐊᖅᐹ 
ᑭᖑᕙᕆᐊᕈᑎᖃᕐᓂᐊᖅᐸᓪᓘᓐᓃᑦ ᑮᓇᐅᔭᓂᒃ 
ᐊᑭᑦᑐᕆᐊᕈᑎᖃᕐᓂᐊᖅᐹ ᐱᓕᕆᐊᒃᓴᓄᑦ 
ᑭᖑᕙᕆᐊᖅᑕᐅᖃᑦᑕᕐᓂᖏᑦ ᐱᔾᔪᑎᒋᓪᓗᒋᑦ? ᑖᓐᓇ 
ᑕᕝᕙ ᐊᐱᖅᑯᑎᒋᓇᓱᒃᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᒫᓐᓇ 
ᐱᕕᖃᖅᑎᒍᒪᓕᕆᓪᓗᒍ ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ, 
ᐅᑎᒃᑲᓐᓂᐊᕐᔪᒍᒪᓪᓗᖓ ᑕᐃᒃᑯᓄᖓ 
ᐅᖃᐅᓯᕆᖃᐅᔭᑦᑎᓐᓄᑦ ᐊᖏᓂᕆᔭᖓ ᐃᒡᓗᐃᑦ 
ᓴᓇᔭᐅᖃᑦᑕᕐᓂᒃᓴᖏᑦ ᓯᕗᓂᒃᓴᑦᑎᓐᓂ ᒥᓂᔅᑕ  
ᓂᓪᓕᐅᑎᖃᕐᓂᐊᕐᒪᖔᑦ ᑕᐃᒃᑯᓂᖓ 
ᑕᐃᖅᑲᐅᔭᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 
ᑯᓱᒐᖅ, ᑭᐅᔪᒪᖕᒪᖔᖅᐱᐅᒃ. 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄ, ᐄᑦᓯᐊᖅ 
ᑭᐅᔪᒪᔭᕋ. (ᑐᓵᔨᑎᒍᑦ) ᐄ, ᒪᑐᐃᖅᓯᒋᐊᕈᑎᓐᓂ 
ᐅᖃᐅᓯᕆᖃᖅᑎᓪᓗᖓ ᐅᖃᖃᑎᖃᖅᑎᓪᓗᖓᓗ 
ᐅᖃᐃᓐᓇᖃᑦᑕᕋᒪ ᕿᒥᕐᕈᓇᒍᒪᒐᑦᑕ ᓄᑖᓂᒃ 
ᐱᐅᓯᐅᔪᓂᒃ ᐱᓕᕆᕝᕕᑦᑕ ᐃᓗᐊᓂ. ᒪᓕᒐᐃᑦ 
ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒃᖢᒋᑦ 
ᐊᑭᑐᔪᖅᑐᕈᑎᒃᓴᓂᒃ ᐱᓕᕆᐊᒃᓴᑦ 
ᐊᔾᔨᒌᓐᖏᕈᓘᔭᖅᑐᓂᒃ ᐃᓗᓕᖃᖅᑐᖅ ᓲᕐᓗ 
ᐊᔾᔨᒌᓕᖅᑎᑕᐅᓪᓗᑎᒃ ᒪᓕᒐᖏᑦ ᐃᒡᓗᐃᑦ 
ᑲᒪᒋᔭᕗᑦ ᑕᐃᒃᑯᐊ.  
 
ᐄ, ᒫᓐᓇ ᐱᕕᒃᓴᖃᑦᑎᐊᖅᑐᖅ, ᐱᓕᕆᕝᕕᕗᑦ 
ᕿᒥᕐᕈᓇᒃᑐᖅ ᖃᓄᖅ 
ᐃᓱᒪᒃᓴᖅᓯᐅᒃᑲᓐᓂᕈᑎᒃᑲᓐᓂᕈᓐᓇᕐᒪᖔᑕ 
ᐸᕐᓇᐃᓂᕐᒥ ᓴᓇᒪᓂᖏᓐᓂᒃ ᐃᒡᓗᐃᑦ.  
ᓴᓇᒪᓂᖏᑦ ᐋᖅᑭᒃᓯᒪᓂᖏᓪᓗ ᐃᒡᓗᐃᑦ 
ᕿᒥᕐᕈᓇᒃᑕᐅᖁᓪᓗᒋᑦ ᒥᑭᓗᐊᕌᓗᖁᖏᓪᓗᒋᑦ 
ᓇᑉᐸᖅᑎᖅᑕᐅᓕᕌᖓᒥᒃ ᒥᑭᓗᐊᓕᑐᐃᓐᓇᖃᑦᑕᕐᒪᑕ.  
 
ᑕᕝᕙ ᑕᒪᒃᑯᓂᖓ ᕿᒥᕐᕈᓇᒃᑐᒍᑦ ᐊᒻᒪᓗ 
ᐱᓕᕆᕝᕕᕗᑦ ᑕᒪᒃᑯᓄᖓ ᕿᒥᕐᕈᓇᖁᓪᓗᒋᑦ 
ᑎᓕᓯᒪᓕᖅᑕᒃᑲ ᓇᐅᒃᑯᑦ ᑕᐃᒪᓐᓇ 
ᐱᕙᓪᓕᐊᔪᓐᓇᕐᒪᖔᑦᑕ ᐃᓱᒪᒋᔭᐅᔾᔪᑎᑐᑦ ᒥᔅᑕ 
ᕋᒻᐳᑦ ᑕᐃᕋᑖᖅᑕᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᑕᕝᕗᖓ 
(ᑐᓵᔨᑎᒍᑦ) ᓄᓇᓕᖕᓄᑦ ᒐᕙᒪᒃᑯᓐᓄᓪᓗ 
ᐱᔨᔅᓯᖅᑎᖏᑦ ᓇᐃᓈᖅᓯᒪᔪᖅ, ᐊᑭᑐᔪᖅᑐᕈᑎᒃᓴᓄᑦ 
ᐸᕐᓇᐅᑏᑦ ᑲᑎᖢᒋᑦ ᐊᑭᑐᔪᖅᑐᕈᑎᒃᓴᓄᑦ 
ᐸᕐᓇᐅᑎᑦ ᐊᑭᓕᐅᑎᒃᓴᐃᑦ $29,329. 
(ᑐᓵᔨᑎᒎᕈᓐᓃᖅᑐᖅ) ᒪᒥᐊᓇᖅ $29 ᒥᓕᐊᓐ. 
 
>>ᐃᓪᓚᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒥᐊᑉᐳᖓ 
$29,329,000-ᓚᒋᐊᖃᕋᑖᕋᓗᐊᕋᒪ.  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᓇᑯᕐᒦᒃ. ᐊᒻᒪ J-6-ᒨᕐᓗᓯ 
(ᑐᓵᔨᑎᒍᑦ)  

ᐅᖅᓱᐊᓗᓕᕆᓂᕐᒧᑦ ᐅᑎᖅᑕᖅᑐᑦ ᑮᓇᐅᔭᐃᑦ. ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᓯᒃᕙᐅᑖᖅ. 
ᑐᑭᓯᒋᐊᒃᑲᓐᓂᕈᒪᑐᐃᓐᓇᑦᑎᐊᖅᑐᖓ ᐅᓇ 
revolving fund ᐊᖏᔪᕐᔪᐊᕌᓗᖃᑦᑕᕐᒪᑦ ᑭᓯᐊᓂ 
ᐅᓇᓕ, ᑮᓇᐅᔭᖅ ᐊᑐᕈᒪᔭᖓ ᑖᒃᑯᐊ ᒥᑭᒃᓴᓗᐊᒧᑦ 
ᐃᓄᖅᓴᐅᑎᓗᐊᒧᑦ ᑖᓐᓇ revolving fund ᐃᒻᒥᓂ 
ᐊᑭᓕᖏᓗᐊᕐᒪᑦ ᐊᑭᓕᓐᖏᓗᐊᕐᒫᑦ by 
$6,865,000? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐋᒡᒐ, ᐃᒻᒪᖃ 
ᐃᖢᐊᕋᔭᖅᑐᖅ ᕈᐃ ᑖᑉᓱᒥᖓ ᑭᐅᔪᓐᓇᖅᐸᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᒥᔅᑕ 
ᒍᕇᓐ. 
 
ᒍᕇᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᑭᑐᔪᖅᑐᕈᑎᒃᓴᐃᑦ ᐅᖅᓱᐊᓗᖕᓄᑦ ᓯᓚᑖᒍᑦ 
ᑮᓇᐅᔭᐃᑦ ᐅᑎᖅᑕᖅᑐᑦ ᑮᓇᐅᔭᖃᖅᑎᑕᐅᖃᑦᑕᕐᒪᑕ 
ᐊᑭᓕᖅᓱᐃᔾᔪᑕᐅᖃᑦᑕᖅᑐᖅ ᐊᐅᓚᔾᔪᑎᒋᔭᖏᓐᓄᑦ 
ᐊᑭᖏᓐᓄᑦ ᑕᒪᒃᑯᐊ ᐊᑭᑐᔪᖅᑐᕈᑎᖃᕌᖓᑕ 
ᖃᑦᑕᐅᔭᕐᔪᐊᑦ ᓄᓇᓕᖕᓂ ᓄᓇᓕᖕᓃᓛᒃ ᑖᒃᑯᐊ 
ᐊᑭᑐᔪᖅᑐᕈᑎᒃᓴᓂᖔᖃᑦᑕᕐᒪᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒍᕇᓐ.  ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᓯᒃᕙᐅᑖᖅ. 
ᑐᑭᓯᑦᑎᐊᖏᓐᓇᒃᑭᑦ. ᐃᒻᒪᖃ ᐅᖃᓕᖅᑐᑎᑦ ᑖᒃᑯᐊ 
ᐊᒃᑐᐃᖏᑦᑐᑦ ᐅᖅᓱᐊᓗᓕᕆᓂᕐᒧᑦ ᐅᑎᖅᑕᖅᑐᑦ 
ᑮᓇᐅᔭᖏᓐᓂᒃ ᑭᓯᐊᓂ ᐅᖅᓱᐊᓗᓕᕆᓂᕐᒧᑦ 
ᑮᓇᐅᔭᐃᑦ ᐅᑎᖅᑕᖅᑐᑦ ᑖᒃᑯᐊ ᓂᐅᕕᕋᕕᑦ 
ᐅᖅᓱᐊᓗᒻᒥᒃ ᐅᕙᖓ ᐊᑐᖅᑎᐅᒐᒪ 
ᓂᐅᕕᖦᖤᖅᐳᖓ ᐅᖅᓱᐊᓗᒻᒥᒃ ᐃᓕᑦᓯᓐᓂᒃ 0-
ᖑᕐᓗᓂ ᑕᐃᓐᓇ ᐊᑭᓕᐅᑎᒋᔭᒃᑲ ᒪᓕᓪᓗᒋᑦ.  

ᑖᓐᓇ ᑕᕝᕙ ᐊᑭᓕᑦᓴᐅᓐᖏᑉᐸᑦ ᐅᕝᕙᓘᓐᓃᑦ  
ᑮᓇᐅᔭᐃᑦ ᐱᓇᓱᒃᑕᓯ ᐊᒥᒐᓗᐊᕐᓂᖅᐹᖅ. 
ᑐᑦᓯᕋᖅᑕᓯ ᑖᓐᓇ ᐊᑭᑐᔪᖅᕈᑎᒋᔪᒪᓪᓗᒋᑦ 
ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ $6,865,000.  
 
ᐅᓂᒃᑳᒐᓛᒃᑲᓐᓂᕈᓐᓇᖅᐱᓯ ᐅᕙᓐᓄᑦ ᑭᓱᒧᑦ 
ᐊᑐᕐᓂᐊᕐᒪᖔᖅ ᑖᓐᓇ. ᑐᑭᓯᔪᓐᓇᕋᓗᐊᖅᑐᖓ 
ᑮᓇᐅᔭᐃᑦ ᐊᑐᖅᑕᐅᓂᐊᖅᑐᑦ 
ᐊᐅᓚᔾᔪᑎᒋᓂᐊᖅᑕᖏᓐᓄᑦ ᑮᓇᐅᔭᖃᖅᑎᑕᐅᓗᑎᒃ 
ᑕᐃᒃᑯᐊ ᐱᖁᑎᒋᔭᐅᔪᑦ. ᑖᓐᓇ ᖃᓪᓗᓈᑎᑐᑦ 
ᐅᕙᖓ ᐅᖃᐅᓯᖏᑎᑐᑦ ᑐᑭᓯᑎᓚᐅᓐᖓ 
ᑕᐅᑐᓐᖑᐊᓕᕆᓐᓇᕐᓂᐊᕋᒪ $6,865,000 ᑭᓱᒧᑦ 
ᐊᑐᕐᓂᐊᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᑖᓐᓇ ᑐᓪᓕᕋ 
ᑖᑦᓱᒥᖓ ᑭᐅᔪᓐᓇᖅᑯᕐᒪᑦ ᑐᑭᓯᐊᔭᕐᓂᖅ. ᐊᐱᕆᕙᕋ 
ᑕᐃᕕᑦ ᑭᐅᔪᓐᓇᖁᓪᓗᒍ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕿᐊᕈᖅ.  
 
ᐊᕿᐊᕈᖅ: ᖁᔭᓐᓇᒦᒃ. ᑕᐃᓐᓇ 
ᐅᖃᐅᓯᕆᕋᑕᖅᑕᖓ ᒪᓕᒐᓕᐅᖅᑎᐅᑉ ᓱᓕᔪᖅ. ᐅᓇ 
ᑕᒪᒃᑯᐊ ᐊᑭᑐᔫᑎᓂᒃ ᐅᕙᒍᑦ ᒐᕙᒪᐅᓪᓗᑕ 
ᑐᓂᓯᖃᑦᑕᕋᑦᑕ ᑖᒃᑯᓄᖓ ᐅᖅᓱᐊᓗᓐᓄᑦ Tank 
farms and storage ᖃᑦᑕᐅᔭᖃᐅᑎᓄᑦ ᐃᒻᒥᒃᑯᑦ 
ᑮᓇᐅᔭᖁᑎᖏᓐᓂᑦ ᓴᓇᑎᑦᑎᖃᑦᑕᕋᑦᑕ ᑖᒃᑯᐊ 
ᒑᓰᑦ ᐊᑭᖏᓐᓂᒃ ᐊᑦᑐᐊᓯᐊᖏᒻᒪᑕ ᑖᓐᓇ 
ᑕᒫᓃᑦᑐᖅ. 
 
$6 ᒥᓕᐊᓐ ᑖᓐᓇ ᒪᑉᐱᒐᖅ J-7-ᒥ ᑕᒃᑯᓄᖓ 
ᓴᓇᐅᔭᓂᐊᖅᑐᓂᒃ ᑐᕌᖓᓪᓗᓂ ᑕᒃᑯᓂᖓ ᒑᓰᑦ 
ᐅᖅᓱᐊᓗᐃᑦ ᐊᑭᕈᔪᓐᖏᓐᓂᒃ ᐊᑦᑐᐊᖏᑎᑦᑎᓲᓂᒃ 
ᐅᕙᒍᑦ ᒐᕙᒪᐅᔪᒍᑦ ᓴᓇᔾᔪᑎ-ᓴᓇᖃᑦᑕᕋᑦᑕ 
ᑖᒃᑯᓄᖓ ᑖᒃᑯᐊ ᐊᑭᑭᓂᖅᓴᐅ ᐊᑭᖏᑦ ᓄᓇᕗᑦ  
ᒐᕙᒪᒃᑯᓐᓄᑦ ᐱᔭᐅᓯᒪᖔᕐᓂᐊᕐᒪᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕿᐊᕈᖅ. ᒥᔅᑕ 
ᐊᕐᕚᕐᓗᒃ.  
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᐃᒻᒪᑦ 
ᖃᓄᐃᒻᒪᑦ  

ᐅᖅᓱᐊᓗᓕᕆᓂᕐᒧᑦ ᐅᑎᖅᑕᖅᑐᑦ 
ᑮᓇᐅᔭᐅᓂᕋᖅᑕᐅᓪᓗᑎᒃ ᑕᐃᔭᐅᕙᑦ ᑖᓐᓇ 
ᐱᔾᔪᒋᓪᓗᒍ ᑮᓇᐅᔾᔭᓵ ᑮᓇᐅᔭᓕᐅᓚᐅᖅᖢᓯ 
$6,585,000 ᐊᑐᖅᑕᐅᔪᒪᔫᖅ. ᖃᑦᑕᐅᔭᕐᔪᐊᓃ 
ᐅᕝᕙᓗ ᓱᓪᓗᓂᒃ, ᓱᓪᓗᓕᓐᓂᒃ. ᒪᓕᑦᓯᓂᐊᕐᒪᑕ 
ᒪᓕᒐᕐᓂᒃ ᐊᓯᕈᓘᔭᖏᓐᓂᓪᓗ ᑕᐃᒃᑯᓄᖓ ᑎᓴᒪᓄᑦ 
ᓄᓇᓕᓐᓄᑦ. ᖃᓄᐃᒻᒪᓖᓐᓇ ᑖᓐᓇᐅᓐᖏᑎᓪᓗᒍ 
ᐅᖅᓱᐊᓗ ᐅᑎᖅᑕᖅᑐᑦ ᑮᓇᐅᔭᖁᑎᒋᓂᕋᖅᑕᐅᕙᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄ, ᑕᐃᒪᓐᓇᐃᓛᒃ 
ᑕᐃᔭᐅᓯᒪᔪᑐᖃᐅᑐᐃᓐᓇᕐᒪᑦ. (ᑐᓵᔨᑎᒍᑦ) ᑕᐃᒪᓐᓇ 
ᑕᐃᔭᐅᔾᔪᓯᑖᖅᑎᑕᒥᓂᐅᑐᐃᓐᓇᕐᒪᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐ. ᑕᐃᒪ 
ᑕᕝᕙᓂ ᒪᑉᐱᒐᖅ 6-ᒥ. (ᑐᓵᔨᑎᒍᑦ) ᑲᑎᓪᓗᒋᑦ 
ᐊᑭᓕᖅᓱᕋᑦᓴᐃᑦ. $6,865,000. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᖏᖃᑎᒌᒍᑕᐅᔪᖅ. ᓇᑯᕐᒦᒃ. ᑕᐃᒪ 
ᒪᑉᐱᒐᖅ J-2-ᒨᕈᑦᑕ. (ᑐᓵᔨᑎᒍᑦ) ᐱᓕᕆᕝᕖᑦ 
ᓇᐃᓈᖅᓯᒪᔪᖅ. ᓄᓇᓕᓕᕆᔨᒃᑯᓐᓃᓐᖔᖅᓯᒪᔪᑦ. 
ᐊᑭᓕᖅᓱᐃᒐᑦᓴᐃᑦ ᓇᓗᓇᐃᖅᑕᐅᔪᑦ. 
ᐊᑭᑐᔪᖅᑐᕈᑎᑦᓴᐃᑦ ᑲᑎᓪᓗᒋᑦ. $36,194,000. 
ᐊᖏᖅᐱᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑕᐃᒪᓕ ᑲᑎᒪᔨᑐᐃᓐᓇᐃᑦ ᑖᒃᑯᐊ 
ᐊᖏᖃᑎᒌᑉᐱᓯ ᑖᒃᑯᐊ ᓄᓇᓕᓪᓗ ᒐᕙᒪᒧᓪᓗ 
ᐱᔨᒃᓯᕋᖅᑎᐅᓂᕐᒧᑦ ᑖᓐᓇ ᐱᔭᕆᖅᑕᐅᖁᓪᓗᒍ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑕᐃᒪ ᖁᔭᓐᓇᒦᕈᒪᓪᓗᒍ ᒥᓂᔅᑕᐅᔪᖅ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᓐᓄᑦ ᐊᒻᒪ 
ᐃᖅᑲᓇᐃᔭᖅᑎᖁᑎᒋᔭᑎᑦ. ᐃᒻᒪᖃ  

ᑭᖑᓪᓕᖅᐹᖑᔪᒥ ᐅᖃᐅᓯᑦᓴᖃᑳᓪᓚ 
ᐅᖃᐅᓯᖃᕈᒪᒍᕕᑦ, ᒥᓂᔅᑕ ᑯᓱᒐᖅ, 
ᑐᙵᓱᑦᑎᑉᐸᒋᑦ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᑕᐃᓐᓇ 
ᐊᑎᐊ ᓯᓚᒥ ᐊᑦᓯᕆᐊᖃᕐᒪᖔᑦ ᖃᓄᕐᓗ 
ᕿᒥᕐᕈᓂᐊᕐᐸᕋ ᐊᕐᕚᕐᓗᒃ.  
 
ᖁᔭᓐᓇᒦᒻᒪᕆᐊᓗᖏᓛᒃ ᑕᒫᓂ ᓵᑉᓯᓐᓃᑦᑎᓪᓗᒍ 
ᐊᐱᖅᑯᑎᒃᓴᖃᖅᑲᐅᒐᑉᓯ ᑕᒪᒃᑯᐊ ᒥᒃᓵᓄᑦ 
ᐱᓕᕆᖃᑎᒌᒃᓯᐊᕐᓂᒃᑯᑦ ᑕᒡᕙᓂ ᑲᑎᒪᕕᐅ 
ᐃᓗᐊᓂ ᐊᒻᒪ ᓄᓇᓕᖕᓂ ᒪᐃᔭᐅᔪᑦ 
ᕼᐊᒻᓚᑦᖑᔪᓪᓗ. ᐊᓯᖏᓪᓗ ᑕᒪᒃᑯᐊ ᑎᒥᐅᔪᑦ 
ᒐᕙᒪᖃᕐᕕᒃᑕ ᑖᒃᓱᒪᑦ ᑎᒥᒋᔭᑉᑕ ᐃᓗᐊᓂ 
ᐱᓕᕆᖃᑎᒋᖃᑦᑕᖅᑕᕗᑦ 
ᐱᓕᕆᖃᑎᒌᑦᓯᐊᖏᓐᓇᕆᐊᕐᓂᐊᕐᐳᒍᑦ ᐅᑭᐅ 
ᐃᓗᐊᓂ, ᐅᑭᐅᓂᓗ ᖃᐃᔪᓂ.  
 
ᑕᒪᒃᑯᐊ ᓄᓇᓖᑦ ᐱᓕᕆᐊᕆᔪᒪᖃᑦᑕᖅᑕᖏᑦ 
ᐱᓇᓱᐊᕐᓂᕿᔭᖏᓪᓗ ᐊᒃᓱᕉᑎᒋᑦᓯᐊᒻᒪᕆᖃᑦᑕᕐᒪᒋᑦ 
ᑕᐃᒪᓐᓇᑦᑕᐅᖅ ᒪᐃᔭᐅᓚᐅᕐᓯᒪᒋᕝᓗᖓ ᐊᓯᖏᓪᓗ 
ᑕᒡᕙᓂ ᑲᑎᒪᖃᑎᒋᔭᒃᑲ ᐃᒡᕕᒡᓗ ᐃᒃᓯᕙᐅᑕᖅ. 
ᐱᙳᐊᑐᐃᓐᓇᙱᑦᓯᐊᖃᑦᑕᓚᐅᕋᑉᑕ 
ᑕᐃᒪᓐᓇᑦᑕᐅᖅ ᕼᐊᒻᓚᑦᖑᔪᑦ 
ᐱᙳᐊᑐᐃᓐᓇᖏᑦᓯᐊᓲᖑᖕᒪᑕ 
ᑐᒃᓯᕋᐅᑎᕆᕙᑉᑕᖏᑦ ᐊᒃᓱᕉᑎᒋᔭᖏᑦ 
ᐃᒃᐱᒋᑦᓯᐊᖃᑦᑕᕐᐸᒃᑲ. 
 
ᐊᒻᒪ ᐱᓕᕆᔨᒃᑲᓗ ᑕᒪᑐᒧᖓ ᑕᒡᕙᓂ ᓵᒻᓃᑦᑐᑦ 
ᐊᒻᒪ ᐊᓯᖏᓐᓂ ᑎᑎᕋᕐᕕᖕᓂ ᐱᓕᕆᔨᒋᔭᒃᑲ, 
ᑕᒪᓐᓇ ᐊᒃᓱᕉᑎᒋᑦᓯᐊᕐᐸᕗᑦ ᐱᕙᓪᓕᐊᔪᓐᓇᕐᓂᐊ 
ᓄᓇᕗᑦ.  
 
ᑲᑎᒪᔨᐅᖃᑎᒃᑲ ᖁᔭᓐᓇᒦᒃ ᐊᐱᕐᓱᕈᓐᓇᖅᑲᐅᒐᑉᓯ 
ᐱᓕᕆᖃᑎᒌᑦᓯᐊᕈᒪᕙᑉᕼᐃᓗ ᑕᒡᕙᓂ ᐅᑭᐅᑉ 
ᐃᓗᐊᓂ ᓄᓇᕗᑦ ᓄᓇᑯᓗᒃᐳᓂᓛᒃ 
ᐱᐅᓯᕙᓪᓕᐊᒍᓐᓇᖁᑉᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᒪᒥᐊᓇᖅ ᑖᓐᓇ ᒥᔅᑕ ᐃᐊᓕᐊᑦ 
ᐊᐱᖅᑯᑎᖃᕈᒪᖅᑲᐅᓐᓂᕋᓗᐊᖅᑎᓪᓗᒍ 
ᓱᖅᑯᐃᒋᒍᓐᓃᕐᓂᑲᐃᓐᓇᕋᑦᑎᒍ. ᒥᔅᑕ ᐃᐊᓕᐊᑦ, 
ᐱᕕᖃᖅᑎᑉᐸᒋᑦ ᒫᓐᓇ.  
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᓕᓐᓂᐊᕋᒪᐃᓛ ᒫᓐᓇ ᒪᕐᕉᓐᓃᒃ 
ᐊᐱᖅᑯᑎᒃᓴᖃᖅᑲᐅᒐᒪ. ᖃᐅᔨᒪᖅᑲᐅᖏᓐᓇᒪ 
ᓯᕗᓪᓕᕐᐹᑦᑎᐊᒥ ᑕᐃᒪᓐᓇᐃᑦᑐᓕᕈᒪ J-3 J-4-ᒧᑦ 
ᐱᖅᑲᐅᒐᒪ ᑕᐃᒪᓐᓇ ᐱᖅᑲᐅᓪᓗᖓ. 
ᐱᒋᐊᓕᓵᖅᑎᓪᓗᒋᑦ ᑖᓐᓇ ᑭᖑᓪᓕᕐᐹᒥ ᑕᒪᓐᓇ 
ᐃᔾᔪᔪᕈᓗᖕᓂ ᐅᖃᓕᒫᒐᓂᒃ ᑕᐃᒃᑯᐊ ᑕᖅᑲᖓ 
ᑕᖅᑳᖓ ᑮᓇᐅᔭᖅᑖᖅᑎᑦᑎᓂᖅ ᐱᑕᖃᓚᐅᕐᒪᑦ. 
 
A-IV-4-ᒦᑦᑐᑦ ᑕᐃᒃᑯᐊ ᐱᓕᕆᐊᒃᓴᐃᑦ. ᒪᓕᒐᖅ 
ᐊᑐᖅᑕᐅᓲᖑᕚ? ᓯᕗᓪᓕᖅᐹᒥ ᑕᕙᓂ 
ᐱᓕᕆᔭᕆᐅᕋᒪ ᑕᐃᒪᓐᓇ ᖃᖓᒃᑯᓪᓕ 
ᐊᐱᕐᓱᖃᑦᑕᕐᓂᐊᕐᐳᖓ? ᑖᒃᑯᐊ ᒥᒃᓵᓂ. ᒫᓐᓇ ᑕᕙ 
ᐱᕕᒃᓴᖃᕐᐳᖓ? ᐅᕙᓘᓐᓃ ᖃᖓᒃᑯᑦ ᐊᓯᐊᒍᑦ 
ᐊᐱᖅᑯᑎᒋᓛᕐᐸᕋ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪᒥᐊᓇᖅ, ᒥᔅᑕ ᐃᐊᓕᐊᑦ, ᒫᓐᓇ 
ᐊᐱᕆᔪᓐᓇᖅᑐᑎᑦ ᐊᐱᖅᑯᑎᒋᔪᒪᔭᕐᓂᑦ ᑖᒃᓱᒧᓐᖓ 
ᒥᓂᔅᑕᒧᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐃᓱᒪᑐᐃᓐᓇᖅᑲᐅᔪᖓ 
ᐊᐱᖅᑯᑎᒐ ᐃᓘᓐᓇᓯᓐᓂ ᐊᐱᖅᑯᑎᒐ 
ᓱᖅᑯᐃᕐᓂᕐᒪᖔᔅᓯᐅᒃ. ᐊᐱᕐᓲᑎᒋᔪᓐᓇᕐᒪᖔᑦᑎᒍ 
ᑕᒪᒃᑯᓄᖓ ᐱᓕᕆᐊᓄᑦ. ᓲᕐᓗ ᑕᐃᑲᓂ ᑕᕝᕙ A-
IV-2, ᐃᓗᐊᓐᓂ ᐅᖃᐅᓯᖃᕐᒪᑕ ᑯᕕᖅᑕᕝᕕᑦ 
ᑕᐃᒃᑯᐊ $500,000 ᐃᓕᔭᐅᔭᕆᐊᓕ. 
 
ᑕᐃᑯᖓ ᐊᐱᖅᑯᑎᒋᓚᐅᕋᒃᑯ ᐅᓪᓛᖅ, ᑖᓐᓇ 
ᐱᓕᕆᐊᔅᓴᖅ $100,000 ᑐᖔᓂ ᐊᑭᖃᕐᓂᖅᐸᑦ 
ᒪᑐᐃᖓᓗᓂᓘᓐᓃᑦ ᑳᓐᑐᕌᓘᓐᓃᑦ 
ᑐᓂᔭᐅᑐᐃᓐᓇᕐᓗᓂ ᐅᕝᕙᓘᓐᓃᑦ ᒪᓂᒻᒪᑦᑕᐅᓗᓂ. 
ᑖᓐᓇ $100,000 ᑐᒃᓯᕋᐅᑎᑕᖃᕐᓂᐊᕐᒪᖔᑦ  
ᑳᓐᑐᕌᓄᑦ ᒪᓂᒻᒪᑦᑕᐅᓯᒪᒐᓂ ᑳᓐᑐᕌᒐᔅᓴᐅᔪᓄᑦ? 
ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᐄ, 
ᒪᓂᒻᒪᑎᑦᑎᖃᑦᑕᖅᑐᒍᑦ ᑳᓐᑐᕌᓄᑦ ᐱᔪᒪᓇᓱᒍᑎᓂᑦ 
ᑕᐃᒪᐃᑦᑐᓂᑦ ᐱᓕᕆᐊᔅᓴᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᒥᔅᑕ 
ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑭᐅᔭᐅᒻᒪᖔᕐᒪ ᖃᐅᔨᓐᖏᑦᑐᖓ. 
ᒪᑐᐃᖓᑎᑕᐅᒐᔭᖅᐸᓘᓐᓃᑦ ᐅᕝᕙᓘᓐᓃᑦ 
ᓇᓚᐅᑦᑖᕈᑕᐅᓗᓂᓘᓐᓃᑦ ᐅᕝᕙᓘᓐᓃᑦ 
ᑕᖅᑲᒃᑯᓄᖓ ᒪᓂᒻᒪᑦᑕᐅᓗᓂ ᐅᕝᕙᓘᓐᓃᑦ 
ᑕᐃᒃᑯᐊ ᐱᖁᔭᐅᔪᑐᐃᓐᓇᐃᑦ 
ᐅᖃᐅᔾᔭᐅᔪᑐᐊᖑᓗᑎᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᐄ, 
ᑕᖅᑲᒃᑯᓄᖓ ᒪᓂᒻᒪᑦᑕᐅᓂᐊᖅᑐᖅ ᑳᓐᑐᕌᓄᑦ 
ᐱᔪᒪᓇᓱᒍᑎᑎᒍᑦ ᐱᓇᓱᑦᑕᐅᔪᓐᓇᓂᐊᕐᒪᑦ, 
ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᓲᑎᖃᖅᑐᖓ ᑕᐃᒃᑯᐊ ᐱᓕᕆᐊᔅᓴᐃᑦ 
ᐱᔭᕇᖅᑕᐅᔪᕕᓃᑦ ᖃᐅᓱᐃᑦᑐᕐᒥ. ᑖᒃᑯᓇᓂ 
ᓇᓕᓇᐃᖅᓯᔾᔪᑎᖏᓐᓂ ᑎᑎᖅᑲᓂ ᐅᖃᖅᓯᒪᒻᒪᑦ 
ᒫᓐᓇᒎᖅ ᑲᓇᑕᒥᐅᒡᒎᖅ ᒪᓕᒐᖏᓐᓂ 
ᐊᖑᒻᒪᑎᓐᖏᒻᒪᑦ ᓲᕐᓗ ᑯᕕᖅᑕᕕᒻᒧᑦ. 
ᑮᓇᐅᔭᒃᑯᕕᐅᖃᑦᑕᖅᑐ ᑕᐃᓐᓇ ᐊᕐᕌᒍᕆᔭᑦᑎᓐᓂ 
ᒪᓕᔅᓯᒪᓕᕐᓂᐊᖅᐹ ᐱᖁᔭᕐᓂᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᔪᓐᓇᕈᒃᑯ ᒥᔅᑕ 
ᒍᕇᓐ ᑭᐅᖁᓗᒍ. ᖁᔭᓐᓇᒦᒃ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᒍᕇᓐ.  
 
ᒍᕇᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒫᓐᓇᐅᔪᖅ ᐸᕐᓇᐃᔾᔪᑎᒋᔭᑎᓐᓂ ᓴᓇᒪᓂᖏᓐᓄᑦ 
ᖃᐅᓱᐃᑦᑐᕐᒥᐅᑦ ᐃᒪᖓᓄᑦ ᐊᖅᑯᑎᔅᓴᖓᓄᑦ, 
ᓂᕆᐅᒃᑐᒍᑦ ᓴᖅᑭᑦᑎᓛᕋᑦᑕ ᐱᔪᒪᓇᓱᒍᑎᓂᑦ 
ᑳᓐᑐᕌᓄᑦ ᒪᓂᒻᒪᐃᓪᓗᑕ 
ᓇᑉᐸᖅᑎᑕᐅᔾᔪᑎᒋᓂᐊᖅᑕᖏᓐᓂ. ᑖᓐᓇ ᑕᕝᕙ 
ᓄᓇᓕᓐᓂ ᐃᒪᕐᓄᑦ ᓴᓗᒻᒪᖅᓴᐃᔾᔪᑏᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒍᕇᓐ. 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐊᑖᒍᑦ ᖃᐅᔨᓴᖅᑏ A-IV-5, 
ᐊᐅᓱᐃᑦᑐᕐᒥᐅᑦ ᓄᓇᓕᓐᓂ ᕼᐊᒻᒪᓚᒃᑯᓪᓗ 
ᐊᓪᓚᕝᕕᖓ, 
ᓇᓗᓇᐃᖅᓯᕝᕕᐅᑲᓐᓂᕈᒪᑦᑕᕋᓗᐊᖅᑯᖓ Building 
Canada Fund ᑕᐃᒃᑯᐊ ᑮᓇᐅᔭᐃᑦ 
ᑐᓂᔭᐅᔾᔮᖏᒻᒪᑕ ᑲᓇᑕᐅᑉ ᒐᕙᒪᒃᑯᖏᓐᓂ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᐊᐱᕆᒃᑲᓐᓂᓚᐅᕐᓖᓐᓇ.. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. ᒥᓂᔅᑕ. 
. . ᒪᒥᐊᓇᖅ. ᒥᔅᑕ ᐃᐊᓕᐊᑦ. 
 
>>ᐃᓪᓚᖅᑐᑦ 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᒻᒪᖃ ᓯᕗᓪᓕᖅᐹᖑᔪᔅᓴᐅᒻᒪᑦ ᑕᒪᑐᒧᖓᓕ 
ᑕᐃᒪᓐᓇ ᑲᑎᒪᔭᕇᕈᒪ ᐃᖅᑲᓇᐃᔭᖅᑏᑦ,  
$8,666,000 ᑕᐃᒃᑯᐊ ᐱᓕᕆᔾᔪᑕᐅᓯᒪᒻᒪᑕ 
ᐊᐅᓱᐃᑦᑐᒥ ᓇᑉᐸᖅᑎᕆᔾᔪᑎᒋᔭᐅᓂᐊᕐᓗᑎᑦ 
ᐱᓐᖑᐊᕐᕕᒃ ᕼᐊᒻᒪᓚᒃᑯᓪᓗ ᑎᑎᕋᕐᕕᖓ. ᒐᕙᒪᒃᑯᑦ 
ᓯᓚᑖᓂ ᑮᓇᐅᔭᖅᑖᓚᐅᖅᑐᑦ  

$8,666,000-ᓂᑦ $2,889,000 ᑐᓂᔭᐅᓚᐅᖅᑐᑦ 
ᓄᓇᕗᑦ ᒐᕙᒪᒃᑯᖏᓐᓂ, ᑲᑎᓪᓗᒋᑦ $11,555,000.  
 
ᐊᐅᓱᐃᑦᑐᕐᒥ ᑏᓯᐱᕆᐅᑎᓪᓗᒍ ᑮᓇᐅᔭᑦ 
ᐊᑐᖅᑕᐅᓂᖅᑲᑦ ᑕᐃᑲᓂ ᐃᓪᓗᑦᑕᖃᓐᖏᑦᑐᖅ 
ᐃᒻᒪᖃ ᑮᓇᐅᔭᑦ ᐅᑎᖅᑎᑕᐅᔭᕆᐊᖃᓕᖅᐳᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᐋᒡᒐ, 
ᑮᓇᐅᔭᓄᑦ ᐅᑎᖅᑎᑕᐅᔾᔮᖏᑦᑐᖅ. ᒫᓐᓇ 
ᓴᓇᒪᓂᖓᓄᑦ ᑎᑎᕋᐅᔭᖅᓯᒪᓂᖓᓄᓪᓗ 
ᐱᓕᕆᔭᐅᑐᐃᓐᓇᕐᓂᐊᕐᒪᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 
ᑯᓱᒐᖅ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒥᓂᔅᑕ, 
ᑭᐅᓯᒐᔅᓯ ᐊᐱᖅᑯᑎᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᓕᓐᓂᐊᕋᒪᐃᓛᒃ ᒫᓐᓇ. ᑕᒪᒃᑯᐊ 
ᖃᐅᔨᒪᔪᐃᓐᓇᐅᖕᒪᑕ 
ᐊᐱᖅᑯᑎᒃᓴᖃᕐᕕᒋᔭᕆᐊᖃᕋᑦᑎᒍᑦ 
ᐊᓯᐅᖃᐅᒍᓗᐊᕋᒪ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑕᐃᒫᖅᐲᑦ? ᖁᔭᓐᓇᒦᒃ. ᒥᔅᑕ ᓂᙵᖅ.  
 
ᓂᙵᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᒥᔅᑕ 
ᐃᐊᓕᐊᑦ ᐊᐱᖅᓲᑎᖃᖅᑎᓪᓗᒍ ᐃᖏᕐᕋᓂᕐᒥ 
ᒪᐅᖓ ᕿᕕᐊᖅᑲᐅᖕᒪᑦ.  
 
ᐊᓯᖏᓐᓂᒃ ᒐᕙᒪᐅᔪᓂ ᓄᓇᑦᑎᐊᕐᒥᓕ ᑖᒃᑯᐊ 
ᐱᓕᕆᑎᓕᕌᖓᑦᑎᒍᑦ, ᒥᓂᔅᑕ ᒪᑐᐃᕆᐊᕈᑎᒥᓂᒃ  
ᐅᖃᐅᓯᖃᓚᐅᖅᖢᓂ, ᐃᓕᓴᕆᔭᐅᒐᒥ ᐃᒃᓯᕙᐅᑕᕐᒥ 
ᑭᐅᖃᑦᑕᓚᐅᕋᑦᑕ ᐅᖃᐅᓯᕐᖓᐅᑎᒋᔭᖓᓄᑦ.  

ᑕᐃᒪᓐᓇᐃᓕᔭᕌᖓᑕ ᒪᒃᐱᒐᖅᑎᒎᓕᕌᖓᑦᑕ 
ᐱᖁᔭᒃᓴᓂᒃ ᕿᒥᕐᕈᓇᒃᖢᑕ ᓲᕐᓗ ᑕᑯᔭᕌᖓᑦᑎᒍᑦ 
ᑕᒡᕙᓂ ᒪᒃᐱᒐᕐᒦᑦᑐᑦ ᐃᓱᒫᓗᑎᒋᒐᑦᑎᒍᑦ 
ᐃᓱᒫᓗᑎᖃᕐᕕᒋᒍᑦᑎᒍᑦ ᓲᕐᓗ ᐱᓐᖑᐊᕐᕖᑦ, 
ᓱᓪᓗᓖᓪᓘᓐᓃᑦ, ᖃᑦᑕᐅᔮᓗᐃᓪᓘᓐᓃᑦ, ᑕᐃᑲᓂ 
ᐊᐱᖅᓱᕈᓐᓇᖅᓯᓚᐅᕋᑦᑕ ᒪᒃᐱᒐᕐᒥ ᑕᕝᕗᖓ. 
ᒪᒃᐱᒐᖏᑎᒍᑦ ᕿᒥᕐᕈᓇᓕᕌᖓᑦᑕ.  
 
ᑕᐃᒪᓐᓇᐃᓪᓕᓚᐅᖅᓯᒪᖕᒪᑦ ᑭᓯᐊᓂ ᑖᓐᓇ 
ᐊᓯᒋᖕᒥᖕᒪᒍ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᙵᖅ. ᒥᓂᔅᑕ 
ᑯᓱᒐᖅ, ᑖᑦᓱᒧᖓ ᓂᓪᓕᕈᒪᖕᒪᖔᖅᐱᑦ? 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᓇᐅᒃ, 
ᓂᑉᓕᕈᒪᓐᖏᑦᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. 
ᐊᐱᖅᓱᒐᒃᓴᖅᑕᖃᕈᓐᓃᖅᐸᓪᓚᐃᖕᒪᑦ.  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑕᐃᒪ 
ᐊᓂᒍᓐᓇᕐᓂᐊᖅᐸᓪᓚᐃᓕᕐᒪᑕ. ᐃᖅᓱᒃᑏ, 
ᑕᐃᒃᑯᓂᖓ ᐃᑲᔪᖅᑎᒋᖅᑲᐅᔭᖏᓐᓂ 
ᐃᑲᔪᕈᓐᓇᕈᕕᑦ.  
 
ᑕᐃᒪ ᐃᓚᒋᔭᐅᔪᓯ ᖃᓄᐃᓕᐅᕈᒪᓕᖅᐱᓯ? ᒥᔅᑕ 
ᐊᕐᕚᕐᓗᒃ.  
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᓄᖅᑲᕈᒪᓕᖅᖢᖓ ᐱᖁᔨᕗᖔᖅᐳᖓ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᓅᑦᓯᒋᐊᕈᑎᑕᖃᓕᕐᒪᑦ ᑖᓐᓇ ᑲᑎᒪᓂᕐᒥ ᑕᒡᕙᓂ 
ᓄᖅᑲᕈᒪᓪᓗᓂ ᒥᔅᑕ ᐊᕐᕚᕐᓗᒃ. ᑖᑦᓱᒥᖓ  
ᓅᑦᓯᒋᐊᕈᒻᒥ ᓈᒻᒪᒃᓴᖅᑐᐃᑦ? ᖁᔭᓐᓇᒦᒃ.  
ᓈᒻᒪᒃᓴᖏᑦᑐᐃᑦ? ᓅᑦᑎᒋᐊᕈᑦ ᑲᔪᓯᔪᖅ. ᑕᐃᒪᓕ 
(ᑐᓵᔨᑎᒍᑦ) ᓂᑯᕕᓐᓂᐊᓕᖅᐳᖓ 
ᓄᖅᑲᖅᐸᓪᓕᐊᓂᐊᓕᕋᑦᑕ. 

ᐅᖃᖅᑎ: ᖁᔭᓐᓇᒦᒃ ᐅᑎᕐᒥᒐᑦᑕ.  
ᑲᑎᒪᔾᔪᑎᔅᓴᑎᓐᓄᑦ 20-ᒨᕐᓗᑕ. ᑲᑎᒪᔩᑦ 
ᑲᑎᒪᑐᐃᓐᓇᕋᑖᖅᑎᓪᓗᒋᑦ ᐅᓂᒃᑳᓕᐊᖏᑦ. ᒥᔅᑕ 
ᓂᖏᐅᖓᓐ.  
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 
ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 
ᓂᖏᐅᖓᓐ (ᑐᓵᔨᑎᒍᑦ): ᐅᖃᖅᑏ, ᑲᑎᒪᔨᖁᑎᑎᑦ 
ᐃᓱᒪᔅᓴᖅᓯᐅᕈᑎᖃᖅᑲᐅᒻᒪᑕ ᒪᓕᒐᒃᓴᖅ ᓈᓴᐅᑎᖓ 
2 ᐊᒻᒪᓗ ᒪᓕᒐᒃᓴᖅ 1-ᒥᑦ, ᐊᒻᒪ ᐅᖃᕈᒪᓪᓗᑎᑦ 
ᒪᓕᒐᒃᓴᖅ 2 ᐃᕐᖐᓐᓇᖅ ᐱᖓᔪᖓᓐᓂᒃ 
ᐅᖃᓕᒫᖅᑕᐅᔪᓐᓇᖅᓯᓂᐊᕐᖓᑦ. ᐅᖃᖅᑏ, 
ᐱᒋᐊᖅᑎᑦᑎᕗᖓ ᑲᑎᒪᑐᐃᓐᓇᖅᑎᓪᓗᒍ ᐅᓂᒃᑳᖓ 
ᓈᒻᒪᒋᔭᐅᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦᑕᖃᕐᖓᑦ. 
ᐊᐃᑉᐱᖅᑕᐅᕚ? ᒥᔅᑕ ᐊᕐᕚᕐᓗᒃ. 
 
>>ᐃᓪᓚᖅᑐᑦ 
 
ᑖᓐᓇ ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ 
ᐃᓵᓪᓕᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ.  
 
(ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 21. ᐱᖓᔪᖓᓐᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 
(ᑐᓵᔨᑎᒎᕈᓐᓃᖅᑐᖅ) ᐱᑕᖃᓐᖏᒻᒪᑦ. ᑲᑎᒪᔾᔪᑎᒃᓴᖅ 
22. ᑲᑎᒪᔾᔪᑎᔅᓴᐃᑦ ᖃᐅᑉᐸᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
 
ᖃᐅᑉᐸᑦ ᑲᑎᒪᔾᔪᑎᔅᓴᐃᑦ ᒫᑦᓯ 20: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 1 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 2 

• ᒪᓕᒐᒃᓴᖅ 3 

• ᒪᓕᒐᒃᓴᖅ 4 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑲᑎᒪᓂᖅ 
ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᖃᐅᓇᓱᓐᓂᖓᓂ, 
ᐅᓪᓗᑐᐃᓐᓇᕐᒥ, ᐱᒋᐊᓛᕐᒥᔪᖅ, ᒫᑦᓯ 20, 10-
ᒧᐊᖅᐸᑦ ᐅᓪᓛᒃᑯᑦ.  
 

 



ᕿᑎᖅᑰ, ᒫᑦᓯ 19, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

213

ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 17:18ᒥ



 

 

 


